
 

 
 

 

 

 

 

 

 

  



 

 

 
 

 

Э С Л А Т М А  

Бу китобда муаллифнинг шахсий фикрлари ифодаланган. Улар ҳеч 

бир иқтисодий назария ёки сиёсий мафкурани илгари суриш учун 

айтилмаган. 

Танқидий фикрлаш қобилияти суст шахсларга ушбу асар билан 

танишиш тавсия этилмайди. 

МУАЛЛИФДАН 
 

 

Азиз Китобхон, 

Ўзимиз ва жамиятни англашга бағишланган 

навбатдаги суҳбатимизга хуш келибсиз. Етарлича узоқ 

танаффусдан сўнг яна сиз билан фикр алмашиш 

имкониятига эга бўлганимдан мамнунман. 

Бу гал биз алоҳида шахс, унинг фаровонлиги, унинг 

бутун жамиятда тутган ўрни каби масалаларни менинг 

асосий изланиш соҳам бўлган иқтисодиёт нуқтаи назаридан 

туриб муҳокама қиламиз. Суҳбат давомида биз, бошқа янги 

ва қизиқарли фикрлар билан танишиш билан биргаликда, 

тўлиқ ва мантиқли иқтисодий тушунча кучли шахснинг 

муҳим хислатларидан бири эканига амин бўламиз. 

Сезган бўлсангиз, бу сафарги суҳбат ҳафта кунларига 

қараб бўлимларга ажратилмаган. Аввалги китобларда 

шахсий ривожланишга бағишланган мавзуларни умумий 

йўналиш бўйича бўлимларга бирлаштириш мантиққа тўғри 

келган эди. Бу галги муҳокама инсон ва жамиятнинг ҳаёти 

ҳақида ўта ранг-баранг мавзуларни қамраб олгани сабаб, 

уларни умумий бўлимларга бирлаштириш қийин. Шу боис, 

китоб тузилишида керакли ўзгаришларни қилганимни 

тўғри тушунасиз деб умид қиламан. 

Ҳар доимгидек, суҳбатимиз очиқ ва холисона фикрлар 

асосида ўтишига сиз ҳам тайёрсиз деб ўйлайман. 

Унда бошладик. 

ИҚТИСОДЧИ КИМ? 
 

 

Ушбу боб1 мактабни эндигина битираётган ва келажакда 

қайси соҳа мутахассиси бўлиши мумкинлигини ҳал қила олмай, 

ўйланиб бўлиб юрган, ҳамда олийгоҳда ўқиб юрган ва 

эгаллаётган соҳасидан кўнгли тўлмай, иқтисод соҳаси томонга 

қизиқувчанлик билан бир-бир назар ташлаб қўяётган ука-

сингилларимиз — умуман, бир кун уйқудан туриб, иқтисод 

соҳаси нима экан деган саволни миясидан ҳайдай олмай юрган 

дўстларимиз учун махсус ёзилди. 

Ўз келажаги учун соҳа танлашга қийналаётган ёш авлод 

вакиллари ушбу мақолани ўқиб, иқтисод деб номланган илм-фан 

ва амалиёт соҳасининг мазасидан озгина татиб кўрадилар ва бу 

уларга маъқулми ёки йўқми — ҳал қиладилар деган умиддаман. 

Кўр-кўрона тахминдан билиб қилинган қарор яхшироқ. 

Муҳокамани иқтисод қандай соҳа эканини муҳокама 

қилишдан бошлаймиз. Иқтисод соҳасига тайинли таъриф бериш 

учун, бу фаннинг асосий тушунчаларини таҳлил қилишимиз 

керак бўлади. 

Иқтисод фани фалсафаси ўзагида (ҳар қалай, менинг 

наздимда) қиймат (ёки қадр) тушунчаси туради. Бу сўзни 

ҳаммамиз биламиз ва ундан баъзан фойдаланамиз. Аммо унинг 

туб мазмуни билан ҳеч қизиқиб кўрганмисиз? 

Биламизки, дунёда ҳамма нарсанинг ўз қиймати бор. 

Лекин қиймат деган хислат қаердан келади? Менинг услубимга 

содиқ қолган ҳолда, келинг, оддий мисол оламиз. 

 
 

1 Асл мақола: https://iqtisod.uz/2020/09/18/iqtisodchi-
bo%ca%bblsammikan 

https://iqtisod.uz/2020/09/18/iqtisodchi-bo%ca%bblsammikan
https://iqtisod.uz/2020/09/18/iqtisodchi-bo%ca%bblsammikan

Оддийгина ручкани тасаввур қилинг (балки, замоннинг 

елига эргашиб, ҳали тўлиқ «рақамли» бўлиб кетмагандирсиз ва 

ён-атрофингизда ростдан ҳам ручка бордир). Ана шу ручканинг 

қиймати нима? Унинг қийматини нима белгилайди? 

Агар мен шу ручканинг ичидаги сиёҳини олиб қўйсам, 

унинг сиз учун қиймати қоладими? Йўқ — чунки сиёҳсиз 

ручкадан фойдаланиб бўлмайди. Лекин бу ручканинг қиймати 

унинг сиёҳида дегани эмас. Ручканинг корпусини олиб қўйиб, 

сиёҳнинг ўзини сизга берсам ҳам, бундан сизга ҳеч қандай наф 

бўлмайди. 

Ручканинг қиймати — у хизмат қилган мақсаддан келиб 

чиқади. Сизнинг дўкондан ручка сотиб олишдан мақсадингиз — 

қоғозга ёзма шаклда маълумот киритиш. Агар олган ручкангиз 

ана шу мақсадга эришишга сизга хизмат қилмаса — унинг сиз 

учун қиймати нолга тенг. 

Кўча ўртасида ётган тошнинг одамлар учун қиймати йўқ. 

Қайтанга, ўтган-кетган унга қоқилиб тушади. Лекин бир болакай 

дарахтдан мева қоқиб тушириш учун шу тошни ердан кўтарса — 

тош энди қийматга эга. Чунки энди уни маълум мақсад учун 

ишлатиш мумкин. 

Қандайдир мақсадга хизмат қилиш — иқтисодий наф 

келтириш дегани. Яъни, инсоннинг маълум эҳтиёжларини 

қондириш жараёни иқтисодий наф келтиришдир. Бундай 

жараённи биз, иқтисодчилар, «истеъмол» деб атаймиз. 

Иқтисодчи учун сизнинг дўкондан ручка харид қилишингиз 

муҳим эмас — балки, ана шу сотиб олган ручкангиздан қандай 

фойдаланишингиз (уни қандай истеъмол қилишингиз) муҳим. 

Қисқа қилиб айтганда, қиймат манбаи — мақсад. Ҳеч 

қандай мақсадга хизмат қилмайдиган нарсалар иқтисодий 

қийматга эга эмас. Иқтисодий қийматга эга нарсалар эса манба 

(ёки ресурс) деб аталади. 

Ресурс деганда кўпчилик табиий бойликларни кўз олдига 

келтиради (ер, сув, қазилма бойликлар ва ҳоказо). Аммо 

иқтисодчилар назарида ресурс тушунчаси жуда кенг қамровга 

эга. Биз учун одамлар ҳам — ресурс. Кўпчилик эътиборга 



 

 
3 

олмайдиган, аммо иқтисодда муҳим ресурслардан ҳисобланган 

манба — бу вақт. Вақт ҳақида ҳали яна гаплашамиз. 

Аввал айтилгандек, ресурслар инсон эҳтиёжларини 

қондиришга хизмат қилади. Анъанавий иқтисодчилар 

одамларнинг эҳтиёжлари чекланмаган деб ҳисоблайдилар. Яъни, 

биз имкон қадар кўпроқ ресурсларга эга бўлишни ва истеъмол 

қилишни хоҳлаймиз. Бундай таърифдан иқтисод фанининг 

эскирган тавсифи келиб чиқади: «Иқтисод — чекланган 

ресурсларни ишлатиб, инсонларнинг чекланмаган 

эҳтиёжларини қондириш усулларини ўрганадиган фан». 

Юқоридаги таърифнинг биринчи қисми тўғри — 

сайёрамизда ресурслар чекланган. Экин экиб, озиқ-овқат 

етиштиришга яроқли ер майдони, бу экинни суғориш учун сув, 

далада ишлайдиган меҳнат кучи ва техника — буларнинг 

ҳаммаси чекланган миқдорда мавжуд. 

Муаммо таърифнинг иккинчи қисмида — яъни, инсон 

эҳтиёжларини чекланмаган деб билишда. Бойликка ружу қўйган 

алоҳида шахсларни ҳисобга олмаса, кўпчилик одамлар жуда кўп 

нарсани хоҳламайдилар. Одамзодга фаровон яшаш учун чексиз 

кўп ресурс керак эмас. Эҳтиёжлар ҳақида ҳали алоҳида 

суҳбатлашамиз... 

Шу ерда қиймат тушунчасига қайтсак. Аввал айтилгандек, 

ресурс ўз қийматини ундан фойдаланилсагина юзага чиқаради. 

Бола тошни ердан олиб, дарахт шохига отибгина унинг 

иқтисодий қийматини рўёбга чиқаради. Натижада, у бошқа 

ресурс — мевага эга бўлади. Яъни, ресурслардан фойдаланиб, 

бошқа ресурсга эришиш учун меҳнат қилиш керак. 

Меҳнат — иқтисод фанининг асосий тушунчаларидан яна 

бири. Меҳнат — истеъмолнинг ўзига хос бир тури. Биз қайсидир 

ресурсларни истеъмол қилганда, улар ёрдамида қўшимча қиймат 

яратамиз. Деҳқон ер, сув, уруғлик, техника ва инсон ресурсларини 

ишлатиб, янги ҳосил етиштиради. Офисда ўтириб ишлайдиган 

ходим электр, қоғоз, компьютер ва ўз ақлий қобилиятларини 

ишлатиб, ҳисобот ёзади. Бунда иш учун керак ресурслар 

истеъмол қилинади — ва натижада янги — ўз қийматига эга 

ресурс яратилади. 

Ўз эҳтиёжларимизни қондириш учун меҳнат қилиш — 

яъни қўшимча қиймат яратиш билан биз ялпи иқтисодга ўз 

ҳиссамизни қўшамиз. 

Бироқ, ресурслар ҳар доим ҳам ўз жойида ишлатилмайди, 

яъни, керакли мақсадларга йўналтирилмайди. Баъзан ресурслар 

умуман ишлатилмайди ва турган жойида иқтисодий қийматини 

(фойда келтириш қобилиятини) йўқотади. Туриб сифатини 

йўқотган товарлар бунга яхши мисол. Аммо бундай 

исрофгарчиликка энг яхши мисол — бу вақт. Вақт шундай ўзига 

хос ресурски, уни сақлаб бўлмайди. Кейинчалик ишлатиш учун 

вақтни аккумуляторга солиб қўя олмайсиз. Сиз ундан қандай 

фойдаланишингиздан қатъий назар вақт сарф бўлаверади. 

Бошқа ҳолларда ресурс нотўғри истеъмол қилиш 

оқибатида исроф бўлади. Яъни, ресурсдан у хизмат қилиши керак 

бўлган мақсад учун эмас, бошқа мақсадларда фойдаланилса — у 

ўз иқтисодий қийматини юзага чиқармай сарф бўлиб кетади. 

Бу каби ҳолатларни иқтисодчилар самарасизлик деб 

атайдилар. Ўз иқтисодий қийматини намоён қилмаган ресурс 

самарасиз ишлатилган ҳисобланади. Иқтисодчилар 

самарасизликни жуда-жуда ёмон кўрадилар — чунки шундоқ ҳам 

чекланган ресурсларни исроф қилиш ғирт масъулиятсизлик. 

Энди юқоридаги тушунчаларни умумлаштирсак. 

Одам фаровон яшаш учун меҳнат қилади. Меҳнат қилиш 

ва яшаш учун одамзодга ресурслар керак. Ресурслар ўз 

мақсадлари йўлида сарфлансагина иқтисодий қийматларини 

юзага чиқариб, одамларга наф келтиради. 

Буларнинг баридан иқтисод фани ҳал қилишга 

уринадиган баъзи муаммолар аниқлашади: 

• Ҳар бир ресурснинг энг кўп фойда келтирадиган 

мақсадини аниқлаш (Сувни экинларни суғориш учун 

ишлатган маъқулми, жазирама шаҳар кўчаларини 

фавворалар билан салқинлатиш учунми? Давлат 

бюджетидан таълимга кўпроқ маблағ ажратиш керакми, 

соғлиқни сақлашгами?) 

• Ҳар бир ресурс ўз мақсади йўлида самарали 

сарфланишини таъминлаш (Самарасизликни қандай 

минимум даражага тушириш мумкин? Ўз касбини 

тополмай юрган инсон ресурсларининг ҳаёти бекор 

ўтмаслиги учун нима қилиш керак?) 

• Жамиятнинг ҳар бир аъзосига фаровон (ҳашаматга 

кўмилиб эмас — шунчаки фаровон) яшаш учун зарур 

ресурсларни етказиш (Ҳар кимга ўз салоҳиятини намоён 

қилиш учун қандай шароит яратиш керак? Жамиятда 

даромадлар қандай тақсимланиши керак? Ишсизликни 

қандай йўқотиш мумкин? Инфляцияни қандай бошқариш 

мумкин?) 

• Ва ҳоказо… 

Мана энди иқтисодчилар қандай масалалар устида бош 

қотириши, қандай муаммоларни ҳал қилишда меҳнат қилишини 

озми-кўпми билиб олдингиз. Энди иқтисод соҳасига бўлган 

қизиқишингизни қайта кўриб чиқишингиз ва уни сергак 

баҳолашингиз мумкин. 

ИҚТИСОДИЙ ШАХС 
 

 

Жамиятда ҳар кимнинг ўз иқтисодий роли бор. Ҳар бир 

шахс миллий иқтисоднинг алоҳида бир иштирокчиси. 

Умуман, миллий иқтисод – ўзини-ўзи таъминлаш билан 

банд бўлган ишлабчиқариш тизими. Бунда алоҳида шахслар у ёки 

бу ролни, кўп ҳолларда эса бир нечта ролни бирданига 

бажарадилар. 

Аҳоли тўлиғича иқтисоддаги энг катта гуруҳ – 

истеъмолчилар гуруҳига мансуб. Айнан истеъмолчилар 

фаровонлиги ҳар қандай мамлакат иқтисодиёти кўзлаган мақсад 

(ҳар ҳолда, расман шундай). Энг ёш гўдаклардан тортиб, 

нуронийларимизгача товар ва хизматларни истеъмол қилади. 

Агар миллий иқтисод истеъмол қилинаётган маҳсулот ва 

хизматлар миқдори ва сифатини ошира олса – демак, мамлакатда 

тўғри иқтисодий сиёсат олиб бориляпти, жамият керакли 

масалаларга алоҳида эътибор беряпти дегани. 

Иккинчи энг катта гуруҳ – бу ишчилар. Яъни, қўшимча 

иқтисодий қиймат яратиш учун меҳнат қиладиган аҳоли 

қатлами. Одатда бу гуруҳ меҳнатга яроқли вояга етган ва ҳали 

нафақага чиқмаган шахслардан иборат. 

Бу гуруҳ – жамиятдаги энг иқтисодий фаол гуруҳ. Улар 

даромад топувчилар бўлгани сабабли, кўплаб истеъмол 

масалаларини ҳам айнан улар ҳал қиладилар. Оилада нима харид 

қилишни ишлаб пул топадиган ота-она ҳал қилади. Шу боис ҳам 

уларнинг иқтисодий хулқи (ўзини қандай тутиши) бутун 

мамлакат иқтисодига таъсир қилади. 

Бунга энг яхши мисол – инфляция. Инфляция шундай 

феноменки, у реал омиллар сабаб бошлангани билан, кейинчалик 

тахминлар асосида давом этиши мумкин. Бир марта нархлар 

ташқи омиллар сабаб кўтарилгандан кейин, ишчилар ўз 

даромадларини сарфлаш одатларини ўзгартирадилар (эртага 

нархлар ошишига ишонган одам бугун ўзига керакли молларни 

олиб қўйиш ҳаракатини қилади). Эртанги нархлар баланд 

бўлишини тахмин қилиш сабаб ҳам бугунги нархлар ошаверади. 

Ишчилар қатламига кичик тадбиркорларни ҳам қўшамиз 

– чунки улар ҳам жамиятга ёлланиб ишлайдилар. Кичик бизнес 

эгаси жамиятга таъсир ўтказа олмайди ва жамият қўйган шарт ва 

талабларга кўнишга мажбур (худди бировнинг қўлида ёлланма 

ходим бўлиб ишлаган одам каби). 

Учинчи гуруҳ – бу капиталистлар (яъни, капитал эгалари). 

Улар ер, табиий бойликлар, бино-иншоотлар ва технология 

устидан мулкдорлик ҳуқуқига эга (улар бу ҳуқуққа қандай 

эришгани аҳамиятсиз). Бу гуруҳ вакиллари ишчи гуруҳини 

ёллайди ва уларнинг меҳнатини сотиб олади, меҳнат билан 

капитални бирлаштириб, ишлабчиқариш жараёнини йўлга қўяди 

ва даромад топади. 

Капиталистлар гуруҳининг энг йирик вакили – бу давлат. 

Давлат – халқ мулкининг устидан назорат ва бошқарув ҳуқуқига 

эга. У шу ҳуқуқи асосида бошқа капиталистлар қатори жамият 

капиталини бошқаради, ишчиларни ёллайди ва капитал билан 

меҳнатни бирлаштириб, маҳсулот ва хизматлар ишлаб чиқаради. 

Ишчилар ҳам, капиталистлар ҳам истеъмолчилар 

гуруҳининг бир қисми. Капитал эгалари ҳам ўз шахсий 

истеъмолларидан ташқари, ишлабчиқариш жараёни учун зарур 

ресурсларни истеъмол қилади. Давлат ҳам ўз вазифаларини 

бажариш учун зарур ресурсларни истеъмол қилади. Юқорида 

айтилган фикрни такрорласак – истеъмол иқтисоднинг асосида 

турган якуний мақсад. Уни оптималлаштирмасдан туриб, 

жамиятда иқтисодий тараққиётга эришиб бўлмайди. 

Жамиятдаги барча иқтисодий олди-бердилар ана шу уч 

гуруҳ вакиллари ўртасида кечади. Истеъмолчи ва капиталистлар 

товар ва маҳсулот савдосида юзма-юз келади: бунда капиталист 

имкон қадар юқорироқ нарх хоҳлайди, истеъмолчи эса нарх 

пастроқ ва сифат юқори бўлишини истайди. Давлат билан олди-

берди ҳам шу мантиқда кечади: истеъмолчилар давлат таклиф 

қилаётган товар ва хизматлар учун солиқлар кўринишида ҳақ 

тўлайди ва шу ҳақ эвазига юқори сифатдаги товар-хизматлар 

тақдим этилишини кутади. 

Истеъмолчи ва ишчи – бу битта шахс. Шу боис ҳам 

уларнинг ўртасидаги олди-берди алоҳида шахснинг ички ҳисоб-

китобига асосланган бўлади. Ишчи сифатида ойлик олиб, уйига 

қайтган одам ўзи ва яқинлари билан бирга истеъмолчи ролини 

ўйнайди ва ана шу даромадни қандай сарфлашни ҳал қилади. 

Ишчи ва капиталист ўртасидаги олди-берди бевосита иш 

жойида юз беради. Эрталаб ишхонага келганда ишчи ҳам, 

капиталист ҳам истеъмолчилик ролидан чиқиб, ишчилик ва 

капиталистлик ролига кирадилар. Бу ерда ҳам ўзига хос савдо 

муносабатлари юз беради: ишчи «меҳнат» деб номланган товар 

эгаси сифатида уни капиталистга сотади. Меҳнат нархи (иш ҳақи) 

ўзаро келишув ва бозордаги ҳолат асосида белгиланади. Бунда 

ҳам ишчи имкон қадар юқори маош олишга интилади, 

капиталист эса имкон қадар паст маош тўлаб, имкон қадар юқори 

сифатли меҳнатга эга бўлишга уринади. 

Биз ана шу турли хил иқтисодий роллар ўртасида 

чегарани аниқ кўра билмай, чалкашиб қолганимиз учун ҳам 

иқтисодий масалаларни шахсан бизга алоқадор қисмини тўғри 

тушунишга ва баҳолашга қийналамиз. Бозорда нархлар баланд 

эканидан нолиб туриб, иш ҳақимиз баландроқ бўлишини 

истаймиз. Капиталист сизга баланд иш ҳақи тўласа, у якуний 

маҳсулот нархини ҳам шунга монанд оширади – демак, сизнинг 

маош ҳақидаги истагингиз бозордаги нархлар ошмаслиги 

ҳақидаги истагингизга зид. Истеъмолчи хоҳлаган нарса ҳар доим 

ҳам ишчи хоҳлаган нарсага мос келавермайди. 

Давлатнинг иқтисодий ролини баҳолашда ҳам шундай 

чалкашликлар кўп. Биз давлат хизматлари текин (ёки арзон) ва 

шу билан бирга юқори сифатли бўлишини хоҳлаймиз. Давлат 

идораларига борсак, навбат кутмасликни, бизга хизмат 

кўрсатадиган ходимлар малакаси юқори бўлишини истаймиз. 

Аммо давлат бу истакларимизга кетадиган маблағни йиғиш учун 

солиқларни оширса – бундан ҳам норози бўламиз. Хўш, биз 

кутган сифатли хизматларни арзон нархларда етказиб бериш 

учун зарур маблағни давлат қаердан олиши керак? 

Албатта, бу билан давлатнинг даромад қилиш манбаи 

солиқлар билан чекланган демоқчи эмасман. Солиқлардан 

тушган пулларни тўғри ва самарали сарфлашда ҳам етарлича 

муаммо бор (коррупция, талон-тарож ва ҳоказо). Давлатнинг ҳам 

ички муаммолари кўп. Аммо мен айтмоқчи бўлган фикр шуки, биз 

ўзимизни иқтисодий фаолиятда қатнашаётган алоҳида шахс деб 

баҳолаганда бошқа иқтисодий шахслар билан 

муносабатларимизни одил кўриб чиқишимиз, бунда иқтисоддан 

талаб қилаётган баъзи истакларимиз бир-бирига зид эканини 

тан ола билишимиз керак. 

Истеъмолчилар иқтисодда энг катта кучга эга бўлган 

гуруҳ. Аввал айтилгандек, истеъмол иқтисоднинг ўзагида 

туради. Шундай экан, аввало истеъмолчи сифатида масъулиятни 

ҳис қилишни бошлашимиз керак. Буни бир оддий мисолда 

кўрайлик. 

Ҳаммамиз хусусий (ва энг ёмони – давлат) 

телеканалларидаги рекламадан безор бўлганмиз. Уларнинг 

сифати ҳам, миқдори ҳам одамни касал қиладиган даражада 

ёмон. Лекин нимага истеъмолчи сифатида реклама жойлашда 

ҳад-чегарани билмаган телеканалларни оммавий жазоламаймиз? 

Ахир, уларни тартибга чақиришнинг энг самарали усули – уларни 

томоша қилмай қўйиш. Севимли сериалларимиздан воз кеча 

олмаймизми? Нимага? Уларнинг кўнгилочар хизмат сифати анча 

паст (яъни, маҳсулот сифати паст). Дам олиш соатларимизни 

мароқли ўтказишнинг бошқа усулларини наҳотки унутиб 

қўйганмиз – китоб ўқиш, футбол ёки театрга бориш, спорт билан 

шуғулланиш ва ҳоказо. Кейин яна нолиб қўямиз, болаларимиз 

нега китоб ўқимай қўйди деб – ота-она бўш қолди дегунча 

телевизорга ёпишиб қолаверса, бола бирор марта катталарни 

қўлида китоб билан кўрмаса, унда китобга интилиш қайдан 

пайдо бўлиб қолади? 

Бизга сифатсиз маҳсулотни сотаётганларни ўша 

маҳсулотни олмай қўйиб жазолашни ўрганмасак – пассив (ва 

мудом ҳамма нарсанинг сифатидан нолийдиган) истеъмолчи 

бўлиб қолаверамиз. Одамнинг онгини ўтмаслаштирадиган 

телеканалларга гиёҳванд моддага ўрганганчалик ўрганиб қолиш 

– бу ҳам бўлса маънавий савиямиз ҳавас қиларлик эмаслигидан 

далолат. Бу гап қанчалик аччиқ бўлмасин – ҳақиқат. 

ЭҲТИЁЖЛАР 
 

 

Иқтисодиёт фанининг бугун қабул қилинган таърифи 

шундай: иқтисодиёт – бу инсоннинг чексиз эҳтиёжларини 

қисман қондириш учун, мавжуд манбалардан имкон қадар 

унумли фойдаланиш усули ва воситаларини ўрганувчи фан. 

Бошқача қилиб айтсак, одамзод эҳтиёжлари деярли чексиз, аммо 

ер юзида мавжуд неъматлар чекланган. Демак, ана шу мавжуд 

неъматларни мавжуд одамлар орасида энг адолатли усулда 

тақсимлаш керак. Хўш, қандай усул адолатли? Неъматлар 

ҳаммага тенг бўлиниши керакми ёки ҳар ким қилган меҳнатига 

яраша улуш олишими? Адолатга бу икки ёндашув ҳақида биз 

аввалги китобда суҳбатлашганмиз – бунга ортиқча 

тўхталмаймиз. 

Иқтисодиётга юқорида берилган таъриф бир қарашда 

жуда мантиқли. Унга кўра, иқтисодиёт энг адолатли жамият 

қуриш усулларини ўрганади. Лекин таърифдаги бир таъкид 

етарлича чуқур таҳлил қилинмаган. Нима учун биз одамзод 

эҳтиёжлари чексиз деб ҳисоблаймиз? Ўз эҳтиёжларимизни 

сергак элакдан ўтказсак, қандай хулосаларга келамиз? 

Одамга ер юзида яшаш учун аввало хавфсиз жой ва озиқ-

овқат зарур. Ҳаммамиз севиб ўқийдиган асар қаҳрамони 

Робинзон ҳам узоқ оролда биринчи навбатда ўзига бошпана 

яратиш ва озуқа топиш билан банд бўлган. Мана шу оддий 

эҳтиёжлар қондирилмаса, инсоннинг яшаши имконсиз. Яъни, 

булар зарурий (ёки табиий) эҳтиёжлар. 

Зарурий эҳтиёжлар шу даражада кучлики, улар кескин 

вазиятларда одамдаги биологик тур сифатида яшаб қолиш 

илинжини ҳам енга олади. Масалан, уруш ёки табиий офат сабаб 

бошпана ва озиқ-овқатдан маҳрум бўлган бир гуруҳ одамлар 

тирик қолиш учун бир-бирлари билан кескин беллашадилар. 

Бунда дўстлик, биродарлик, ҳатто қариндошлик ришталари ҳам 

ўз кучини йўқотади. 

Биз кинофильм ёки бадиий асарларда шундай ҳолатни 

кўрсак, тирик қолиш учун тубанлашиб кетган одамларни 

ичимизда қоралаймиз. Аммо бир нарса ҳақида ўйлаб кўринг: сиз 

шундай вазиятга тушсангиз, оқибатни сақлаб қола олишингизга 

ишонасизми? Хавфсиз жойда тўқ қорин билан «ҳа, мен ҳар қандай 

ҳолатда ҳам одамийликни йўқотмайман» дейиш осон. 

Одамийлик қадриятингиз кучи аслида қанчалик экани унга 

зарурий эҳтиёжлар босим ўтказганда билинади. 

Зарурий эҳтиёжлар – бу жисмоний эҳтиёжлардир. Улар 

ҳар қандай жонзотда бўлади. Жисмоний эҳтиёжлар қондирилса, 

мавжудот маънавий эҳтиёжларга юз тутади. Маънавий эҳтиёж – 

биологик тур сифатида мақсадга эга бўлиш илинжидан келиб 

чиқади. 

Биз – одамлар – ўзимизни ўта муҳим мавжудот деб 

билганимиз сабабли, бошқа тирик жонларда мақсад ва интилиш 

борлиги ҳақидаги фикрни кулгили деб биламиз. Аммо ҳар қандай 

организмда шунчаки яшаб қолишдан кўра юқорироқ мақсад бор 

– бу яратишга интилишдир. 

Яратувчанлик эҳтиёжига энг яққол мисол – насл 

қолдириш илинжидир. Насл қолдириш – бу янги ҳаёт яратиш 

демакдир. 

Мисол учун оддий бир дарахтни олайлик. Унинг 

жисмоний эҳтиёжи яшаб қолишни талаб этади холос. Бунинг 

учун унга унумли тупроқ, сув ва қуёш нури зарур. Агар 

дарахтнинг илинжи фақат тирик қолиш бўлганда, у шу 

унсурлардан фойдаланиб, шунчаки яшар эди. Аммо дарахтнинг 

маънавий эҳтиёжи ҳам бор – у ўзидан кейин насл қолдиришни 

ҳам истайди. Шу мақсад учун у энди гул очади, гулларини 

уруғлантиришга кўмаклашиш учун атрофга хушбўй ифор 

таратиб, ҳашаротларни жалб қилади, мева солиб пиширган 

уруғларини узоқларга тарқатиш учун шамол ва қушлардан 

фойдаланади.  

Нега энди бу эҳтиёжларни маънавий деб атаяпмиз? Чунки 

бу эҳтиёжлар жонзотларни қадр-қиймат ва гўзаллик яратишга 

ундайди. Гул очиб, бол тарқатмайдиган, мева солиб, озуқа 

яратмайдиган дарахтдан бошқа жонзотларга ҳеч қандай наф 

бўлмас эди. Яъни, бундай дарахтнинг бошқалар учун ҳеч қандай 

қадр-қиймати бўлмас эди. Айнан насл қолдириш илинжи сабаб, 

дарахт ўзига қадр яратади ва дунё гўзаллигига ҳисса қўшади. 

Одамзодда ҳам ана шундай эҳтиёж бор. Биз ҳам тирик 

қолиш билангина чекланишни истамаймиз. Биз ҳам қадр ва 

гўзаллик яратишга интиламиз. Бизга ҳаётдан қониқиш ҳиссини 

берадиган нарса – бу ўзимиз ва бошқаларга наф келтирадиган иш 

қилиш. Шу илинж ортидан одамлар ҳаётини енгилроқ қиладиган 

ихтиролар қиламиз ва одамларга завқ берадиган санъат 

асарлари яратамиз. 

Аммо одамзод жисмоний ва маънавий эҳтиёжлар билан 

қаноатланмайди. Бизда муҳимлик эҳтиёжи ҳам бор. Бу эҳтиёжни 

бизга табиат ёки худо бермаган – бу эҳтиёжларни ақлимиз ўзи 

ўйлаб топган. Бу эҳтиёж жуда кўп шаклларда намоён бўлиши 

мумкин: аммо унинг энг кенг тарқалган кўриниши  бу 

бошқалардан устун бўлиш эҳтиёжидир. 

Жисмоний ва маънавий эҳтиёжларда ҳар доим меъёр 

бўлади. Бир одам бутун умри давомида чекланган миқдорда 

озиқ-овқат ейди. Унга хавфсиз яшаш учун чекланган жой керак. 

Эътиқодда худо ҳар бир одамни ўз ризқи билан яратади деган 

ҳикмат бежиз айтилмаган: бу одамзоднинг жисмоний ва 

маънавий эҳтиёжлари чексиз эмаслигига ишора. Худо ҳар кимни 

чекланган ризқ билан яратганини айтиб туриб, яна чексиз 

эҳтиёжлар ортидан қувиш – тильда бир эътиқодни таъкидлаб, 

амалда бошқа ақидага эргашишдир. 

Муҳимлик эҳтиёжи – бошқа масала. Мана шу эҳтиёж чек-

чегарага, меъёрга эга эмас. Динда унга нафс деган ном берилган. 

Унга тобе бўлмасликка чақирилган. Муҳимлик эҳтиёжи ҳар қанча 

қондирилса ҳам, у тинчимайди. Ҳокимиятга ўч одамга ҳар қанча 

ҳокимият ҳам кам. Бойликка ружу қўйган одамни ҳар қанча мол-

давлат қониқтирмайди. Обрўпараст ёки шуҳратпараст одамга ҳар 

қанча эътибор камдек туйилаверади. 

Бугун одамлар орасидан авж олиб бораётган 

дабдабабозлик – муҳимлик эҳтиёжидир. Ўзини ҳаммага кўз-кўз 

қилиш – яшаб қолишга ҳам, қадр яратишга ҳам хизмат қилмайди. 

Буни айтиш менга ёқимсиз, эшитиш эса – бошқаларга. Аммо 

халқимиз бугун муҳимлик эҳтиёжларини жисмоний ёки 

маънавий эҳтиёж деб хато тушунишдан азият чекмоқда. 

Бойликка, обрўга, манфаатга интилиш яшаб қолиш учун 

кераклигини айтиб, ўз бахтсиз ҳаётини оқлашга уринганлар 

жамиятига айланиб бормоқдамиз.  

Жисмоний эҳтиёжлар яшаб қолишимиз учун зарур. 

Маънавий эҳтиёжлар ана шу ҳаётга мазмун ва қадр бағишлаш 

учун керак. Муҳимлик эҳтиёжлари эса сунъий яратилган ва 

бизнинг зараримизга ишлайди. 

Мен тушунадиган ва ҳис қилган иқтисодиёт – нафси 

аждарникидай бўлган муҳимликнинг чексиз эҳтиёжларига бу 

дунёнинг бойликларини қандай усулда қурбон қилишни 

ўрганадиган фан эмас. Мен билган иқтисодиёт фани жисмоний 

фаровонлигимиз (соғлигимиз ва тинчлигимиз) ва маънавий 

эҳтиёжимиз (қадр ва гўзаллик яратиш илинжимиз) сохта 

муҳимлик йўлида исроф бўлмаслигини таъминлаш йўлларини 

излаш билан шуғулланади. Ҳар ҳолда, мен шу ишни иқтисодчи 

сифатидаги бурчим деб биламан. 

Жамиятни юксалтириш учун, бизга бойлик яратадиган 

иқтисодчилар эмас – қадр яратадиган иқтисодчилар керак. 

Номинал кўрсаткичлар ортидан қувадиган жонкуярларни эмас – 

асл қадриятлар ҳақида қайғурадиган фидойилар тарбиялашимиз 

лозим. Иқтисод фанининг олий мақсади – одамлар бахтини 

таъминлаш, уларни сохта эҳтиёжлар қопқонидан нари сақлаш, 

инсон деб аталмиш ажойиб мавжудот ҳаёти тубсиз муҳимлик 

эҳтиёжлари қудуғини тўлдиришга уриниб, исроф бўлмаслигини 

таъминлашдир. Ахир, инсон – энг бебаҳо иқтисодий ресурс. 

РАЦИОНАЛ ТАНЛОВ 
 

 

Иқтисодчилар (ҳар қалай, замонавийлари) рационаллик 

тарафдорилар. Кейинги баёнда бу тушунчага кўп таянганимиз 

боис, унинг таърифини яна эслаб олайлик: 

Рационаллик – барча маълум омилларни ҳисобга олган 

ҳолда, имкон қадар зарардан фойдаси кўпроқ бўлган йўлни 

танлаш. 

Буни аниқ мисолда тушунтирса, осонроқ бўлади. 

Дейлик, мен қишки кийим сотиб олмоқчиман. Менда икки 

хил танлов бор: жун пальто ёки чарм куртка сотиб олиш. Мен шу 

иккисидан бирини танлашда бир неча омилларни ҳисобга 

оламан: кийим қанчалик иқлимга мос, у қанчалик қулай, нархи 

қанча, сифати қандай ва ҳоказо. Ўзбекистоннинг қуруқ иқлимида 

чарм куртка олиш шарт эмас. Лекин жун пальто тез эскиради ва 

осон кир бўлади. Шу ва бошқа омилларни баҳолаб, мен иккисидан 

бирини танлайман. Агар пальто олишнинг афзалликлари кўп 

бўлса – пальто, ҳисоб-китобимга кўра куртка маъқул бўлса – 

куртка оламан. Мана шундай сергак баҳога асосланган танлов – 

рационал танловдир. 

Бир қарашда, бу жуда мураккаб жараёндек туюлади: 

иқтисодий билимга эга бўлмаган одам бундай ҳисоб-китобларни 

қила олмаслиги мумкин деб ўйлаймиз. Лекин бу амаллар 

ҳаммаси миямизда жуда тез ва осон юз беради. Фақат, миянинг 

қарор қабул қилиш жараёни биргина рационалликдан иборат 

эмас. Бу жараёнда рационалликнинг акси – иррационаллик ҳам 

иштирок этади: 

Иррационаллик – бирор қарорни қабул қилишда 

мантиқий асослаб бўлмайдиган йўлни танлаш. 

Иррационалликнинг сабаби муҳимлик, қўрқувлар ва 

комплекслардир. Биз у ёки бу нарсани яхши ёки ёмон 

кўришимизни тушунтириб бера олмаймиз – лекин бу муносабат 

ортида муҳимлик, қўрқув ёки комплекс туради. 

Хўш, биз қарорларимизни қандай қабул қиламиз? Якуний 

қароримизга рационал ва иррационал омиллар қандай таъсир 

қилади? Айтайлик, тансиқ овқатдан кейин сизга ширинлик 

таклиф қилишди. Уни ейиш-емасликни танлашингиз керак. 

Бунда миянгизда қандай жараёнлар кечади? Келинг, мана шу 

оддий мисолда қарорларимиз таркибини ўрганиб чиқайлик. 

 

Рационал 

омиллар 

Объектив 

билим 

Сиз ширинликнинг 

организмингиз учун фойда ёки 

зарарларини ўзингизда аввал 

синаб кўргансиз ва буни биласиз. 

Ана шу аввалги тажриба сизга 

ширинликни ейиш-емасликни 

рационал баҳолашга ёрдам 

беради. 

Мантиқий 

тахмин 

Лекин ҳеч ким ҳамма нарса 

ҳақида ҳамма нарсани билмайди. 

Шу боис биз аниқ билимларимиз 

тугаган жойда мантиқни ишга 

соламиз. Сиз ўзингиз ширинлик 

еб зарар кўрмаган бўлишингиз 

мумкин. Лекин, айтайлик, 

онангиз организми ширинликни 

яхши ҳазм қилмайди – сиз эса 

соғлик жиҳатдан онангизга 

ўхшайсиз. Бундан ширинлик 

сизга ҳам зарар қилиши 

эҳтимоли катта деган мантиқий 

хулоса чиқарасиз. 

Иррационал 

омиллар 

Интуиция Бу кўнглимиз буйруқлари, қалб 

(руҳ) билими. Биз бу билимлар 

қаердан келганини изоҳлаб бера 

олмаймиз. Лекин кўпинча уларга 

қулоқ соламиз. 

Муҳимлик Мана шу ерда энг қизиқ жараён 

бошланади. Миямиз шу ерга 

келганда ажойиб 

иқтидорларини намоён қилади. 

Сиз шахсий ёки ташқи муҳимлик 

сабаб, ширинликни қабул 

қиласиз. Чунки сизга уни таклиф 

қилаётган одам сиз учун ўта 

муҳим ва унинг қўлини 

қайтариш жуда-жуда ёмон иш 

(кинояни сезгандирсиз). 

Ширинлик сизга зарарлигини 

билсангиз ҳам, муҳимлик сизни 

уни ейишга мажбурлайди. Ёки 

аксинча – кўнглингиз шу 

ширинликни тусаб турса ҳам, 

муҳимлик босими остида 

(бошқалар нима деб ўйлайди, 

ахир!) уни ея олмайсиз. 

Қўрқувлар Қарорларимизга яширин ва 

ошкор қўрқувларимиз ҳам 

таъсир қилади. Сиз кимдир 

ширинликдан заҳарланганини 

кўрган бўлсангиз – бундан 

қолган қўрқув сизга шу таклиф 

қилинаётган ширинликни 

хотиржам олиб ейишга имкон 

бермайди. Ёки сиз семириб 

кетишдан қўрқасиз ва 

ширинликка қўл теккизмайсиз. 

Комплекслар Буниси энг оддийси. 

Тортинчоқлик, нуқсонлилик 

каби комплекслар сизни 

ширинликни емасликка ундаса – 

очкўзлик каби комплекс сизни 

аслида егингиз келмаган 

ширинликни ейишга 

мажбурлайди. 

 

Ана, миямиз қанчалар ажойиб! У худди қайсидир қонун 

устида бир қарорга кела олмаётган парламентга ўхшайди: унда 

иррационаллар партияси ва рационаллар партияси мудом 

баҳслашадилар. Ҳамма ўз нуқтаи назарини айтади. Рационал 

томон хотиржам мантиқий усулда тушунтириш билан қарорни ўз 

томонига оғдирмоқчи бўлса, иррационал томон дод-вой солиб 

ёки қўрқитиб қарор устидан эмоционал назорат ўрнатишга 

интилади. Эсдан оғиб қолмаганимизга қойилман. Баъзи одамлар 

мана шу ички курашга дош бера олмай, эсдан айриладилар ҳам. 

Айнан иррационал омиллар таъсирида биз ўзимизга 

керак бўлмаган нарсаларга эга бўлишга интиламиз, ўзимизга 

ярашмаган (лекин мода бўлган) кийимларни кийишни «тўғри 

иш» деб биламиз. Иррационал омиллар бизни вақтимизни аслида 

бизга кераксиз бўлган мақсадларга сарфлашга, соғлигимиз ва 

кучимизни асоссиз ишларга исроф қилишимизга сабаб бўлади. 

Халқимизда фаровонликни англатувчи «барака» ёки 

«файз» каби ажойиб сўзлар бор. У уй-рўзғорда ҳамма нарса 

сергаклик билан қилиниши натижаси. Оиланинг даромади 

керакли ва фойдали мақсадларга сарфланади, буюм ва 

воситалардан унумли ва масъулият билан фойдаланилади. 

Файзнинг бойликка алоқаси йўқлигини ҳаммамиз биламиз – 

баъзи анчайин бой хонадонларда файздан асар ҳам бўлмайди. 

Демак, файз мулкнинг миқдорида эмас – ундан қанчалик 

самарали фойдаланишда. Самарали фойдаланиш эса – рационал 

қарорларга асосланади. 

Миллий иқтисод – бизнинг улкан оиламиз. Унинг ҳам ўз 

хўжалиги бор. Унинг қанчалик файзли ва баракали бўлиши 

биргина хўжаликка иш бошқарувчи қилиб ёлланган давлат 

зиммасида эмас. Миллий иқтисод файзи бизнинг қўлимизда. Уни 

кўтариш учун қаердандир пул топиб, мамлакатга шу пулни 

киритиб, бойликни ошириш эмас – аввало мавжуд неъматлардан 

рационал фойдаланиш даркор. 

Ўз юртида файз ва баракани таъминлашни давлатнинг 

ёки бошқаларининг бурчи деб яшашга кўниккан халққа ҳар 

қанча пул берманг – у бу пулларни иПҳоне ва дабдабали тўйга 

сарфласа сарфлайдики, унум топмайди. Иррационал қарорларни 

қабул қилиб қўйиб, кейин давлатдан ўзини «қайта тарбиялашни» 

талаб қиладиган халқ барака топмайди, ҳеч қачон тон маънода 

мустақил бўлмайди. 

Уч ойда эскирадиган мода кийимни кийиб, кейин 

янгисини олавериш, олийгоҳга билим учун эмас – обрў ва амал 

ортидан қувиб бориш, севган касбини эмас – ёғлироқ жойни 

излаш, фарзандларининг келажаги эмас – бугунги чиройли тўйи 

қайғусида эзилиш билан банд халқ – рационалми? Ишлатаётган 

буюмларимиз, кияётган уст-бошимиз, минаётган машинамиз 

уларни бунёд қилиш учун сарфланган меҳнатни оқламай туриб 

эскирганга чиқарилаверса – қайда бўлади барака? Диплом 

олишни келажак учун куч йиғиш деб билмасак, озгина вақтимиз 

ва кучимизни ўзимизни кучлироқ шахс қилишга сармоя қилиб 

киритмасак – қайда бўлади файз? 

Хўш, ечим қайда дейсизми? Шунча гапдан кейин ҳам, ечим 

қаердалигини англай билмаган бўлсангиз – мен ожизман. Демак, 

мана шу ерда «кучли шахсман» деб қилган неки даъволаримнинг 

асл чегарасига етиб келдик. 

Эътиборли ўқувчи ечим рационал – яъни унумли иш 

тутишни одат қилишда эканини, рационалликни ошириш учун 

эса билим ва мантиқни ўстириш кераклигини тушуниб бўлди. 

Билим ва мантиқ овида эса энг яхши қурол сергаклик ва 

холислик. 

Иқтисодчилар сизни бой қилмайди – биздан буни 

кутманг. Иқтисодчининг иши бу эмас. Иқтисодчи сизни мамнун 

қилиш мақсадида билим овига чиққан. У шунинг учун сизнинг 

ҳаётингизни холис кузатади, йиғилган маълумотларини бориб 

ҳисоб-китоб қилади, шу ҳисоботларида сизга бир нарса дейиш 

учун етарли асос топса – кейин келиб сизга бир нима дейди. У 

сизга қаерда мантиқсиз ва фойдасиз иррационал қарорлар қабул 

қилаётганингизни, бу билан ўзингиз қолиб, бутун жамиятга 

қандай зарар етказаётганингизни – бу билан қанчалик ўз 

инсоний қадрингизни йўқотаётганингизни айтади. 

Унинг айтганларини қанчалик рационал қабул қиласиз, 

бу хулосалардан унумли фойдаланишга қанчалик шахсий 

кучингиз етади – буниси энди бошқа масала. 

КОМСУМЕРИЗМ 
 

 

Рационаллик тамойили бизга ўзимизнинг турли 

иқтисодий хатти-ҳаракатларимизни сергак таҳлил қилишга 

имкон беради. Эсингизда бўлса, муҳимликнинг энг самарали 

давоси – бу сергаклик. Ўз иқтисодий хулқимизга сергак назар 

ташлаб, муҳимлик таъсири остида қандай иррационал қарорлар 

қабул қилаётганимизни англашимиз осонроқ. 

Ҳар бир шахс жамиятда бажариши мумкин бўлган 

иқтисодий вазифалар орасида энг муҳими – бу истеъмолчи 

вазифаси. Биз энг аввало истеъмолчимиз – айнан товар ва 

хизматларни истеъмол қилиб, биз миллий ва глобал иқтисодий 

жараёнларда иштирок этамиз. 

Иқтисодчилар аҳоли истеъмолини умумлаштириб «ялпи 

талаб» деб атайдилар. Бу алоҳида жамиятда одамлар истеъмол 

қилган барча маҳсулот ва хизматлар қийматининг суммасини 

англатади. Ялпи талаб уч хил манбадан келади: жисмоний 

шахслар (алоҳида оилалар ўзига керак товар ва хизматларни 

сотиб олади), бизнес (хусусий фирмалар ўз фаолияти учун зарур 

товар ва хизматларни сотиб олади) ва давлат (давлат органлари 

ўз вазифаларини бажариш учун зарур товар ва хизматларни 

сотиб олади). Жисмоний шахслар истеъмоли ялпи талабнинг энг 

катта қисмини қамраб олади: Ўзбекистон учун бу кўрсаткич 

ўртача 75 фоизни ташкил этади2. Яъни, мамлакатимизда бир 

йилда сарфланадиган барча пулларнинг ¾ қисмини жисмоний 

шахслар ўзларининг шахсий истеъмолларига сарфлайдилар. 

 
 

2 https://data.worldbank.org/indicator/NE.CON.TOTL.ZS?locations=UZ 
(инглиз тилида) 

https://data.worldbank.org/indicator/NE.CON.TOTL.ZS?locations=UZ

Иқтисодда ялпи талабнинг «укаси» бўлган кўрсаткич – 

«ялпи таклиф» ҳам бор. У маълум муддат (одатда бир йил) 

давомида мамлакатда ишлаб чиқарилган барча товар ва 

хизматлар қиймати суммасини англатади. Ялпи таклифни ялпи 

талабдан фарқлаш учун бир нечта ҳолатларни кўриб чиқайлик. 

Масалан, бир боғбон бу йил 500 кило ўрик етиштирди деб 

фараз қилайлик. У ҳосилнинг 90 фоизини (450 килосини) шу йил 

сотиб юборди. Қолган 50 кило ўрикни у қоқи қилиб, кейинги йил 

сотиш учун сақлаб қўйди. Боғбон етиштирган 500 кило ўрик 

қиймати тўлиғича шу йилнинг ялпи таклифига қўшилади (чунки 

бу товар шу йил ишлаб чиқарилди). Ялпи талабга эса 450 кило 

ўрик қиймати қўшилади – чунки айнан шунча товар шу йил 

истеъмол қилинди. 

Талаб ва таклиф бир-биридан фарқ қилгани билан, иккиси 

бир-бири билан чамбарчас боғлиқ: талаб таклифни келтириб 

чиқаради. Маҳсулот ва хизматларни ишлаб чиқарувчилар 

(тенгламанинг ялпи таклиф томонида турганлар) 

истеъмолчилар (тенгламанинг бошқа томонида турганлар) 

нимани харид қилишни истаётганига қараб хатти-ҳаракат 

қиладилар. Тил ўрганишга қизиқиш ошаётгани кузатилганда, 

нашриётлар тил ўргатадиган дарсликларни кўпроқ чиқариб 

сотишга уринадилар; ҳашаматли ресторанларда тўй қилиш урф 

бўлиб борган сари, маълум ҳудуддаги тўйхоналар сони шунга 

монанд ошиб боради, ва ҳоказо. 

Бозордаги алоҳида товар ёки хизмат учун нарх қанчалик 

баланд ёки паст бўлиши талаб ва таклиф ўртасидаги мувозанатга 

боғлиқ. Агар маълум товар учун талаб кескин ошиб кетсаю 

(масалан, саримсоқ мўъжизакор дори экани ҳақидаги миш-миш 

одамларни бирдан саримсоқсевар қилиб қўйса), лекин таклиф 

шунга қараб ошмаса (деҳқонлар эрта баҳорда қўшимча саримсоқ 

ҳосилини қаердан олсин) – бозорда тақчиллик келиб чиқади ва 

саримсоқпиёз нархи кескин ошади. Ёки янги йил сабаб 

талабаларга таътил берилса, чекланган миқдордаги киракашлар 

вилоятларга олиб бориб қўйиш нархини оширадилар. 

Умуман, бозордаги нархлар турғунлиги таклиф талабдаги 

ўзгаришларга қанчалик тез ва тўлиқ жавоб бера олишига боғлиқ. 

У ёки бу кийим мода бўлса, унга талаб ортади – чайқовчилар 

қисқа муддатда шу кийимни кўпроқ олиб келиб сота 

бошлайдилар ва бозорда шу кийим учун нарх унча кескин 

тебранмайди. Лекин эрта баҳорда ҳўл мевага бўлган талаб кескин 

ошса, боғдорчилик саноати бунга дарров кўпроқ ҳўл мева 

етиштириш билан жавоб бера олмайди ва нархлар кескин ошади. 

Нархлар тебранишига таклифдаги ўзгаришлар ҳам сабаб 

бўлиши мумкин. Бу одатда ишлабчиқарувчининг назоратидан 

ташқаридаги омиллар сабаб рўй беради: бир неча йил аввал 

баҳорги кескин совуқ сабаб Фарғона водийсида гуллаган ўрик 

дарахтлари ҳосили нобуд бўлгани эсингиздадир? Натижада, 

мамлакатдаги йиллик ўрик ҳосили кескин камайди ва ўша йил 

(ундан кейинги йиллар ҳам) ўрик нархи баланд бўлди. Лекин 

таклиф томондаги муаммолар сабаб нархлар ошиши ҳолати 

онда-сонда юз беради. 

Энди шу алоҳида маҳсулот ва хизматлар мисолидаги 

талаб ва таклиф қонунларини миллий иқтисод миқёсига 

кенгайтирайлик. Мамлакатда маълум муддат давомида ялпи 

талаб ошсаю, ишлаб чиқариш бу талабни қондириш учун 

етарлича маҳсулот етказиб бера олмаса – ялпи нархлар ошиши 

кузатилади. Биз ҳаммамиз ёмон кўрадиган инфляция ана 

шундай юзага келади. 

Буларнинг барининг муҳокама қилаётган мавзуга қандай 

алоқаси бор деб ҳайрон бўлаётгандирсиз? Мен кейинги 

фикрларни баён қилиш осон бўлиши учун талаб ва таклиф 

тушунчаларини батафсил тушунтириб ўтдим.  

Эсингизда бўлса, талаб таклифни келтириб чиқаришини 

таъкидлагандик. Аммо капиталистик иқтисод саноатлашиб 

боргани сари, жиддий ички зиддиятга дуч келади: саноатлашган 

ишлабчиқариш шу даражада кўп маҳсулот ва хизматларни 

яратадики, аҳоли уни истеъмол қилиб улгурмайди. Ялпи талаб 

ялпи таклифни қувиб етолмайди. Бундай ҳолатда бозор ўз ҳолича 

қолдирилса, ялпи нархлар тушган бўлар эди (сотиладиган нарса 

истеъмолчилар истагандан кўп бўлса – бу нархлар пасайишига 

олиб келади). Лекин ишлабчиқарувчилар бунга йўл қўя 

олмайдилар: уларнинг бизнеси яшаб қолиши ва фойда кўришда 

давом этиши бевосита нархлар баланд ҳолда қолишига боғлиқ. 

Ечим нима? Муаммонинг илдизи ялпи талаб таклифдан 

камроқ эканида бўлса – талабни ошириш керак. Одамларни 

истеъмолга ундаш керак.  

Сўнгги 100-200 йил давомида сайқалланиб, санъат 

даражасига олиб чиқилган кўзбўямачилик ўйини мана шу ерда 

бошланади. Бизнес истеъмолчини у ёки маҳсулотни сотиб 

олишга куч билан мажбурлай олмайди (агар шундай қилиш 

қонуний бўлганда, улар албатта шундай қилар эди ҳам). Демак, 

истеъмолчига таъсир қилишнинг бошқа усулларини топиш 

керак. 

Жаҳоннинг ишбилармон ҳамжамияти бу мақсадга 

эришишнинг турли хил, бир-биридан ўтиб тушадиган ва бир-

бирини қўллаб-қувватлайдиган усулларини ўйлаб топган. 

Уларнинг орасида энг қадимгиси – бу реклама. Ҳар қандай 

рекламанинг ягона мақсади – сунъий талаб ҳосил қилиш. 

Реклама таъсирида одамда ҳосил бўладиган у ёки бу 

нарсани харид қилиш истагини «сунъий талаб» деб бежиз 

атамадим: одамнинг табиий эҳтиёжини қондирадиган, чиндан 

ҳам зарурат бўлган товарни реклама қилишга ҳожат йўқ. Бундай 

товарни истеъмолчи ҳеч қандай рекламасиз ҳам ўзи излаб топиб 

сотиб олаверади. Реклама одамларнинг шахсий ва ташқи 

муҳимлик туйғуларига таянган ҳолда, уларда бир нимага эга 

бўлиш истагини уйғотади. Бу истак ўз келиб чиқиши ва одамнинг 

қарорларига таъсир қилиши усулига кўра иррационал хоҳишдир. 

Ишлабчиқарувчилар маркетинг воситаларидан 

фойдаланиб бизда турли ҳиссиётларни шакллантирадилар: 

оммадан қолиб кетиш қўрқуви, жамоа ёки гуруҳ аъзоси бўлиш 

истаги, ўзимиз ва ҳаётимиздан қониқиш истаги каби ички 

кечинмалар шунга мисолдир. Одамлар тез ва кўп ишлаб 

чиқарилаётган товарларни истеъмол қилиб улгуриши учун, 

истеъмол тезлигини ошириш керак: бу йил сотиб олинган 

смартфон ўз техник имкониятлари билан 4-5 йил хизмат 

қилишга қодир бўлса ҳам, бир йилдан кейин унинг янги 

версиясини чиқариш ва харидорларга ўтказиш керак. Бунинг 

учун харидорда бир йил фойдаланган смартфони кечириб бўлмас 

даражада эскиргани, уни ишлатишда давом этса, янги версиядаги 

зўр ва замонавий «қулайликлардан» бебаҳра қолиб кетиши 

ҳақида тушунча ҳосил қилиш керак. Уни қўрқитиш, уялтириш, 

унинг шахсий муҳимлик туйғусига зарба бериш керак. 

Истеъмолчи ўзи эгалик қилаётган нарсалар унинг инсон 

сифатидаги қадрини белгилашига ич-ичидан ишониши керак. 

Хуллас, бизнес ҳар йўлини қилиб, бизни бизга керак 

бўлмаган, заруратдан ташқари маҳсулотларни тинимсиз сотиб 

олишга ундайди. Бу мақсадга улар катта маблағ сарфлайдилар – 

инсон психологиясидаги нуқсонларни тўғри аниқлаб, ана шу 

заиф нуқталарга босим ўтказиш йўлларини топиб берадиган 

кучли мутахассисларга катта маошлар тўлайдилар, рекламани 

имкон қадар кенг оммага етказиш воситаларидан пулни 

аямайдилар. Чунки бу чоралар иш беради – айнан истеъмолчи 

сергак бўла олмагани, ички ва ташқи муҳимлик тўридан чиқиб 

кета олмагани учун ҳам бу чоралар иш беради. 

Лекин муаммонинг яна бир қатлами бор. Гап шундаки, 

капиталистик ишлаб чиқаришга асосланган бозорда даромадлар 

бир томонга – ишлаб пул топадиганлар чўнтагидан ўз капитали 

(бизнеси) орқали бошқаларни ишлатиб пул топадиганлар 

чўнтагига қараб оқади. Натижада, жамият яратган моддий 

бойликлар озчилик қўлида жамланиб қолади. Бундай ҳолат 

қандай ички зиддиятга олиб келиши ва капиталистлар бунга 

қандай ечим топганини яққол тушуниш учун қуйидаги мисолни 

олайлик. 

Тасаввур қилинг, кичик бир шаҳарчада яшайсиз. У ерда 

кўплаб новвойхоналар бор ва аҳолининг нонга бўлган талабини 

ана шу новвойхоналар тўлиқ қоплайди. 

Энди шаҳарчадаги новвойлар орасида биттаси 

ишбилармонроқ чиқиб қолди дейлик. У бошқа новвойларга 

нисбатан тезроқ нон ёпиш усулини ўйлаб топди ва ўз 

новвойхонасида шуни жорий қилди. У энди рақобатда илгарилаб, 

нонларни бозор нархидан бир оз пастроқ нархда сота бошлайди. 

Бошқа новвойлар бунга икки усулдан бирида жавоб беради: ёки 

улар рақобатни кўтара олмай, ўз новвойхонасини ёпади, ёки ўз 

нонлари нархини тушириш учун унга сарфлайдиган 

масаллиғини камайтиради. Иккинчи ҳолатда аҳоли вақт ўтиб 

бошқа новвойлар ўз нонига етарлича масаллиқ солмаётганини 

нон сифати тушганидан пайқаб қолади ва ишбилармон 

новвойдан нон сотиб ола бошлайди. Ишбилармон новвой унинг 

нонига талаб ошгани сари, ўз ишлабчиқаришини кенгайтириб 

боради: рақобат сабаб бизнесидан айрилган бошқа новвойларни 

ҳам ишчи қилиб ёллайди ва новвойхонасини кенгайтиради. 

Бориб-бориб, шаҳарчада нон ишлаб чиқарадиган 

монополист фабрика юзага келади. Катта фабрика алоҳида кичик 

новвойхонадан кўра самарали ишлагани учун, у бутун 

шаҳарчанинг нонга бўлган талабини тўлиқ қоплай олади. 

Ишбилармон новвой фабрикада ишлаш учун шаҳарча 

аҳолисининг кўпчилигини ишга олади. Бизнесда фойда қилиш 

учун, харажатлар даромадлардан кам бўлиши керак. 

Ишбилармон новвойнинг энг катта харажати – бу ишчиларга 

тўланадиган маош. У фойда қилишда давом этиши учун, маошлар 

нондан келган даромаддан кам бўлиши керак. 

Муаммо мана шу ерда юзага келади. Фабрика чиқарган 

нонни сотиб олувчилар – бу шаҳарча аҳолиси. Лекин бу аҳоли 

олдингидек нон харид қилишда давом этиши учун, уларнинг 

даромади олдингидек қолиши керак. Фабрика эгаси маошларни 

олдингидек тутиб турса – шахсан унга фойда қолмайди. Демак, 

аҳоли ҳар сафар меҳнати қийматидан кам маош олади. Бориб 

бориб, аҳоли фабрика маҳсулотини сотиб олишга даромади 

етмай қолади: ишчилар нон истеъмолини камайтирадилар. 

Фабрика чиқарган маҳсулотнинг маълум қисми сотилмай 

қолади. 

Ишбилармон новвой буни реклама билан енгиб ўтишга 

уринади: шаҳарчанинг ҳар бурчагига ўз маҳсулотини мақтаган 

рекламалар осиб ташлайди. Аммо аҳолида маҳсулотни сотиб 

олиш учун даромад етарли эмаслиги муаммосини реклама билан 

ҳал қилиб бўлмайди: маҳсулотингиз хислатларини ҳар қанча 

осмонга кўтарманг, истеъмолчи уни сотиб олишга қурби етмаса, 

фойдаси йўқ. 

Ишбилармон новвой яна топқирлигини ишга солади: 

муаммо одамларда нон сотиб олишга етарли пул йўқлиги бўлса, 

ечим – одамларга ана шу пулни бериш. Лекин одамларга пулни 

маошларни ошириш орқали бериб бўлмайди – унда ишбилармон 

фойда қилмай қолади. Одамларга қўшимча пулни фоиз туғадиган 

қарзга бериш керак… 

Истеъмол кредити деган нарса ана шундай юзага келган 

(сўнгги йилларда Ўзбекистонда ҳам истеъмол кредити авж олиб 

кетди – ҳаммамиз буни нима эканини яхши биламиз). Бизнес 

бизда у ёки бу маҳсулотга эга бўлиш истагини уйғотади – унга 

пулимиз етмаса, озгина устама фоизи билан бўлаклаб тўлаш учун 

кредитга беради. Яъни, биз ўзимизга унчалик керак бўлмаган 

нарсани сотиб олиш учун ўзимизники бўлмаган пулни қарзга 

оламиз. Бу хатти-ҳаракат қанчалик рационал эканини баҳолашни 

ўзингизга қолдираман. 

Биз истеъмолчи сифатида ўз жиловимизни ўзимиз 

бизнеснинг қўлига тутқазамиз. Муҳимлик кўзимизни кўр ва 

ақлимизни заиф қилганда унинг айтганига индамай кўнамиз. 

Бизнеснинг ҳийлаларидан ҳоли, ўз қарорларига ўзи эгалик 

қилган мустақил шахс бўлиш учун бизга бор-йўғИ сергаклик 

керак… 

ИҚТИСОД ВА МУҲИМЛИК 
 

 

Ушбу бобда билдирилган фикрлар у ёки бу миллатни 

қоралаш ёки қадрини пасайтириш учун айтилмаган. Миллий 

муҳимлик таъсирида баъзи ўқувчиларимизнинг қонлари дарров 

қайнаб кетмаслиги учун буни алоҳида эслатиб ўтишни жоиз 

билдим. Биз яқин тарихимизда рўй берган ҳодисаларни холис 

кўриб чиқиб, улардан хулоса чиқаришни кўзлаймиз холос. 

Аввалги китобларнинг бирида биз миллий ғурур ҳақида 

гапирган эдик. Келинг, ана шу муҳокамани иқтисодий омилларни 

ҳисобга олиб кенгайтирамиз. 

Дунё – миллий мамлакатлардан иборат. Миллат 

тушунчасига қандай таъриф беришимиздан қатъий назар, 

кўпинча бир мамлакат аҳолиси бир миллат (бир халқ) сифатида 

кўрилади. 

Халқни халқ қилиб, якдил ҳолда ушлаб турадиган елим – 

бу миллий ўзлик. Миллий ўзлик – бу алоҳида халқ вакили бўлган 

шахснинг турли хил омиллар сабаб айни ўзига яқин бўлган 

одамлар билан бир гуруҳга тегишли эканини ҳис қилиши ҳолати. 

Миллий ўзлик асоси сифатида умумий тарих, умумий маданият 

ва қадриятлар ёки этник келиб чиқиш олиниши мумкин. 

Ўрта Осиё мамлакатлари ҳукуматлари мустақилликка 

эришгандан кейин ўз жамиятларини жипслаштириш учун ягона 

ғоя излай бошладилар (мактабдаги миллий ғоя ва миллий 

мафкура дарслари эсингиздадир). Совет Иттифоқи парчаланишга 

яқин келганда унинг таркибидаги республикаларда миллий-

этник ғурур кайфиятлари (содда қилиб айтганда, миллатчилик) 

кучая бошлади. Шу сабабдан ҳам янги мустақил бўлган 

республикалар миллий ўзликни этник фундамент устига 

қуришни танладилар. 

Бу қанчалик самара берганини муҳокамадан билиб 

оласиз. Лекин, келинг, аввал этник асосга эга миллий ўзлик нима 

эканини охиригача тушуниб олайлик. 

Содда қилиб айтганда, Ўзбекистон ўзига янги миллий 

ўзлик асоси қилиб «ўзбеклар буюк ва қадимги халқ» деган ғояни 

олди. Қўшниларимиз ҳам ўз этник гуруҳлари буюклиги ва 

қадимийлигини ўз миллий ўзликларига асос қилиб олдилар. 

Ўзбекистонда Муқанна ва Ибн Синодан тортиб, бир ерлардан 

келиб қолган Аштархоний ва Шайбонийлар ҳам 

«ўзбеклаштирилди». Тожикистон Сомонийлар салтанати 

буюклигини эслаб, кўксига муштлай бошлади. Қирғизистон 

ўзининг қадимги эпоси қаҳрамони Манас шахси атрофида қирғиз 

этник буюклиги асосида миллий ўзлик қурмоқчи бўлди. 

Қозоғистон чингизийлар ва улардан қолган Олтин ва бошқа 

ўрдалар буюклиги асосида миллий ўзлик қуришга тушди. 

Туркманистон бунда ўз президенти шахсини улуғлаш йўлидан 

боришни танлади (аммо уларда ҳам этник ўзига хосликка 

эътибор бериш одати жуда кучли – давлат байроғида гилам 

нақши борлиги, чавандозликка ўта катта аҳамият бериш ва 

ҳоказо). 

Энди. Этник буюклик (ўзига хослик, ягоналик ёки шунга 

ўхшаш ҳар қандай шовинистик тусдаги ёндашув) асосида 

қурилган миллий ўзлик сиёсий ва иқтисодий жиҳатдан икки хил 

жиддий муаммони келтириб чиқаради.  

Биринчи муаммо – бу шундай миллий ўзликни танлаган 

мамлакат ичида юзага келади: ҳар қандай халқ (айниқса, Ўрта 

Осиё каби қадимдан дунёнинг турли қисмларига қуруқлик 

орқали боғланган минтақада яшовчи халқлар) турли хил этник 

гуруҳ вакилларидан ташкил топган. Давлат сиёсати даражасида 

айнан бир этник гуруҳ буюклигини миллий ўзликка асос қилиб 

олинса, ана шу этник гуруҳга кирмаган ҳамма шу ғоядан 

«ташқарида» қолиб кетади. 

Сизнинг этник келиб чиқишингизни билмайману, лекин 

тасаввур қилинг, сиз татарсиз. Ота-бобонгиз қандайдир ҳаётий 

сабабларга кўра шу ерларга келиб қолиб кетган, сиз шу ерда 

туғилгансиз ва шу ерни ўз ватанингиз деб биласиз. Телевизорни 

ёқсангиз, ҳар икки каналдан бирида сухандон буюк ўзбекларнинг 

буюк тарихи ва буюк аждодлари ҳақида гапириб, ўзбек 

эканимиздан фахрланишимиз кераклигини айтади. Мактабга 

борсангиз, устозингиз буюк ўзбек олими Беруний Колумбдан 

олдин Ер курра шаклида эканини билгани ва дунёдаги биринчи 

глобусни яратгани ҳақида фахрланиб гапиради (аслида Ер – 

шарсимон эканини қадимги юнонлар давридаёқ олимлар 

билган). Хуллас, сизга ҳар томондан сиз буюк ва қадимий халқ 

орасида яшаётганингиз – лекин шахсан сиз ана шу гуруҳ вакили 

эмаслигингиз эслатилади. Хўш, бу сизнинг миллий 

ўзлигингизми? 

Этник буюклик асосида қурилган миллий ўзлик маҳаллий 

аҳоли қатламларини қандай бир-бирига бегона қилишини 

тушундик, менимча. Лекин бундай миллий ўзликнинг яна бир 

салбий таъсири бор: у бошқа халқлар билан алоқаларимизни 

чигаллаштиради. Айниқса бу халқлар ён қўшниларимиз бўлса ва 

айниқса улар ҳам устларига «буюк ва қадимий элат» либосини 

кийиб олган бўлса. 

Биринчи президент даври – Ўрта Осиёдаги 

республикаларда этник буюкликка асосланган миллий ўзлик 

гуллаб-яшнаган давр бўлди. Бешала республикада ҳам ички 

аҳолининг асосий этник гуруҳга кирмаган қисми ўзини миллий 

ўзлик ва ватан туйғусидан маҳрум қилингандек ҳис қилди. Ва 

бешала республика ҳам ўзининг «буюклиги» пойдеворини шу 

даражада кўтардики, ёнидаги бошқа халқлар билан орасида 

катта жарлик пайдо бўлди. Бу жарлик ёнма-ён яшайдиган 

халқлар орасидаги маданий ва ундан ҳам муҳими – иқтисодий 

алоқаларни ўта қийинлаштирди. 

Иккинчи президент келиб, бу ҳолатни ўзгартирди: у ўз 

минтақамиз ичидаги маҳаллий ҳамкорлик, савдо ва инвестиция 

алоқалари катта аҳамиятга эга эканини англади ва шу 

йўналишда ҳаракат қилди. Ўзи-ўзини хурсанд қилиш учун оёғи 

остига қуриб олган буюклик пойдеворидан тушиб, қўшниларга 

қўл узатиб, ўзаро манфаатли ва миллатчиликдан ҳоли 

алоқаларни ўрнатиб, халқимиз ҳеч қайси жиҳатдан ютқазгани 

йўқ – ҳатто ана шу фақат бизнинг миямиздагина мавжуд бўлган 

субъектив буюклик ҳам камайиб қолгани йўқ. 

Давлат сиёсатидаги бундай бурилиш шахсан мен учун 

жуда кулгили ҳолатларни юзага келтирди: кечагина 

Тожикистоннинг Рогун тўғонини – ва шунга қўшиб бутун тожик 

халқини ёмонлаб юрган «арбоблар» бир зумда бошқа ашулани 

айта бошладилар. Нима бўлаётганини тушуниб турган одамда 

кулги уйғотадиган бу ҳолат аслида етарлича жиддий хулосага 

келишимизга ёрдам беради: миллий иқтисодни ривожлантириш 

каби прагматик омиллар қаршисида осмондан олиб ёзилган ва 

ҳар йўлига ёш авлоднинг миясига қуйилган «буюклик» ғоялари 

ҳеч қандай кучга эга эмас. Содда қилиб айтганда, дунё бизнинг 

калламиздаги ғояларимизга қараб айланмайди – иқтисодий 

зарурат ўзимизга таскин бериш учун ўйлаб топиб олган ҳар 

қандай сароб ғояларимизни бир зумда тарқатиб юборади. 

Ҳали ҳам этник буюклик мафкурасидан охиригача озод 

бўла олмаган ўқувчиларнинг қон босими ошиб кетмай туриб, 

масалага яна ҳам кенгроқ назар ташлайлик. 

Шу бўлим бошида танишиб олган рационалликни ишга 

солиб, яхшилаб ўйлаб кўрсак – буюклик ростдан ҳам субъектив 

тушунча. Уни ўлчаб ҳам, тайинли таърифлаб ҳам бўлмайди. 

Тарихимиздаги буюк салтанатлар буюклигини нима 

белгилайди? Улар эгаллаган ер майдоними? Қанча аҳоли устидан 

ҳукмронлик қилганими? Қанча ресурсларни эгаллаганими? Дунё 

илм-фани равнақига ҳисса қўшган алломаларимиз буюклигини 

нима белгилайди? Улар ёзган илмий ишлар сони ёки ҳажмими? 

Уларнинг илмий ишлари нечта одамга етиб борганими? 

Бунақа чамалаш машқи ҳеч бир жиддий натижага олиб 

келмайди. Ундан кейин, бугунги фаровонлигимизни ўтмишда 

авлодларимиз қанчалик буюк бўлгани ҳал қилмайди. Буюк тарих 

ва буюк аждодлар билан фахрланиш оилангизни боқмайди, 

камингизни бутламайди, турмуш даражангизни кўтармайди. 

Буюк миллат вакили бўлиш глобаллашган дунё бозоридаги 

рақобатни енгишингизга ёрдам бермайди – экспорт учун 

чиқарган маҳсулотингизни бошқа халқлар учун жозибали қилиб 

қўймайди. Буюк аждодлар билан қуруқдан-қуруқ фахрланиш 

экин майдонларидаги ҳосилдорликни оширмайди, илмий-

техник инновацияга ҳисса қўшмайди, ишлабчиқариш 

самарадорлигини оширмайди. Хуллас, нима демоқчи эканимни 

тушундингиз, назаримда. 

Ундан кейин, фахр туйғуси – реал асосга эга бўлиши керак. 

Шахсан сиз амалга оширмаган ишлар учун фахрланиш, тан олиш 

керак, мантиқсиз иш. Ал-Хоразмий математик таҳлил соҳасига ўз 

изланишлари билан ҳисса қўшган бўлса – бу унинг ютуғи, 

сизники ёки унинг номини «фахр» билан кўтариб юрган ТАТУ 

талабасиники эмас. Албатта, сиздан олдин илм-фанга ҳисса 

қўшганларнинг меҳнатини қадрлаш ва меросини ўрганиш – 

уларга эришган ютуғи учун ҳурмат кўрсатиш керак. Лекин 

уларнинг илмий меросини ўрганмасдан, амалда улар қилган 

меҳнатнинг ўндан бирини ҳам қилмасдан, шунчаки, қуруқдан-

қуруқ улар билан фахрланиш – чиндан ҳам урушда қатнашиб, 

ватанни ҳимоя қилган отасининг ҳарбий орденларини кўксига 

тақиб олиб, умрида қўлига қурол олмай туриб, кўчада гердайиб 

юрган боланинг иши. 

Миллий ўзлик аслида қандай бўлиши кераклиги, миллий 

ғурур ва миллий манманлик ўртасидаги фарқ ҳақида аввалги 

китобларда батафсил айтилган – бунга ортиқча тўхталиб 

ўтирмаймиз. 

ТАРИХИЙ ХОЛИСЛИК 
 

 

Ушбу бобда биз холисликни чуқурроқ англашга уриниб 

кўрамиз. Холислик ҳақида аввалги китобларнинг бирида ҳам гап 

борган эди, аммо рационал фикрлаш ва иқтисодий мантиқ 

тушунчаларини ҳам инобатга олган ҳолда бу масалани кенгроқ 

таҳлил қилсак зарар қилмайди. 

Рационаллик ҳақидаги бобдан эсимиздаки, одамзоднинг 

атрофида юз бераётган жараёнларга берган баҳоси реал 

(объектив) фактлар қатори унинг ички кечинмалари ва турли 

иррационал омилларга ҳам асосланади. Аммо сергак шахснинг 

асосий хислати шуки, у муҳимлик вқ қўрқув натижаси бўлган 

иррационал омиллар унинг фикри тиниқ ва холис бўлишини 

қийинлаштиришига қаршилик қила олади. 

Иқтисод – ижтимоий фан. У айнан жамиятдаги моддий 

олди-бердилар ва шу олди-бердиларни тартибга солаётган 

қонуниятларни ўрганади. Ҳар қандай ижтимоий фан жамият 

тараққиётини яхшироқ тушуниш учун шу жамият бугунгача 

босиб ўтган йўлга назар ташлайди. Иқтисодчи ҳам тарихга 

мурожаат қилмасдан, жамиятдаги моддий муносабатлар тарихан 

қандай ривожланганини англаб етмасдан туриб, бугунги 

иқтисодий жараёнларни охиригача тушуна олмайди. 

Аммо кўп жамиятлар қатори бизда ҳам тарихни 

ўрганишга қандайдир носоғлом ёндашув бор: тарихни бугуннинг 

ютуқ ва камчиликларини асослаб бериш учун ўрганиш одати авж 

олган. Бунинг объектив сабаблари бор албатта – мустақилликка 

эришгандан кейин янги ўзликни топиш учун тарихга мурожаат 

қилинди, бунда тарихнинг маълум саҳифаларига кўз юмиш, 

бошқаларини пардозлаб кўрсатиш эҳтиёжи пайдо бўлди 

(мафкуравий мақсадлар учун). Буни холис туриб, тўғри тушунса 

бўлади. 

Аммо давлат сиёсатини четга суриб, жамиятшунослик ва 

иқтисод фанлари нуқтаи назаридан тарихни ўрганишга аҳд 

қилган одам юқоридаги каби усулдан фойдаланиши нотўғри. 

Илм-фан соҳаси аввало унинг қарамоғида мавжуд ҳамма 

фактларни одилона ва бетараф таҳлил қилиб, объектив 

хулосалар чиқариши керак. Илм-фанни дунёни англашга бўлган 

бошқача уринишлардан айнан ана шу жиҳати фарқлайди. 

Иқтисодчи тарихни ўтмишда йўл қўйилган хатоларни 

билиш ва уларни қайтармаслик учун ўрганади (аслида, ҳар ким 

ҳам шу мақсадда ўрганиши керак тарихни – лекин биз камтарлик 

қилиб, бу қоидани фақат иқтисодий тарихга қизиққан шахсларга 

тавсия қиламиз). 

Тарихдаги жараёнларни иқтисодий мантиқ билан 

англашга уринган одам ўтмишда бўлган жараёнларни «тақдир», 

«буюклик» ёки шунга ўхшаш идеалистик руҳда таҳлил қилмайди. 

Иқтисодчи учун қайсидир асрда бир салтанат бошқасига юриш 

қилишининг «адолат» ёки «арш истаги» каби важларга 

асосланмайди – иқтисодчи чекланган ресурслар учун рақобат 

уруш ва зиддиятларга олиб келишини билади. 

Иқтисодчи тарихда бир мамлакат бошқасига урушда 

ютқазиб, қарам бўлиб қолишига «Болтавой Тешавойни сотиб, 

душман тарафга ўтгани учун шундай бўлди» каби далилларни 

жиддий қабул қилмайди. У ютқазган мамлакат иқтисодий 

жиҳатдан заиф бўлгани – заиф иқтисод уруш харажатларини 

кўтара олмаслигини, унинг қурол-яроғи кам ёки паст сифатли 

бўлишини, армияни таъминлаши қийинлигини билади. 

Ўрганилаётган давр ва жойдаги иқтисодий вазият маҳаллий 

қурол ишлаб чиқариш орқада қолганини, армияни тузиш ва 

юритиш усуллари эскирганини, уни ислоҳ қилишга пул 

сарфланмаганини – ўзида бўлмаса, бошқалардан замонавий 

қуролларни сотиб олиш учун савдо алоқалари етарлича 

ривожланмаганини тушунтириб беради. 

Босқинга учраган мамлакат ички иқтисодий 

зиддиятлардан азият чекаётган бўлса (масалан, кенг қатлам 

аҳоли яшаш шароити оғир бўлса) – босқинчиларга қарши 

курашиш истаги ҳам паст бўлади. Қорни етарлича тўймайдиган 

лашкарга ватанни ҳимоя қилиш муқаддас бурч эканини минг 

уқтирманг, муқаддас китоблару, олий фармонларни минг унинг 

кўз олдида ўйнатманг – ундаги ватанни ҳимоя қилиш истаги 

пайдо бўлмайди (пайдо бўлса ҳам, унинг бунга жисмоний кучи 

етмайди). 

Мана, мен ўз тарихимиздан мисол келтираман. Россия 

империяси Ўрта Осиё хонликларига бостириб келганда, 

аждодларимиз самарали қаршилик кўрсата олмагани сабабини 

турли одам турлича тушунтиради. Кўпинча бу тушунтиришлар 

«Хива хонлиги, Қўқон хонлиги ва Бухоро амирлиги умумий 

душманга қарши бирлаша олмагани учун шундай бўлган» деган 

тусда бўлади. Бу қайсидир даражада тўғри баҳо бўлгани билан, 

ўта умумлаштирилган жавоб. «Уларнинг бирдам бўлиб ҳаракат 

қила олмаслигига айнан нималар сабаб бўлган?» деган савол 

берилса, мана шу ерда айбдорларни излаш ўйини бошланиб 

кетади. Тасдиқланмаган тахмин ва фаразлар баҳси эса – бу фан 

эмас. 

Иқтисодчи айнан нима бўлганини тушуниш учун ўша 

даврдаги шу уч давлатдаги иқтисодий вазиятга қарайди. 

Иқтисодчи рус армиясига қарши тура олмаслик сабабини излаб, 

«Икки хонлик ва амирликдаги ишлабчиқаришнинг асосий 

соҳалари нима бўлган?», «Аҳоли турмуш даражаси қандай 

бўлган?», «Армия ҳажми ва уни керакли даражада ушлаб туриш 

учун йиллик харажат қанча бўлган?», «Қурол ишлаб чиқариш 

саноати қай даражада ривожланган эди?» ва бошқа кўплаб шунга 

ўхшаш холис фактларни аниқлашга қаратилган саволларни 

беради. 

Албатта, Россия империяси минтақамизга 

инсонпарварлик ниятларида бостириб келмаган (баъзи рус 

тарихчилари шундай бемаъни даъвони қилишга уринса ҳам). 

Империяга ресурслар керак бўлган. Биз учун русларнинг бу ерга 

келишининг асл мақсадини аниқ билишдан кўра, бизнинг 

қаршилигимиз нега қарамликни тўхтатиб қола олмагани 

сабабларини холисона ўрганиш муҳим... 

Энди шулардан бугунги кунда қўлласа бўладиган 

хулосаларни чиқарайлик. 

Бошқарув ўзгариши билан, дунёга эшикларини яна кенг 

очган Ўзбекистонда бугун «у билан дўст бўлсакмикан, бу билан 

дўст бўлсакмикан» деган саволлар одамларни ўйлантиряпти. 

Тарихни объектив ўрганган одам халқаро савдо ва ҳамкорликда 

ҳеч ким билан дўст бўлиш имконсизлигини – чекланган 

ресурслар учун кураш мантиғи асосида ишлайдиган халқаро 

алоқаларда «дўстлик» ёки «биродарлик» каби мавҳум 

тушунчалар билан иш олиб борилмаслигини яхши тушунади. 

Бизга Россия ҳам, Хитой ҳам, Туркия ҳам дўст эмас. Ҳар 

бири биз билан олди-берди қилиш эвазига бир нимага эга 

чиқишни, ўз миллий манфаатини таъминлашни кўзлаган. 

Россияга биз уларга хомашё сотиб, улардан тайёр товар сотиб 

олишимиз керак. Аҳолиси улкан Хитойга бизнинг қазилма 

бойликларимиз ва транспорт коридорларимиз керак. Туркияга 

саноатини бизнинг мамлакатга олиб келиб, бизнинг арзон ишчи 

кучимиздан фойдаланиб, экспорт учун чиқараётган маҳсулоти 

таннархини пасайтириш керак. Биз билан «дўст» бўлишга истак 

билдирган ҳар кимга биздан нимадир керак. 

Иқтисодий алоқалар ана шундай моддий манфаат асосида 

ишлайди. Бунда «туркий оғалик» ёки «инсонпарварлик» каби 

ҳиссиётларга ўрин йўқ. Бундай жумлалар биз билан «дўст» 

бўлишни кўзлаган у ёки бу давлатни аҳолига реклама қилиш 

учун ишлатилади холос. 

Хўш, нуқул ўз манфаатини кўзлаб, биз билан олди-берди 

қилмоқчи бўлган, кўп ҳолларда бизникидан каттароқ иқтисодий 

қудратга эга бундай давлатларга қайсидир жиҳатдан тобе бўлиб 

қолмаслик учун нима қилиш керак? (19-асрда Россия 

империясига қарши тура олмаган уч давлат нима қилиши керак 

эди?) 

Жавоби бир қарашда оддий: миллий иқтисодни кўтариш 

керак. Лекин бу жумланинг ортида анча кенг ислоҳотлар 

турибди: саноатни ривожлантириш, илм-фан ва технологияга 

сармоя қилиш, коррупцияни енгиш. Буларнинг ўзи улкан 

масалалар. 

Ҳа, кўп нарса қилиш керак. Лекин уларни қилишга 

киришишдан олдин жамият аввало нимадир қилиш кераклигини 

англаб етиши керак (муаммони кўра билиши керак). Ўтмиш ва 

бугунни холисона баҳолаш қобилиятисиз эса муаммоларни кўра 

билиш мутлақо имконсиз. 

ТЕНГ ТЕНГИ БИЛАН 
 

 

Бугун жамиятимизни ичидан кемириб бораётган 

иқтисодий муаммолардан энг жиддийси – даромадлар ноҳақ 

тақсимланишидир. 

Собиқ Иттифоқ тарқаб, бозор иқтисодиётига ўтишни 

бошлаганимиздан бери, ҳокимият эгалари бизга энди ҳаётимиз 

яхшиланиб кетишини – ҳамма ўзи истагандек яшаши 

мумкинлигини айтиб келадилар. Лекин кўпчилигимиз ўзимиз ва 

атрофимиздагилар турмуш даражасида ҳеч бир жиддий 

яхшиланишни кўрмаяпмиз. Бутун бир қишлоқларнинг 16-30 

ёшлик эркак аҳолиси биздан ҳолати бир оз яхшироқ бўлган 

шимолдаги собиқ иттифоқдошларимиз юртига бориб, кўп 

ҳолатда ҳақ-ҳуқуқсиз яшашга ва меҳнат қилишга мажбур. 

Шу ерда болалигимдаги бир воқеа эсимга тушди. 

Мактабнинг 7-8 синфида ўқиб юрган пайтларимда адабиёт 

дарсида Шароф Бошбековнинг «Темир хотин» пьесасини 

ўқиганмиз. Пьесада Аломатхон (Олимтой исмли ёш олим яратган 

робот аёл) Қўчқор аканинг турмуш даражасини кўриб, унга 

ачинган жойи бор. Пьесада Совет даври ўзбек қишлоғи ҳаёти 

кўрсатилган – Қўчқор аканинг хотини Қумри опа ўчоққа тезак 

ёқиб, чой қайнатиши тасвирланган. 

Асарнинг шу жойида адабиёт ўқитувчимиз замоннинг 

сиёсатига эргашиб, Советлар даврида шунақа ноҳақликлар 

бўлганини, бизнинг (яъни Ўзбекистоннинг) шунча гази бўла 

туриб, оддий ўзбек одамлари газсиз – ўчоқларига тезак ёқиб 

яшагани, табиий бойликларимизнинг кўп қисми марказга – 

Россиянинг ғарбий қисмига ташиб кетилгани, умуман – автор 

ўша даврдаги даҳшатли цензурадан қўрқмай, асарида шу 

нарсаларни секин-аста «қистириб» ўтиб кетганини таъкидлаган. 

Ўзим қишлоқдан бўлганим сабаб, бу гапларни дарров ўша 

пайтдаги мустақил Ўзбекистоннинг қишлоқларига 

солиштирганман. Бу гаплар 2001-2002 йилларда (яъни, 

мустақилликка эришганимизга 10 йилдан ошган пайтда) 

айтилаётган бўлса ҳам, биз ҳалигача ўчоқда овқат пиширар эдик. 

Қишлоқларда газнинг ҳиди ҳам йўқ эди. Ҳозир ҳам йўқ. 

Хўш, Советлар пайтида биздан тинимсиз «олиб кетилган» 

(бу жумла қўштирноққа тўлиқ лойиқлигини кейинроқ кўрамиз) 

миллий бойликларимиз ўзимиз алоҳида давлат бўлганимиздан 

кейин нимага ўзимизга хизмат қилишни бошламади? Табиий газ 

захираларига энг бой 20 давлатлар ичига кира туриб, нимага 

ҳалигача халқ бу миллий бойликдан баҳраманд эмас? 

Совет пайтида республикадан олиб чиқиб кетилган 

табиий бойликлар эвазига бутун республика халқига 

Иттифоқнинг турли бурчакларидан бошқа товарлар етказиб 

берилган. Бошбеков пьесасида таърифланган пайтда Советлар 

республиканинг барча қисмини газлаштириб улгурмаган – у 

пайтда Россиянинг қишлоқларида ҳам Иванлар ўрмонини кесиб 

келиб уйини иситган. Яъни, республикадан олиб чиқиб 

кетилаётган ҳар қандай бойлик эвазига Совет ҳукумати 

республика халқига бошқа бойликларни етказиб берган. Бу 

етказиб берилаётган бойликлардан ҳамма нисбатан тенг 

баҳраманд бўлган – чунки у пайтда бойлик орттириш, хусусий 

мулкка эга бўлиш қораланган. 

Ҳозир ҳам табиий бойликлар ташқарига олиб чиқиб 

сотиляпти – фақат бундан келаётган даромаддан бутун халқ 

манфаат кўрмаяпти. У даромадлар «бозор иқтисодиёти» шиори 

ёзилган деворлар билан тўсилган идораларда ўтирганларга 

насиб қиляпти. Буни ҳаммамиз кўриб-билиб турибмиз. 

Каримовдан кейин, дарвозаларини ташқи дунёга яна ҳам 

кенг очган Ўзбекистонни чет эллик сармоядорларга «кўз-кўз» 

қилиш учун яратилган бир вебсайтда мамлакатимизнинг ҳали 

ишлатилмаган 11 триллион долларлик табиий бойликлари 

борлиги қайд этилибди. Иқтисодий тушунчага эга бутун шахс 

сифатида сиз мана шу қиймат ва аҳоли турмуш даражасини бир-

бирига солиштириб кўринг... 

Миллий бойликлардан бутун халқ бирдек манфаатдор 

бўлиши керак дегани – бу ўша миллий бойликларни сотиб, 

олинган даромад халққа тарқатилиши керак дегани эмас. 

Биринчидан, табиий ресурслар аввало маҳаллий иқтисод ва 

аҳоли эҳтиёжлари учун ишлатилиши керак. Шу ички эҳтиёждан 

ортиб қолган қисмигина ташқарига олиб чиқиб сотилиши 

мумкин. 

Дарров сотиб ейишимиз ҳам шартмас – келгуси 

авлодларга қолдирсак ҳам ёмон бўлмайди. Одатда 

фарзандларига боғ қолдиришни қадрият деб биладиган ўзбек 

бутун мамлакат боғидаги бойликлари ташқарига олиб чиқиб 

сотиб юборилишига индамай қараб тургани ачинарли. 

Экспортдан келган даромад ижтимоий мақсадларга 

йўналтирилиши керак. Бутун халқ фойдаланадиган йўллар ва 

иншоотларни яхшилаш, таълим ва соғлиқни сақлаш 

тизимларига сармоя киритилиши – умуман, бу пуллар жамиятга 

узоқ муддат наф келтирадиган мақсадларга сарф бўлиши керак. 

Жамиятда барча қатламларнинг турмуш даражаси ва 

даромадлари бир хил ўсиши – фаровонликнинг энг муҳим 

омилларидан бири. Халқнинг бир қисми бойликларни 

ўзлаштираверсаю, бошқа қисми оғир иқтисодий шароитга 

маҳкум қилинса – бунинг оқибати бутун жамият учун ачинарли 

якун топади. Иқтисодий қийинчилик жиноятчилик ва 

имконсизликдан қилинадиган бошқа бузғунчи хатти-ҳаракатлар 

кўпайишига – иқтисодий орқада қолаётган синф ва бойликларни 

асоссиз эгаллаб олаётган синф ўртасида ижтимоий адоват келиб 

чиқишига олиб келади. 

Кўплаб илмий тадқиқотлар хулосаси ҳам худди шу 

фикрни таъкидлайди: алоҳида мамлакат ёки унинг бир қисмида 

аҳоли даромадлари қанчалик кескин фарқ қилса, шу ҳудудда 

уюшган жиноятчилик, алкоголизм, гиёҳвандлик ва коррупция 

каби жиддий ижтимоий муаммолар кўлами ҳам шунчалик катта 

бўлади. 

Жумладан, Морган Келли Қўшма Штатларнинг 200та 

шаҳарлашган округида ўтказган тадқиқоти3 натижасига кўра, 

даромадлар ўта даражада нотенг тақсимланган ҳудудларда ўз 

турмуш даражасини яхшилаш имкониятидан маҳрум қилинган 

аҳоли қатлами томонидан оғир жиноятлар содир этиш эҳтимоли 

жуда юқори. Бунда тадқиқотчи жиноятчининг нисбий 

қашшоқлик даражаси, ирқи ёки оилавий шароити муҳим 

эмаслигини – айнан унинг бойлар ва қашшоқлар ўртасидаги фарқ 

кескин бўлган ҳудудда яшаши муҳимроқлигини аниқлаган. 

Албатта, даромадлардаги тенгсизлик бу ижтимоий 

муаммоларнинг ягона сабаби эмас – лекин бу омил жамиятнинг 

умумий соғломлик даражасини белгилайдиган ва унинг 

тараққиётига фундаментал таъсир кўрсатадиган кўрсаткич. 

Аҳолининг бир қисми бошқа қисми эвазига бойиш билан, 

жамиятда хавфли тенгсизлик – ва шу тенгсизлик келтириб 

чиқарадиган офатлар юзага келади. Бундай ҳолатдан ана шу 

бойиб бораётган қатлам ҳам имконсиз азият чекади охир оқибат. 

Чунки баланд деворлар ва темир дарвозалар билан уларни ўраб 

турган жамиятдан батамом узилиш, ташқаридаги муаммолардан 

ўзини ҳимоялаш имконсиз. Уларга тўпланган бойликларни 

ишлатиб «бахтли» бўлиш учун ҳам камида жамият керак. Жамият 

чўкса – улар ҳам бирга чўкишларини тушуниб етсалар зора... 

Одамлар ҳақида эмас – бойлик ҳақида қайғурган одам, 

уддаласа, ана шу бойликка эришади. Лекин натижада одамлар 

ҳам у ҳақида эмас – унинг бойлиги ҳақида қайғурадиган бўлади. 

Инсон сифатида қадр топаман деган шахс бу интилишларини 

бошқа шахсларни қадрлашдан бошлаши керак. 

Сиз билан биз илм эгаллаб, жамиятимизда кечаётган 

жараёнларни қанчалик яхши тушунсак – уларга тўғри иқтисодий 

баҳо беришни, уларнинг асл сабабларини кўришни билсаккина, 

уларга амалий ечимлар топишимиз, атрофимиздагиларни ҳам бу 

 
 

3 https://doi.org/10.1162/003465300559028 (инглиз тилида) 

https://doi.org/10.1162/003465300559028

муаммолар ва уларнинг ечимлари ҳақида бохабар қилишимиз 

мумкин бўлади. 

ИШИМ БИТСА БЎЛДИ 
 

 

Ушбу боб жамиятимизни ичидан емириб келаётган энг 

катта муаммолардан бири – коррупция ҳақида4. Пора олиш-

беришни расман дунёвий ва диний қонунлар ҳам қоралайди. 

Лекин, нимагадир, одамлар бу иллатга эга бўлишдан унчалик 

чўчимайдилар ҳам, бундан халос бўлишга интилмайдилар ҳам. 

Хўш, нега биз бу иш «жиноят» ёки «гуноҳ» эканидан қўрқмаймиз? 

Чунки коррупция – бу иқтисодий феномен. Одамлар 

«ёмон» ёки «тубан» бўлганликлари учун порахўр бўлмайдилар – 

одамларга шу йўл билан даромад топишга имкон берилгани учун 

шундай қиладилар. 

Кўпинча академик адабиёт порахўрликни алоҳида 

одамлар тарбияси ёки табиатидаги нуқсонлар оқибати деб 

баҳолашдай содда таҳлил билан чекланиб қолади. Мана шундай 

ёндашув сабаб ҳам бугун халқимизни порахўрлик касалидан 

даволаш учун эфирга узатиладиган кўрсатувларда тарбиявий 

аломатларни кўрамиз. Уларга кўра, маънавий тубан одамларгина 

пора оладилар. Бундай кўрсатувларнинг муаммога берган ечими 

шуки, биз маънавиятимизни юксалтиришимиз керак, шунда 

порахўрлик каби пасткаш иллатлар ўз-ўзидан йўқ бўлиб кетади. 

Ҳаёт ва одамлар, афсуски, бунчалик оддий эмас. Агар 

порахўрликни «маънавият дарслари» билан тузатиб бўлганда 

эди, масжидларда ҳар ҳафта бундай иллатларни қоралаб ваъз 

ўқиган имомлар жамиятни ҳалолликка олиб чиқар эди. Агар бу 

назария тўғри бўлса, порахўрлик кенг тарқалган бизнинг жамият 

 
 

4 Манба мақола: https://iqtisod.uz/2019/05/19/korrupsiyaga-
noma%ca%bcnaviy-baho-uch-boshli-ajdar 

https://iqtisod.uz/2019/05/19/korrupsiyaga-noma%ca%bcnaviy-baho-uch-boshli-ajdar
https://iqtisod.uz/2019/05/19/korrupsiyaga-noma%ca%bcnaviy-baho-uch-boshli-ajdar

маънавий жиҳатдан қолоқ жамият бўлиб чиқади. Жуда ёқимсиз 

хулоса, шундай эмасми? 

Гап маънавиятда эмас. Гап моддиятда. Бизнинг жамиятда 

порахўрлик бунчалик авж олишига олиб келган бир нечта 

омиллар бор: одамлардаги тушунча торлиги, қонун кучи йўқлиги 

ва ижтимоий бефарқлик. Бу омиллар орасида «даромаднинг 

камлиги» деган омил йўқлиги сизни ажаблантирмасин – 

юқоридаги уч омил бартараф қилинмаса, одамларнинг ойлигини 

минг оширманг, улар пора олишда давом этаверадилар. 

Биринчи омил – бу тушунча торлиги. Айнан мана шу омил 

кўпинча «маънавият» бўёғига ботирилиб кўрсатилади. Лекин 

тушунча торлиги – бу маънавий тубанлик ёки тарбиясизликдан 

эмас, илмсизликдан келиб чиқади. Одамлар пора олиш ёки бериш 

оқибатларини кўра билмайдилар. Битта ўзбек ўз шахсий 

муаммосини ҳал қилиш учун пора бераётганда, бу иши бошқа 

ўзбеклар ҳаётига ҳеч қандай таъсир қилмайди деб ўйлайди. Ёки 

аксинча – ҳамма пора олди-берди қилади деб билгани учун, битта 

ўзи ҳалол туришидан ҳеч бир наф кўрмайди. 

Бундай хатти-ҳаракатга сабаб масала юзасидан кенг 

фикрлай олмаслигимиздир. Жамиятда пора билан иш битиши 

одатга айланишидан ҳеч ким манфаатдор эмас. Бундан ҳамма 

моддий зарар кўради (ҳамма қатори пора бериб, бу ишини 

арзимаган нарса деб билганлар ҳам). 

Кичик пораларнинг жамиятга солган соясини аниқ кўриш 

учун, оддий мисолни оламиз: ишга киришда пора бериш. Бугун 

боғча, мактаб, поликлиника каби муассасаларга ишга кириш учун 

кўп ҳолларда пора бериш кераклиги ҳеч кимни 

ажаблантирмайди (худди аслида шундай бўлиши керакдай). 

Лекин пора билан ишга киришда шу муассасалардаги бўш иш 

ўрнини энг яхши мутахассис эмас – порани тез ёки кўп берган 

одам эгаллайди. Бу болаларимизга яхши илм-тарбия бериши 

мумкин бўлган мутахассис ёки бизни ва яқинларимизни яхши 

даволаши мумкин бўлган мутахассис ишсиз қолди дегани. 

Энди шу мантиқни жамиятда пора билан ишга кираётган 

миллионлаб одамларни ҳисобга олиб кенгайтиринг: биз порага 

оддий ва тор назар билан қараб, ўзимиз ва яқинларимиз 

яшаётган жамиятда чала мутахассислар бизга хизмат 

кўрсатишига сабаб бўляпмиз. Ишимиз тушиб борадиган давлат 

ташкилотларида бизга паст сифатли хизмат кўрсатилиши, 

автомобилларимизни тез эскиртаётган кўчаларимиз 

қаровсизлиги, тарбиячи – тарбияламаётгани, ўқитувчи – 

ўқитмаётгани, шифокор – даволамаётгани, қурувчи – қуришни 

билмаётгани каби минг-минглаб камчиликлардан шикоят 

қилишдан олдин, балки, ўзимизнинг «арзимаган» пораларимиз 

мана шундай оқибатларга олиб келаётганини ҳам ўйлаб 

кўришимиз керакдир?.. 

Иккинчи омил – бу қонунларимиз кучсизлиги. Бунда 

қонунларимиз чалалигини назарда тутмаяпман. Коррупцияга 

қарши кураш масаласи сиёсий нутқларга етиб борганда, кўпинча 

ислоҳотлар ўтказиш, янги қонунлар қабул қилиш таклифлари 

билан чиқилади. Аммо муаммо порахўрликнинг илдизини 

қуритувчи қонунларнинг йўқлиги ёки чалалиги эмас – улар бор 

ва бут-бутун. Муаммо – ана шу қонунлар амалда 

қўлланилмаслигида. 

Бунда бизга давлат ва хусусан ҳуқуқни ҳимоя қилувчи 

органларни қоралаш ва айбдор қилиш жуда ёқади. Ана ўшалар 

амалдаги қонунларни ишлатмаётгани, пора олаётган 

амалдорларни жазоламаётганини – кези келса, уларнинг ўзи 

пора олаётганини айтиб нолигимиз келади. Лекин зум ўтмай 

ўзимиз йўл ҳаракати қоидасини бузиб, қўлга тушсак – жаримани 

пора билан йўқ қилишга уринамиз. Яъни, порага қарши курашиш 

учун жорий қилинган қонунлар бошқаларга татбиқ қилиниши 

керагу, бизни четлаб ўтиб кетавериши керак. 

Қонун ва адолатга бўлган мана шундай иккиюзламачи 

муносабат сабаб ҳам жамиятимизда қонун кучи йўқ. 

Манфаатларимизни қонун ҳимоя қилмаганда, қонун ва адолат 

йўқлигидан нолиганимиз билан, амалда ўзимиз қонунни ҳурмат 

қилишни билмасак, қонун ҳаммага тенг эканини қабул қилиб 

яшашни ўрганмасак – адолат ҳам бўлмайди, қонун кучи ҳам. 

Қонун кучсизлиги пора олди-бердисини осонлаштиради. 

Чунки пора олаётган ҳам, бераётган ҳам қонундан қўрқмайди. Ҳа 

нима – пора билан қўлга тушса, қонун унга қаттиқ турмайди, 

чунки қонун кучсиз жамиятда қонунни ҳам пора билан енгиш 

мумкин. Порахўрликка қўл ураётганлар қонундан қўрқиши 

лозим – бунинг учун қонунларимизга куч беришимиз керак. Ҳар 

қадамда ўзимиз оёқости қиладиган қонунда куч нима қилсин?.. 

Учинчи омил – бу ижтимоий бефарқлик. Бу ҳақида 

аввалги китобда ҳам айтиб ўтилган. Бу омилни тарбиявий 

кўрсатувларда «ўзим бўлай дейиш» деб аташади. Одам 

коррупция оқибатларини англаб туриб ҳам, бу муаммога бефарқ 

бўлиши ва хотиржам пора олиши мумкин. Бундай ҳолатлар кам 

учрайди – лекин бундай жиноятларда катта миқдорда пул 

иштирок этади. Шу сабаб ҳам, улардан келган зарар салмоқли. 

Шаҳар ёки вилоят ҳокимлари, прокурор ёки бошқа 

амалдорлар катта поралар олгани ҳақида эшитсак, “Улар шунча 

пулни нима қилар экин?“ деб ҳайрон бўламиз. Бу мантиқсиз 

савол. Чунки даромад ва одам эҳтиёжлари жуда нисбий 

тушунчалар. 

Сиз ҳозир ойига 5 миллион даромад қиляпсиз дейлик. 

Сизга кимдир қайсидир ишини битириш учун 1 миллион пора 

таклиф қилса, ортиқча 1 миллионни нима қилишингизни ўйлаб, 

бошингиз қотадими? Кўпчилигимиз ана шу порани оламиз – 

чунки бунинг натижасида жабр кўрадиган 4-5 одамга нисбатан 

бефарқмиз (биз уларни танимаслигимиз ҳам мумкин). Юз минг 

долларлаб пора олаётган амалдор ҳам бу ишидан жабр кўрадиган 

4-5 минг одамга нисбатан бефарқ. 

Фойдалироқ савол қуйидагича: сиз ана шундай амалга эга 

бўлсангиз, кўпчиликка нисбатан бефарқ бўлиб, катта пора 

олмаслигингизга ишончингиз комилми? 

Ижтимоий бефарқлик ҳаммамизда бор. Ҳаммамиз ҳам ўз 

манфаатларимизни биринчи ўринга қўйишга одатланганмиз. 

Мана шу ерда «маънавиятчилар» чайнайверадиган тарбиянинг 

ўрни бор. Бизни кўпчиликка бефарқ қилиб тарбия қилишади. 

Бугун ўзбек отаси боласига «ака-уканг, опа-сингилларинг билан 

оқибатли бўл» деб насиҳат қилади. Лекин камдан-кам ота 

фарзандини «ҳамма билан оқибатли бўл, ҳаммани одам сифатида 

қадрла» деб тарбия беради. Бир-биримизга бефарқлик ботқоғига 

борган сари ботиб бораётганимиз сабабларидан бири ана шунда. 

Юқорида муҳокама қилинган уч омил алоҳида юзага 

келмайди, балки бир-бирини кучайтиради. Тор тушунча қонунни 

билмаслик, билса ҳам уни ҳурмат қилмасликка сабаб бўлади ва 

ҳаммамизнинг манфаатларимизни ҳимоя қилиш учун жорий 

қилинган қонунлар кучини кесади. Кучсиз қонунлар эса 

ижтимоий бефарқ одамларга кўпчилик манфаатини топтаб, 

катта поралар олишга имкон беради. Ижтимоий бефарқ ота-она 

ижтимоий бефарқ фарзандларни тарбия қилади. 

Ва аксинча, ижтимоий бефарқ одамларнинг жазодан 

қутулиб қолиши одамлардаги қонунга бўлган ишончни 

сўндиради ва адолат кучини кесади. Қонун кучсиз жамиятда эса 

порахўрлик сабаб тушунчаси тор ва илмсиз авлод етишиб чиқади. 

Муаммони ҳал қилиш учун (ростдан ҳал қилиш учун) шу 

уч омилни бирданига ўққа олиш, масалага кенг ва ҳалол ёндашиш 

керак. Жамиятдаги муаммоларга ўз шахсий манфаатимиз нуқтаи 

назаридан қараб, кенг фикрлашни ўргана олмаймиз. Қонунларни 

ҳурмат қилишни миллий маданиятга айлантирмасдан, одил 

жамият қура олмаймиз. Бутун жамият ҳақида қайғуришни 

тарбия ва таълим методикаларимизга сингдирмагунча, ёввойи 

жамиятда яшайверамиз. 

ИККИ ЁРТИ – БИР БУТУН 
 

 

Олийгоҳларда янги талабалар гуруҳи билан дарсни 

бошлашда мен бир фикрни айтишни одат қилганман: 

машғулотлар давомида мен қизларга нисбатан тарафкашлик 

қилиб, уларга кўпроқ билим беришга уринаман. Бу гапдан баъзи 

йигитларнинг ғаши келади ва бундай қилиш адолатдан 

эмаслигини айтади. 

Мен бунга жавобан қизлар учун олийгоҳни битиргандан 

кейин чет элга кетиш қийинроқ эканини эслатаман – қиз бола 

учун билим ёки пул топиш учун ватанни тарк этиш осон эмас 

(йигитлар ўзларининг ёки ота-оналарининг орзу-ҳавасларини 

кўзлаб, четга ўқишга ёки ишлашга кетиши анча осон). 

Қизларнинг шу жамиятда қолиб, шу жамиятга наф келтириши 

эҳтимоли каттароқ. Демак, миллий иқтисодни ривожлантириш 

нуқтаи назаридан уларга ён босиш ва яхшироқ билим бериш 

мақсадга мувофиқроқ. 

Ёш мияларда танқидий фикрлашни жадал ишга 

туширадиган мана шундай ноодатий фикрни ўртага ташлаш 

билан мен гуруҳда жонли мулоқот ва жиддий иқтисодий 

муаммолар ҳақида муҳокамага муҳит яратишга интиламан. Бу 

усул ҳамма ҳолатда ҳам кутилган натижани бермайди: лекин 

асосий мақсад талабаларни фикрлашга ундаш, уларда инсон 

капитали жамият учун қанчалик аҳамиятга эгалиги ҳақида 

баҳслар олиб боришга қизиқиш уйғотиш. Дарс пайтида айтилган 

фикрга жиддий муносабат билдирмаган тақдирда ҳам, талабалар 

дарсдан ташқари пайт буни эслаб, таҳлил қилишга уринадилар. 

Албатта, мен бу гапни ярим ҳазир оҳангда айтаман. Лекин 

бунинг ортида аслида жамиятимизни иқтисодий фаровонликка 

эришишдан тийиб турган яна бир иллат ётади: бу нуқсонни 

батафсил муҳокама қилмасдан туриб, алоҳида шахснинг миллий 

иқтисоддаги ўрнини тушуниш қийин. Бу иллат, албатта, 

жамиятимизнинг ярмини ташкил қилган хотин-қизларни инсон 

ва иқтисодий ресурс сифатида қадрини тўлиқ англаб 

етмасликдир. 

Инсон жамияти мавжуд экан, унда ижтимоий меҳнат 

тақсимоти ҳам бўлади. Жамиятнинг бир қисми маълум 

вазифаларга, бошқа қисми – бошқа вазифаларга жавобгар 

бўлади. Тарихан эркаклар ва аёллар турли вазифаларга жавобгар 

бўлиши ҳам ана шундай ижтимоий меҳнат тақсимотига эга. 

Аввалги китобларда муҳокама қилингандек, эркаклар 

қадимдан уйдан ташқарида оилани боқиш учун ресурслар топиш 

билан шуғулланган. Аёллар эса асосан ана шу ресурсларни тўғри 

ва самарали сарфлаб, оила иқтисодини юритганлар. 

Албатта, замонавий аёлларнинг ҳаммаси ҳам бундай 

умумий қолипга тушмайдилар: илм-фан ёки бизнесда катта 

ютуқларга эришиб, эркаклардан кам бўлмаган аёллар жуда кўп 

ва бу жуда қувонарли ҳол. Соғлом жамиятда ҳар кимга ўз 

салоҳиятини тўлиқ юзага чиқариш учун зарур имкониятлар 

берилади. 

Аммо феминизмда кескинликка борган одамларга 

«аёллар оила иқтисодини юритишга ихтисослашган» деган гапни 

айтсангиз, улар дарров ҳужумга ўтадилар. Бундай реакцияга 

сабаб шуки, улар аёлнинг уйда қилган меҳнати эркакларнинг 

кўчада қилган меҳнатидан пастроқ деб биладилар. Шунинг ўзи 

ҳам феминизмнинг асл тамойилларини тўлиқ англамаган 

шахслар онгида чалкашлик келтириб чиқаради. 

Аёл уйда қолиб бажарадиган вазифаларининг жамият ва 

иқтисод учун қадри ва аҳамияти эркакларнинг кўчада пул топиб, 

оила боқиш учун қилган меҳнати қадридан юқори бўлса 

юқорики, паст эмас. Аёлнинг бу меҳнати иқтисодга катта ҳисса 

қўшади: у ишлабчиқариш жараёнида қатнашаётган эркакнинг 

(инсон ресурсининг) ишга яроқлилик даражаси юқори бўлишини 

таъминлайди. Бундан ташқари, аёл инсон ресурсларининг янги 

авлодини етиштиради – фарзанд тарбиялайди. 

Фарзанд тарбиясининг ўзи катта жисмоний ва ақлий куч 

талаб қиладиган меҳнат. Бу меҳнат машаққати ишчининг оғир 

меҳнатидан ёки олимнинг мураккаб илмий фаолиятидан 

қолишмайди. Жамиятнинг самарали аъзоси бўла оладиган 

жисмонан ва руҳан соғлом шахсни катта қилиш – кенг қамровли 

билимларни талаб қилади. Ёш боланинг шахсияти 

шаклланишига она кучли таъсир ўтказади: онанинг меҳнати 

шахснинг келажагини кўп жиҳатдан ҳал қилади. 

Албатта, бу билан ҳар бир аёл турмуш қуриб, уйда қолиб, 

фарзанд тарбияси билан шуғулланиши керак демоқчи эмасман. 

Аёл – алоҳида мустақил шахс сифатида – унга бахтли бўлишга 

имкон берадиган истаган ҳаёт йўлини танлашга ҳақли. 

Аёллар ва эркакларни ҳуқуқ ва эркинликда бир-бирига 

солиштириб, сиёсий даъволар қиладиган баъзи одамлар икки 

жинсни ҳар жиҳатдан бир-бирига тенглаштиришга уринадилар. 

Аммо икки жинс ҳеч қачон бир хил бўла олмайди – уларнинг 

ҳуқуқ ва эркинликлари тенг бўлиши керак, бу шубҳасиз. Лекин 

иккиси турли қобилиятларга эга (бири бошқасидан устун 

қобилиятлар эмас – қадри бир хил бўлган, бирдек муҳим бўлган 

қобилиятлар). 

Масалан, эркаклар (асосан) алоҳида бир вазифага чуқур 

ихтисослаша оладиган мавжудотлар. Эркаклар ўзлари танлаган 

илм-фан ёки ишлабчиқариш соҳасида чуқур билимларга эриша 

оладилар. Улар ана шу соҳанинг устаси бўладилар – лекин 

уларнинг билим ва тушунчалари ана шу соҳадан ташқарига 

чиқиши қийин бўлади. Аёллар, аксинча, кенг қамровли 

билимларга эга бўлишни яхши уддалайдилар. Аёллардаги ҳар 

қандай масалага турли ёндашув билан назар ташлай олиш 

қобилияти илм-фан ёки бошқарув муҳитида жуда қўл келиши 

мумкин. Шу боис, жамият аёлларга ўз илмий ёки ишбилармонлик 

салоҳиятини тўлиқ очишга имкон беришдан фақат ва фақат 

ютади. 

Албатта, барча эркаклар ва барча аёллар юқорида 

таърифланган қолипларга тушмайдилар. Лекин бу ерда мен 

етказмоқчи бўлган тушунча шуки, аёл ёки эркакнинг инсон 

сифатидаги қадрини у уйда қолиб меҳнат қилиши ёки кўчага 

чиқиб ишлаши белгиламайди. Бу икки хил меҳнатнинг жамият 

учун аҳамияти бир хил: ҳар иккиси ҳам жамият яшаб қолиши ва 

ривожланиши учун зарур. 

Афсуски, жамиятимизда аёлларни инсон сифатида 

қадрлаш кераклигини тушуниб етмаган одамлар талайгина. Буни 

билиш учун баъзи оилаларда қизлар ёки келинларга 

қилинаётган муомалани кузатиш кифоя. Ҳаётда дуч келган 

қийинчиликлар ёки ўз шахсий хатоларининг аламини аёлига қўл 

кўтаришдан оладиган эркакларнику гапирмаса ҳам бўлади: улар 

бутун шахс бўлишдан йироқ одамлар. 

Қиз фарзандларнинг таълим олишига ўғил фарзанддан 

камроқ эътибор бериш – хотин-қизларни инсон капитали 

сифатида қадрламасликка яна бир мисол. Кейинги ҳаётида 

амалдор ёки олим бўлиб кетмаган тақдирда ҳам, қиз бола олий 

маълумотли бўлиши керак: унинг фарзандлари тарбияси бунга 

боғлиқлигининг ўзи ҳам бунинг учун етарли асос. Буни тушуниб 

етган ота-оналар қанча кўпайса, жамият шунча равнақ топади. 

Умуман, кўпчилигимизда туриб-туриб юзага чиқиб 

турадиган аёлларга паст назарда қараш, уларнинг ақлий 

қобилиятларига шубҳа қилиш, уларнинг ўз мустақил фикри ва 

қарашлари йўқлигига ишониш каби бемаза одатлардан қанча тез 

қутулсак – шунча яхши. Бундай фикрлашимизга сабаб битта: ота-

онамиз бизга шундай тарбия берган. Тарбиядаги ана шу хатони 

кўтариб юришда давом этиб, уни фарзандларимизга ҳам 

берамизми-йўқми – яхшилаб ўйлаб кўришимиз керак. 

ИҚТИСОДИЙ МАНТИҚ 
 

 

Юқорида муҳокама қилинган барча ижтимоий муаммолар 

(тенгсизлик, коррупция ва ёввойи капитализм) асосида 

жамиятимизда, афсуски, авж олган иқтисодий саводсизлик 

ётади. Айнан фундаментал иқтисодий тушунчаларга эга эмаслик 

юртдошларимиз ана шу хатоларга йўл қўйишига олиб келади. 

Ҳар қандай масалага иқтисод нуқтаи назаридан туриб 

қаралса, кўп нарса дарҳол ойдинлашади, кўп саволга мантиқий 

жавоб топилади. Бу бўлимда биз ўзимизда ана шу кўникмани – 

атрофимизда бор муаммоларнинг туб моҳиятига етиб бориш 

учун иқтисодий мантиқни ишлатиш одатини шакллантирамиз. 

Тасаввур қилинг, сиз кичик оролдаги қабила вакилисиз. 

Оролда битта булоқ, чекланган дала майдони, чекланган ўрмон 

бор. Қабиладошлар бирга меҳнат қилиб (ҳар ким қўлидан келган 

иш билан банд бўлган ҳолда), ўз ҳаётлари учун зарур 

маҳсулотларни яратадилар. Баъзан кимда ортиқча маҳсулот 

бўлса – уни бошқаларда тўпланган ортиқча маҳсулотга 

айирбошлайди. Қисқаси, ҳамма нисбатан бир хил ҳаёт тарзини 

юритади. 

Қабила вакиллари турли хил шахслар бўлиб, уларнинг 

орасида жисмонан кучли одамлар ҳам бор. Ана шу кучлиларнинг 

бир-иккитаси калласига бир кун жуда ажойиб фикр келиб 

қолади: улар ўзларига керак нарсаларга эга бўлиш учун меҳнат 

қилишлари шарт эмас – нимани истасалар, куч билан 

бошқалардан тортиб олишлари мумкин. Ортиқча бойликка ёки 

ҳокимиятга эга бўлиш илинжи остида мана шундай оддийгина 

худбинлик ётади. 

Энди қабиланинг бир-икки вакили куч ишлатиб, оролдаги 

ресурсларга эга бўлиб олдилар дейлик. Бунда булоқдан сув ичиш, 

далада мол боқиш ёки ўрмонда ўтин териш учун ҳар ким уларга 

бирор нарса билан ҳақ тўлаши керак. Натижада, шу бир-икки 

шахс қўлида ортиқча бойлик йиғила бошлайди. 

Иқтисодий мантиқ бизга алоҳида шахслар қўлида ортиқча 

бойлик йиғилиши учун, ана шу моддий бойликлар қаердандир 

олиниши кераклигини айтади (осмондан тушмайдику ахир у 

қўшимча бойликлар). Яъни, кимдир астойдил бойиши учун, 

бошқа одам ёки одамлар астойдил қашшоқлашиши керак. 

Оролдаги мулкдорлар булоқ суви ёки дала ва ўрмондан 

фойдаланиш ҳуқуқини қолганларга сотиб, кўпгина қўшимча 

озиқ-овқат, чарм ва қабила вакиллари меҳнати натижаси бўлган 

бошқа маҳсулотларга эга бўладилар. Бу қабиланинг бошқа 

вакиллари қишда озиқ-овқатсиз ёки иссиқ пўстинсиз қоладилар 

дегани. 

Агар бундай тенгсизлик узоқ давом этса ёки ўта кескин 

тус олса – борган сари қашшоқлашиб бораётган қатлам охири 

қирилиб кетиш хавфига дуч келади. Мана шу ерда бой ва қашшоқ 

синфлар ўртасида жиддий низо бошланади. Кўпинча бундай 

низолар у ёки бу синфнинг қирғини билан якунланади. 

Мана шундай оддий мантиқ билан иқтисод бизга 

даромадлар адолатсиз тақсимланиши жамиятни ичидан емириб, 

унинг инқирозига сабаб бўлишини кўрсатиб беради. Аммо 

иқтисодий мантиқ бизга очиб берадиган хулосалар бу билан 

чекланмайди. 

Оролдаги ҳаётий зарур мулкка эга чиқиб олган шахслар 

қўлида тўпланган ортиқча бойлик – бу исроф бўлган ресурс. Улар 

қўлларида тўпланган ҳамма озиқ-овқатни еб юбора олмайдилар 

(бу жисмонан имконсиз). Улар ҳамма пўстинларни кийиб ҳам 

улгурмайдилар (кийим-кечак олавериб, жавони тўлиб кетганлар 

буни тушунсалар эди). Натижада, бу маҳсулотлар ишлатилмасдан 

увол бўлади. Шундоқ ҳам чекланган ресурслари бор оролда 

бундай исрофгарчилик охири инқирозга олиб келади. 

Бундан ташқари, мулкдорларга ҳақ тўлашга мажбур 

бўлган қабиладошлар оч ва яланғоч қолади. Бундан уларнинг 

соғлиги ёмонлашади. Натижада, улар самарали меҳнат қила 

олмайдилар – яъни, оролдаги меҳнат самараси тушади. Бу эса 

бутун қабилани яна иқтисодий инқирозга етаклайди. 

Мисолимизни яна ҳам кенгайтирайлик. Оролдаги мулкка 

эга чиқмаган қабиладошлар орасида ҳам жисмонан бақувват 

одамлар бўлиши мумкин. Қашшоқлар синфи ўз сафидан ана 

шундай одамларни сардор қилиб танлашлари ва улардан 

ўзларини ҳимоя қилишни сўрашлари мумкин. 

Мулкдорлар синфи қолганларда уларга нисбатан адоват 

кучайиб бораётганини сезишлари табиий. Улар жараёнга 

вақтида аралашмаса – бу уларнинг ҳалокати билан 

якунланишини улар яхши тушунадилар. Улар эҳтимолдаги 

қўзғолон етакчиларини аниқлайдилар ва ўз бойликларидан 

озгина сарфлаб ана шу етакчиларни «сотиб» оладилар. Ўйинга 

коррупция ҳам қўшилади. 

Натижада, қашшоқлар уларни бирлаштириб, уларга 

сардорлик қилиши мумкин бўлган одамлардан маҳрум бўлади. Бу 

уларнинг адолатсизликка қарши курашини қийинлаштиради. 

Бойлар уларни яна эксплуатация қилишда давом этадилар ва 

аввал таърифланган муаммолар илдиз отиб, ўсишда давом этади. 

Коррупциянинг энг катта иқтисодий зарари ҳам ана 

шунда: у жамиятнинг табиий ривожланиб бориши учун зарур 

бўлган ўзгаришларни тўхтатади, тараққиётни секинлаштиради. 

Шу боис ҳам коррупция авж олган жамиятларда жиддий 

ижтимоий ислоҳотлар қилиш жуда қийин. Дунёдаги коррупцияга 

энг чуқур ботган жамиятлар – энг қолоқ жамиятлардир. 

Биз юқорида тасаввур қилган оролда юз берган 

жараёнларни кузатиб чиқарган хулосаларимизни ҳар қандай 

алоҳида мамлакат ёки бутун дунё миқёсида қўллаш мумкин. 

Сайёрамиз – бизнинг коинот бўшлиғидаги оролимиз. Ундаги 

ресурслар чекланган. Унда ҳам меҳнат қилиб, қўшимча қиймат 

яратадиганлар – ва бошқалар яратган қийматга куч ишлатиб эга 

чиқадиганлар бор. Унда ҳам бойлик ва ҳокимиятга ружу 

қўйганлар шунчаки худбин одамлар. Унда ҳам эзилган синф 

вакиллари етакчилари поралар билан сотиб олинади. 

Инсон эҳтиёжидан ортиқча мулкка эга бўлиши – бу 

нотабиий ва иқтисодий зарарли ҳолат. Кўплаб хонадонга ёки бир 

нечта автомобилга эга бўлишни қандай эҳтиёж билан оқлаш 

мумкин? Бойларимизнинг чет элдаги ҳисоб рақамларида 

сақланаётган миллионлаб доллар пуллари қайси қора кунни 

ҳисобга олиб, бир четга ташлаб қўйилган? 

Жамиятимиздаги иқтисодий саводсизлик омма (айниқса, 

ҳаётдан кўп нарса кутаётган ёшлар) онгида жуда бир мантиқсиз 

тушунча маҳкам ўрнаб қолишига олиб келмоқда: ҳар ким бой 

бўлиши мумкин. Яъни, ҳар ким астойдил меҳнат қилса, 

калласини ишлатса – бир кун бадавлат бўлиб кетади. Бугун 

ёшлар (энг ачинарлиси, ҳатто баъзи катта ёшдагилар) орасида 

тез бой бўлишнинг еттита, ўнта ва яна аллақанча «сирларини» 

ўргатадиган китоблар оммалашиши ҳам шу касалликнинг 

белгиси. 

Иқтисодий мантиқни озгина ишлатсак, бу – бир эртак 

эканини яққол англаймиз. Ҳеч ким фақат ўз меҳнати ва 

истеъдоди билан бой бўла олмайди. Ўзингиз ўйлаб кўринг – 

моддий ресурслар чекланган дунёда бир одамда моддий бойлик 

кўпроқ бўлиши учун, у бошқаларда камайиши керак. Калласини 

ишлатган бой бўлиши мумкинлиги – рост гап. Фақат бунда одам 

ўзини-ўзи алдамаслиги керак: сиз каллангизни бошқа 

одамлардан моддий бойликларни тортиб олиш учун 

ишлатсангизгина, бой бўласиз. 

Бугунги «ҳар ким ўзи учун» муҳитида униб чиқаётган 

авлод илоҳийлаштирадиган даҳолар ҳам ўз меҳнати ва ақлий 

салоҳияти билан бой бўлмаган. Гейтс, Маск ёки Безос азбаройи 

доно бўлганидан дунёдаги энг бой одамлар қаторига кирмайди. 

Уларнинг моддий империясини империя даражасига кўтарган 

товар ва хизматлар устида минг-минглаб каллалар меҳнат 

қилган. Ана шу минг-минглаб меҳнаткашлар яратган қўшимча 

қиймат ҳисобига топилган даромадлардан имкон қадар кам 

солиқ тўлаш (яъни, уларга шундай империя яратиш учун шароит 

яратиб берган жамиятнинг улушини ҳам ҳаққоний тўламаслик) 

эвазига орттирилган у бойлик. Буни кўра билиш учун оддий 

арифметикани билиш етарли. 

Келинг, гап қуруқ бўлмаслиги учун, оддий мисол олайлик. 

Айтайлик, сизнинг кичик фабрикангиз бор. У ерда футболка 

ишлаб чиқарасиз. Ҳар бир футболка учун кетадиган хом ашё сизга 

10 минг сўмга тушади. Ҳар бир футболка учун алоҳида 

тикувчингиз 20 минг сўмлик меҳнат сарфлайди. Бундан ташқари, 

ҳар бир футболка қийматига ишлаб чиқаришнинг 10 минг 

сўмлик бошқа харажатлари ҳам қўшилади (электр сарфи, асбоб-

ускуналар эскириши, фабрикани очиш учун олинган кредитни 

ёпиш учун харажатлар ва ҳоказо). 

Натижада, маҳсулотингиз якуний қиймати 40 минг сўмга 

тенг. Сиз уни бозорда имконини қила олсангиз 45 ёки 50 мингдан 

сотар эдингиз – лекин кредит олиб, футболка чиқарадиган 

фабрика очиш нисбатан осон ва кўпчилик шундай қилган ҳам. 

Рақобат сизга футболкани 45-50 минг сўмдан сотишга имкон 

бермайди. Футболкани 40 мингдан сотишга мажбурсиз. 

Мана, футболкани сотиб, бозордан қайтиб келдингиз. 

Энди даромадни тақсимлаш керак. 10 минг сўмни қўшимча 

харажатларга сарфлайсиз – чунки сиз ҳалол тадбиркорсиз, 

электрдан ўғринча фойдаланмайсиз, қарзларни вақтида 

қайтарасиз (бундай қилмасангиз, банк турли юридик 

воситаларни ишга солиб, сиздан уни ундириб олишга қодир). 

Сизга хом ашё берганларга 10 минг сўм тўлайсиз – яна ўша гап: 

сиз ҳалол тадбиркорсиз, ҳамкорларни алдаш одатингиз йўқ (бир 

марта тўловни кечиктирсангиз – улар қайтиб сиз билан тижорат 

қилмай қўяди ва рақибларингизга хом ашё сотади). 

Энг қизиғи мана шу ерда бошланади: қолган 20 минг 

сўмни нима қиласиз? Уни тўлиғича ишчига берсангиз – ўзингизга 

ҳеч қандай фойда қолмайди. Яъни, сиз бизнес қилиб, бойлик 

орттиришингиз учун, ишчингиз 20 минглик меҳнати эвазига 15 

минг (жуда уддабурон бизнесмен бўлсангиз – 10 минг) маош 

олиши керак. Ёки давлатнинг электрини ўғирлаш керак. Ёки 

ҳамкорларни пулга тушириш керак. Ёки шуларни ҳаммасини 

тенгданига қилиш керак. 

Майли, тасаввур қилайлик, сиз монополиясиз – бозорда 

сизга қарши рақобат йўқ (футболка ишлаб чиқаришда буни 

тасаввур қилиш қийин – лекин мисол мантиғини тушуниш учун 

шундай қилса бўлаверади). Энди сиз ҳар бир футболкани 50 

мингдан сотишингиз мумкин. Бунда электрни ўғирламасангиз, 

ёки ҳамкорларни алдамасангиз, ёки ишчингиз ҳақини емасангиз 

ҳам, сизга 10 минг қўшимча фойда қолади. Аммо у фойда қайдан 

келди? Тўппа-тўғри – истеъмолчи чўнтагидан. Энди сиз 

истеъмолчига асл қиймати 40 минг сўм бўлган футболкани 50 

минг сўмга сотяпсиз. Истеъмолчи бошқа чораси бўлмаганидан 

ана шу нархга кўняпти. Миллий автосаноатнинг сифати ҳавас 

қиладиган даражада бўлмаган маҳсулотларини сунъий 

оширилган нархда сотиб олган ҳар ким бу нима эканини жуда 

яхши билади. 

Масалани ҳар қандай усулда айлантириб, ҳалол бойлик 

орттириш мумкинлигини исботлашга қанча уринманг – 

оддийгина иқтисодий мантиқ (оддийгина математика) 

далилларингизни синдираверади. Мавжуд моддий бойликлар 

бир одамда тўпланиши учун, бошқалар ундан маҳрум бўлиши 

керак. Янги моддий бойликни эса фақат ва фақат меҳнат 

яратади. Меҳнат ҳақида биз кейинги бобларда ҳали алоҳида 

суҳбатлашамиз. 

ИСТЕЪМОЛ 
 

 

Иқтисодда оптимал истеъмол тушунчаси бор. Умуман, 

иқтисодчилар – оптималликни суядиган, исрофгарчиликни 

қоралайдиган одам бўлади. 

Оптимал истеъмол – инсоннинг чекланган даромадини 

унга зарур эҳтиёжлар ўртасида рационал тақсимлаш дегани. 

Рационаллик нима эканини биз аввал кўриб чиқдик. Ўша 

муҳокамада биз рационал танловга чарм куртка ва жун пальто 

мисолида намуна ҳам келтирдик. 

Бу сафар бошқа мисол олайлик. Мисолимиз ўта 

соддалаштирилган бўлса ҳам, биз муҳокама қилмоқчи бўлган 

масалани тушуниш учун етарли. 

Бир шахс бир ойда 2 миллион сўм даромад қилди дейлик. 

Унинг фақат икки хил – «озиқ-овқат» ва «бошқа заруратлар» 

деган эҳтиёжлари бор деб фараз қиламиз. У ана шу 2 миллион сўм 

даромадининг қанча қисмини озиқ-овқатга, қанчасини бошқа 

заруратларга сарфлайди? 

Бу саволга жавоб бериш учун, бизга қўшимча маълумот 

керак. Жумладан, озиқ-овқат ва бошқа заруратлар нархларини 

билишимиз керак. Айтайлик, бир кило озиқ-овқат 100 минг сўм 

туради. Шунда, 2 миллион даромади бор одам 10 кило озиқ-овқат 

олса, бошқа заруратларига 1 миллион сўм пул ортади дегани. Ёки 

15 кило озиқ-овқат олингандан кейин, бошқа эҳтиёжларга 500 

минг сўм қолади. Ва ҳоказо. 

Бир одам бир ойда ўртача 5 кило озиқ-овқат маҳсулотлари 

истеъмол қилади дейлик. Бундан ортиқ еса – семиришни ва 

соғлигига зарар етказишни бошлайди. Ундан кам еса ҳам, озиб, 

иммунитети заифлаша бошлайди. Демак, ана шу 5 кило одам учун 

оптимал озиқ-овқат истеъмоли. Бу оптимал истеъмолнинг 

харажати 500 минг сўм. Яъни, шахс ўз даромадини икки хил 

эҳтиёжи ўртасида 500 минг ва 1,5 миллион қилиб тақсимлаши 

керак. 

Мана шу ерда энг қизиқ ўйин бошланди. Одамга маҳсулот 

нархи ва унинг сифати ҳақида тўлиқ ва ҳаққоний маълумот 

берилса – у юқоридаги каби оптимал қарорга келиб тўхтайди. 

Лекин одамнинг истеъмол қарорига аралашадиганлар омиллар 

кўп. Биз олдинги китобларда ҳам бу муаммога оз-моз тегиниб 

ўтганмиз (модага эргашиб, харид қилиш мисолини эсланг). 

Одамга оптимал истеъмол нуқтасига келишга халал 

берадиган омиллар сафи мода билан чекланмаган. Ижтимоий 

босим («бошқалардан кам бўламанми?»), шахсий ва ташқи 

муҳимлик («қудалар кўрса, нима дейди?»), қўрқувлар («катта-

катта емасанг, касал бўласан») шундай омилларга баъзи 

мисоллар холос. Аммо уларнинг орасида энг тубани ва сурбети – 

бу, албатта, реклама. 

Рекламанинг яккаю ягона мақсади – одамни оптимал 

истеъмолдан чалғитиш. Бу соҳанинг ҳар қандай хатти-ҳаракати 

одамларга маҳсулот ёки хизмат ҳақида чала ёки нотўғри 

маълумот бериш, унинг қадрини асоссиз ошириб кўрсатиш, 

унинг камчилигини яшириш, одамларда шу маҳсулот ёки 

хизматни харид қилишга сунъий хоҳиш уйғотишга қаратилган. 

Рекламага эргашиб олинган мол ҳеч қачон ўз нархига мос 

бўлмайди. Буни тушуниш учун озгина ҳисоб-китоб қилиш кифоя. 

Айтайлик, реклама сизга 200 граммлик сариёғни тавсия 

қиляпти. Шу сариёғни ишлаб чиқариш ва қадоқлаш учун 3 минг 

сўмлик хом ашё (сут ва қадоқ қутиси) ва 500 сўмлик меҳнат 

кетган дейлик. Демак, ана шу сариёғнинг асл қиймати 3 500 сўм. 

Лекин рекламада кўрганингиз учун уни дўкондан изласангиз – 

нархи 5 000 сўм бўлиб чиқади. Маҳсулот қиймати устига 

қўйилган 1 500 сўмдан 1 000 сўми ишлаб чиқарувчи ва 

маҳсулотни олиб сотаётган дўкон фойдасига қолади десак ҳам – 

яна 500 сўм ортқича қолади. Ана шу 500 сўм – маҳсулотни сизга 

реклама қилиш учун сарфланган пул. Телевизор кўришдан 

мароқланишга имкон бермай, кўнглингизни оздириб, сизни асаб 

касалига мубтало қиладиган рекламанинг ҳақини ҳам аслида сиз 

тўлайсиз5. 

Рекламага эргашиб эмас – таниш-билишларингиз 

синовидан ўтган ёки ўзингиз аввал синаб кўриб, ёқтирган 

товарларнигина сотиб олиш билан оптимал истеъмолга 

эришишингиз осонроқ. Одамларга мазаси ёққан сариёғ, 

мижозларини мамнун қилган тил маркази, йиллар давомида 

ичиб келинаётган чой нави рекламага муҳтож эмас. Пулни сиз 

тўлаяпсизми – ишлаб чиқарувчи сизни ўзига рекламасиз боғлаб 

оладиган сифатли маҳсулот чиқариб сотсин. Бу қўлидан келмаса, 

оммани қуруқ реклама билан алдамай, бошқа – фойдалироқ иш 

билан шуғуллансин. 

Озиқ-овқат маҳсулотлари рекламаси жуда борса чўнтакка 

зарар қилади. Аммо шундай тур товарлар борки, уларнинг 

истеъмоли умуман рекламадан нари бўлиши керак. Масалан, 

дори-дармон маҳсулотларини телевизорда «мазаси қочган» 

артист мақтагани учун эмас – малакали шифокор тавсияси билан 

истеъмол қилиш керак (шунда ҳам сизга у ёки бу дорини тавсия 

қилаётган шифокор дори ишлаб чиқарувчидан «улуш» олмаётган 

бўлса). Бунда рекламага эргашиш касалликлар вақтида ва тўғри 

даволанмаслигига ёки, кескин ҳолларда, одам организми 

заҳарланишига олиб келади6. 

Болаларга қаратилган реклама – одамларни бир нимага 

ундашнинг энг тубан усули. Катталар бола кўнглига қарши чиқа 

олмаслигини билиб, ишлаб чиқарувчилар оиланинг ана шу энг 

кичик вакилларини мўлжалга оладилар. Реклама миясига 

яхшилаб жойлашган бола дўконда ана шу молни кўрса, оламан 

дейди – кўп ҳолларда турли хархаша усуллари билан айтганини 

қилдиради ҳам. 

 
 

5 https://doi.org/10.2307/1251108 (инглиз тилида) 
6 Бунга энг ачинарли мисол ёш болаларнинг дори воситасидан 
заҳарланиш ҳолати бўлди: https://www.gazeta.uz/oz/2023/01/24/syrup/  

https://doi.org/10.2307/1251108
https://www.gazeta.uz/oz/2023/01/24/syrup/

Реклама ва унинг мақсади ҳақида болаларимизга тўғри 

тушунча бериш ҳам тарбиянинг бир қисми бўлиши керак. Бундан 

буён реклама соҳаси кўзимизни кўр қилишга уринар экан – бунга 

қарши фарзандларимизда иммунитет ҳосил қилиб боришимиз 

уларнинг келажакдаги иқтисодий фаровонликларини 

таъминлашга ёрдам беради. 

Оммани реклама орқали алдаган ёки бошқа усулда 

одамларга зарар келтираётган ишлаб чиқарувчини жазолашни 

билиш ҳам керак. Бунинг учун ҳаммамиздан бир оз сергаклик ва 

бирдамлик талаб этилади. 

Масалан, ҳозирда биздаги автосаноат монополиясидан 

нолиш удум бўлган. Автомобиль ишлаб чиқарувчининг товари 

сифати кўп ҳолларда чиндан ҳам нархига мос эмас. Хўш, нега 

одамлар оммавий бойкот эълон қилиб, шу маҳсулотларни олмай 

қўймайди? Бунинг учун шунчаки аҳд керак. Мана шундай усулда 

ишлаб чиқарувчиларни назоратда сақлаш кўникмаси бир кун 

келиб аста-секин шаклланади деб кутяпмиз... 

«Эҳ-э, машина олмай, бойкот ҳақида қайдан гапиряпсиз?» 

– дейди баъзилар, — «Машинам бўлмаса, ишга қандай бораман? 

Аллакимларга ўхшаб, автобусда юраманми? Бу обрў ва нуфузимга 

мос келмайди...» Албатта, обрў ва нуфузни қурбон қилиб, «паст» 

кетиб, автосаноатни жазолашдан кўра, монополияга 

чидаганимиз яхши. «Зато», зўр бўлишдан тўхтамаймиз... 

Умуман, бозор иқтисодиётида истеъмол 

маҳсулотларининг сифатини назорат қилиш фақат ва фақат 

истеъмолчиларнинг ўз зиммасида. Бир нечта ёш боланинг ўлими 

сабабли омма эътиборига тушган дори фожиасидан кейин, буни 

кўпчилик англаб етди назаримда...  

Сиз сотиб олаётган товар сифатини суриштириш биринчи 

навбатда сизга керак. Тадбиркор товарини қанча арзонга ишлаб 

чиқарса (яъни, сифатни қанча туширса) ва қанча қимматга сотса 

– унга шунча яхши. Капитализмда ишлар шундай юритилади. 

Давлатнинг ҳам сифат назоратига жавобгар органлари 

бор – лекин улар аҳолидан тушган шикоят асосида иш кўради. 

Бундан ташқари, у ерда ҳам коррупция бор. Шуларни билган 

ҳолда, масъулиятсиз тадбиркорларни жазолашнинг энг самарали 

йўли – уларнинг маҳсулот ёки хизматларини сотиб олмай 

қўйиш... 

Сизнинг даромадингиз – агар у ҳалол бўлса – меҳнатингиз 

эвазига топилган. У учун ўз умрингиз ва кучингиз билан ҳақ 

тўлагансиз. Демак, уни имкон қадар фойда билан сарфлаш керак. 

Оғир меҳнат билан топган даромадини ўзига кераксиз 

нарсаларга исроф қилган одамнинг қулдан фарқи йўқ: у сифатсиз 

ва бефойда молни унга сотган уддабуроннинг қули. Уни бу 

қулликдан фақат сергаклик халос қилади. 

Бу тушунчаларни атрофингиздагиларга ҳам етказинг. 

Ўзингиз билган усулда. Шу пайтгача мен сизга бошини қумга 

суқиб яшаётганларга тегмасликни маслаҳат берганман. Энди 

шуни аксини қилишни илтимос қилмоқчиман. Бундай 

масалаларда аҳмоқларнинг аҳмоқлигини кечириб бўлмайди. 

Бундай масалаларда халқнинг бир қисми иррационал хатти-

ҳаракатини тўхтатмаса – ҳар қандай уриниш самарасиз бўлади.  

Бутун жамият бир бўлиб, иқтисодий тушунчамизни оширмасак – 

ўз фойдамизга хизмат қиладиган рационал танловлар қилишни 

ўрганмасак, топганимиз барака келтирмай – ҳаётимиз 

яхшиланмай тураверади. 

МЕҲНАТ 
 

 

Меҳнат қилиш – бизнинг энг асосий эҳтиёжларимиздан 

бири. Ҳар бир инсон ўзини шахс сифатида тўлиқ намоён қилишга 

интилади. Меҳнат – ана шунга имкон берадиган жараён. 

Умримизнинг тахминан учдан бир қисмини меҳнатда 

ўтказамиз: 24 соатлик куннинг 8 соати ишхонада ўтади. Албатта, 

ҳафтада икки кун дам олиш ҳам бор: лекин иш вақтидан ташқари 

ишга сарфлаган вақтимизни ҳисобга олсак, қўшимча ишлаган 

соатларимиз дам олиш кунлари ўрнини босиб кетади. 

Демак, иш жойимиздаги муҳит, ҳамкасблар, ходимлар ва 

раҳбарият билан муносабатларимиз қандай бўлиши кўп 

жиҳатдан ҳаётимизга таъсир қилади. 

Иш қандай турдаги ташкилот эканига қараб, алоҳида 

шахснинг меҳнат муҳитида тутган ўрни ҳар хил бўлади. Агар бу 

хусусий бизнес бўлса, одам у ерда бизнес эгаси (раҳбар) ёки 

ёлланган ходим бўлиши мумкин. Ташкилот кўлами катта бўлса, 

раҳбарнинг ўзи ҳам ёлланган ходим бўлиши, кимгадир ҳисоб 

бериши мумкин. Иш билан машғул аҳолининг жуда катта қисми 

хусусий тадбиркорларга ёки давлат идораларига ёлланиб 

ишлайдилар. Шу боис, биз ҳам ана шу ёлланма иш кучига 

эътиборимизни қаратамиз. 

Ёлланма ишчи – бу ўз ақлий ва жисмоний салоҳиятини 

маълум ҳақ эвазига ижарага берган одам. У меҳнат шартномаси 

шартларига кўра ҳар иш куни эрталаб 8 ёки 9 дан кечки 5 ёки 6 

гача иш берувчининг измида бўлади. У шу соатлар мобайнида 

бажарган иши учун белгиланган иш ҳақи олади ва унинг шу 

оралиқда бажарган меҳнати иш берувчига тегишли бўлади. 

Ишчи ва иш берувчи ўртасида биринчи зиддият мана шу 

ерда келиб чиқади: меҳнатнинг ҳақини тўлашда иш берувчи 

имкон қадар камроқ тўлашга, ишчи – имкон қадар кўпроқ ҳақ 

олишга интилади. Бунда икки томон худди бозорда товар устида 

савдолашгандай савдолашади.  

Якуний нарх (меҳнатнинг нархи) у ёки бу томон савдода 

қанчалик вазнга эгалигидан келиб чиқиб белгиланади. Бозорда 

маҳсулот сотувчининг вазнини нима белгилайди? Агар у таклиф 

қилаётган товар ноёб бўлса, бошқа ҳеч кимда бундай товар 

бўлмаса – у шунча катта вазнга эга ва ўз маҳсулоти учун ҳар қанча 

баланд нарх талаб қилиши мумкин. Харидорнинг вазнини, 

аксинча, бошқа муқобил моллар мавжудлиги белгилайди: 

харидор товар нархини «сиз шу нархга кўнмасангиз, бошқасидан 

оламан» каби аргумент билан пасайтиришга интилади. 

Меҳнатни сотишда ҳам худди шундай мантиқ 

ишлатилади. Ишчи қанчалик ноёб малака ва билимларга эга 

бўлса, унинг меҳнати учун шунча юқори нарх таклиф қилинади. 

Бир иш ўрнига бўлган талабгорлар қанча кўп бўлса, таклиф 

қилинган иш ҳақи шунча паст бўлади. 

Меҳнат бозорда эркин сотиладиган иқтисодий тузумда 

иш берувчилар ўз ходимларини эксплуатация қилиш учун имкон 

қидирадилар. Одам ўзи ва оиласини боқиш учун иш излаётганда 

қанчалик чорасиз ҳолатда бўлса, шунчалик паст маошга рози 

бўлишга тайёр бўлади. Бунда ишчиларни давлат (яъни, жамият) 

ҳимоя қилиши, меҳнатни сотишда уларнинг вазни юқорироқ 

бўлиши учун ҳаракат қилиши керак. 

Хўш, жамият ишчига қандай ёрдам бериши мумкин? 

Тасаввур қилинг, ишга кирмоқчисиз. Агар сиз яшаётган 

жамиятда ишсиз қолган одамга давлат ёрдам берса (ишсизлик 

нафақасини тўласа), сиз иш берувчи билан келишув пайтида 

ўзингизни хотиржам ҳис қиласиз. Ҳолатингиз мутлақо чорасиз 

эмас, буни билиб туриб, иш берувчи сизга ўта паст иш ҳақи ёки 

ёмон иш шароити таклиф қилса, бунга кўнмайсиз. Иш берувчи 

сизнинг меҳнатингизга эга чиқиш учун каттароқ маош ва 

яхшироқ иш шароити таклиф қилишга мажбур бўлади. Яъни, 

ишсизлик нафақаси – жамият ишчиларни ортиқча 

эксплуатациядан ҳимоя қилиши учун бир восита. 

Ишчиларнинг ўзи ҳам бунда ўзларини ҳимоя қилишлари 

мумкин. Касаба уюшмаси – айнан ана шундай мақсадда 

тузиладиган ташкилот. Касаба уюшмаси – бир ташкилотда банд 

бўлган ёки муайян ҳудудда алоҳида соҳада ишлайдиган 

ишчиларни бирлаштирадиган ташкилот. У ишчиларнинг ўз 

хоҳиши билан тузилади ва унга аъзо бўлган ишчилар тўлаган 

бадаллар ҳисобидан иш олиб боради. 

Касаба уюшмаси нима эканини яхшироқ тушуниш учун 

амалий мисол олайлик. Масалан бизда ўқитувчиларга яхши маош 

берилмаслиги – берилса ҳам уларни ўз касбига алоқадор 

бўлмаган ишларга жалб қилиш ҳолатлари кўплиги айтилади. 

Тасаввур қилинг, бир туманда мавжуд ҳамма мактабларда 

ишлайдиган ўқитувчилар ўзаро келишиб, касаба уюшмаси 

тузсалар. У уюшма вакиллари туман халқ таълими бошқармасига 

бориб, «Эртадан бошлаб ўқитувчиларга малакасига қараб етарли 

маош тўлайсизлар ва уларни ортиқча ишларга жалб 

қилмайсизлар. Акс ҳолда, тумандаги ҳамма ўқитувчи тенгданига 

иш ташлаймиз» деса – шу тумандаги ўқитувчилар ҳолати шиддат 

билан яхшиланган бўлар эди. 

Касаба уюшмаси бундан бошқа усулларда ҳам ишчиларни 

ҳимоя қилиши мумкин. Алоҳида ишчи ноҳақ ишдан бўшатилган 

ҳолатда ҳам касаба уюшмаси ўртага тушиб, уни ҳимоя қилиши 

мумкин. Умуман, ишчининг меҳнат ҳуқуқлари бузилган ҳар 

қандай ҳолатда касаба уюшмаси адолатни тиклашда муҳим 

аҳамиятга эга. 

Хўш, нега бизда чиндан ишлайдиган касаба уюшмалари 

йўқ? Ҳар бир ташкилотда (ўша мактабларда ҳам) номига 

тузилган касаба уюшмалари бор: лекин уларнинг фаолияти ўлик 

ҳолатда. Касаба уюшмаси нима эканини кўпчилик ишчилар 

билмайдилар ҳам. 

Нимага чиндан ишлайдиган касаба уюшмаси 

тузмайсизлар деб сўралганда, ишчилар «Бизда одамлар уюша 

олмайди, кўпчилик раҳбариятга қарши чиқишдан қўрқади» 

деган гапни айтади. Бундай пессимистик хулосага оддий 

тушунмовчилик сабаб. Касаба уюшмаси тузиш учун ишхонада 

ҳамма уюшиши шарт эмас – кўпчилик уюшса етарли. Тузилаётган 

уюшманинг мақсадларини тўғри тушунтирилса – кўпчилик бунга 

кўнади. Шунчаки ҳаракат қилиш керак. 

Бундан ташқари, касаба уюшмасининг мақсади раҳбарият 

билан зиддиятга бориш эмас. Аксинча, касаба уюшмаси 

раҳбарият ва ишчилар ўртасидаги кўпгина муаммоларни осон 

ҳал қилишга ёрдам беради. Уюшма иш жойида демократик муҳит 

яратиб, ходимларни ўзаро яқинлаштиради ва раҳбарият ва 

ишчилар ўртасида мустаҳкам ҳамкорлик ўрнатади. 

Бугун мамлакатимизда меҳнат бозори ачинарли аҳволда 

экани сабабларини энди муҳокама қилишимиз мумкин. 

Жамиятимиз ўз ишчиларини деярли ҳимоя қилмаслиги сабаб 

ҳам, улар ўта паст иш ҳақи ва оғир иш шароитларига кўнишга 

мажбурлар. Ўзбекистондаги иш муҳити шу даражада ёмонки, 

одамлар шимолий ўлкаларга бориб, инсонга ярашмайдиган 

шароитларда яшаб меҳнат қилишни маъқул топадилар. Чунки 

биз ишчиларимизни ишсизлик нафақаси ёки кучли касаба 

уюшмалари билан ҳимоя қилмаймиз. Биз жамият сифатида ҳар 

бир алоҳида ишчини чорасиз ҳолатда қолдирамиз ва у иш 

берувчи билан савдо қилишда ҳеч қандай вазнга эга бўлмайди. 

Бу ҳолатни ўзгартириш учун катта ислоҳотларни кутиш 

шарт эмас. Ишчиларни ҳимоя қилиш ташаббуси юқоридан 

келмайди ҳеч қачон – чунки юқоридагиларга чорасиз қолган ва 

айтганни қиладиган ишчилар керак. Ўзининг ва ўз меҳнатининг 

қадрини биладиган ишчилар уларга ортиқча бош оғриғи 

яратади. Бундай ташаббус ишчиларнинг ўзидан чиқиши керак. 

Бутун туман миқёсида эмас – алоҳида ташкилотингиз 

кўламида чиндан ишлайдиган жонли касаба уюшмаси яратишга 

урининг. Ташкилотингиздаги касаба уюшмаси ишчилар 

манфаатини ҳимоя қиладиган ташкилот бўлиши учун қуйидаги 

шартлар бажарилиши керак: 

• Касаба уюшмаси ташкилот раҳбариятидан мустақил 

бўлиши керак. Яъни, уюшма раиси жорий раҳбарият 

орасидан бўлмаслиги, уюшма ташкилот раҳбариятидан 

ҳеч қандай молиявий ёрдам олмаслиги керак. 

• Касаба уюшмасига ташкилот ходимларининг учдан икки 

қисми аъзо бўлиши керак. Шундагина уюшма катта 

таъсир кучига эга бўлади. 

• Касаба уюшмасининг ҳамма қарорлари демократик 

усулда (ҳамма аъзолар овози билан) қабул қилиниши 

керак. Уюшма раисига шахсан қарор қабул қилиш ҳуқуқи 

берилмаслиги керак. 

• Касаба уюшмасининг раиси аъзолар орасидан сайланиши 

ва тез-тез алмаштириб турилиши керак. Бир одам бу 

мансабда узоқ қолиши яхши оқибатларга олиб келмайди. 

Хуллас, меҳнат ҳуқуқларини ҳимоя қилиш – энг катта 

иқтисодий ресурс бўлган меҳнат ресурслари оёқости 

бўлмаслигини таъминлаш фақат ва фақат ишчиларнинг қўлида. 

Иш берувчилар бунга интилмайдилар – бу уларнинг манфаатига 

зид. 

КЕЧИККАН САХОВАТ 
 

 

Жамият равнақига бефарқ бўлмаган баъзи шахслар 

(айниқса ёшлар) ўз ҳаётлари учун тахминан қуйидагича режа 

тузадилар: улар ўзлари катта бойликка эришиб, кейин 

бошқаларга ёрдам беришни ният қиладилар. Чиндан ҳам, одам 

аввал ўзини иқтисодий ҳолатини яхшилаб олсагина кейин 

қолганларга ёрдам қўлини узатиши мумкин, шундай эмасми? Ўзи 

молиявий чекланган ҳолатда турган одам кимга қандай ёрдам 

бериши мумкин? 

Шу мантиққа эргашиб, кишилар эртароқ, тезроқ ва кўпроқ 

пул топиш йўлларини излайдилар. Кимдир бунда илм ёки иш 

излаб, ривожланган давлатларга талпинади: у ерда кучли 

мутахассис бўлиб, катта даромад топа бошласалар – кейин 

ватанга пул юборишлари ёки катта маблағ билан қайтиб келиб, 

жамият учун фойдали иш бошлашлари мумкин бўлади. Бошқа 

биров Ўзбекистоннинг ўзида бизнес билан шуғулланиб, катта 

даромадга эришиш – кейин шундан тўпланган бойлигидан 

сарфлаб, жамиятга наф келтиришни режа қилади. 

Бир қарашда, бундай ёндашув асослидек – ростдан ҳам 

узоқ муддатда жамиятга наф келтирадигандек туюлиши мумкин. 

Аммо бундай ёндашувни ҳаққоний иқтисодий мантиқ 

чиғириғидан ўтказилса, унинг асосида жиддий зиддиятлар 

борлиги ошкор бўлади. 

Иқтисодда «соф фойда» деган тушунча бор. У бирор 

тадбирни амалга оширишдан келган жами даромад ва шу 

тадбирга кетган жами харажат ўртасидаги фарқни ифодалайди: 

жами даромаддан жами харажатни айирсангиз – натижа соф 

фойда бўлади. Агар соф фойда манфий сон бўлса – демак, 

тадбирдан келган даромад унга сарфланган пулдан кам. Ва 

аксинча. 

Соф фойда тушунчаси асосан бизнес муҳитида 

қўлланилади. Ижтимоий масалаларда соф фойда тушунчасига 

жуда ўхшаш бўлган «соф наф» тушунчаси ишлатилади. У 

қайсидир тадбирни амалга оширишдан жамият олган нафдан шу 

тадбирга кетган маблағни айириш билан ҳисобланади. 

Масалан, давлат аҳоли ўртасида тамаки маҳсулотларини 

истеъмол қилишни камайтиришга қаратилган ташвиқот 

ишларини олиб бориш учун 200 миллион сўм сарфлади дейлик. 

Айтайлик, бу ташвиқот кампанияси натижасида жамиятда мудом 

чекувчилар сони қанчадир фоизга қисқарди ва тамаки келтириб 

чиқарадиган касалликлардан жамиятга тегадиган зарар 250 

миллион сўмга камайди. Яъни, жамият бу тадбир натижасида 250 

миллион сўм тежаб қолди (наф топди) – шу нафдан тадбир 

харажатини айирсак, 50 миллион соф наф чиқади. Соф наф бу 

мисолда мусбат сон бўлгани бу тадбир ўзини оқлаганини 

англатади. 

Энди кўриб чиқилаётган масалага соф наф тушунчаси 

мантиғини ишлатиб назар солайлик. 

Биринчи ҳолатда шахс чет элга ўқишга ёки ишлашга 

кетиб, у ерда кучли мутахассисга айланиб, катта даромад топиб, 

кейин ватанга қайтмоқчи. Хўш, унинг бу режаси амалга ошса, 

жамият учун соф наф қанча бўлади? 

Бу тадбирнинг нафини ҳисоблаш нисбатан осон: жами 

наф шахс чет элда топиб, ватанга юборган ёки ўзи билан олиб 

келиб, юртимизда сарфлайдиган жами маблағига тенг. 

Тадбирнинг харажатларини ҳисоблаш бир оз 

мураккаброқ. Аввало, жамият (шу шахснинг ота-онаси ва давлат) 

бу мутахассисни тарбиялаб, унга таълим бериб, катта қилади. Ҳар 

қанча ўзи мустақил илм олиб, чет элга ўқигани кетган одам ҳам 

жамиятнинг унга қилган сармоясисиз унинг бу ютуқлари 

имконсиз эканини тан олади. Даҳоларга даҳо бўлиб етишишга 

айнан уларнинг оиласидаги ва жамиятдаги шарт-шароит имкон 

беради. Шахснинг чет элга ўқишга боришни уддалай оладиган 

даражага кўтарилиши учун бутун жамият сарфлаган жами 

маблағ биз кўриб чиқаётган тадбир харажатларининг катта 

қисмини ташкил қилади. 

Лекин ушбу тадбир натижасида жамият йўқотадиган 

қиймат бу билан чекланмайди. Ёш мутахассис катта бойлик 

тўплаб, қайтиш учун чет элда юрган пайтда жамият ана шу 

мутахассис ватанда ишлаб, жамиятга келтириши мумкин бўлган 

нафдан маҳрум бўлади. 

Оддий мисол олайлик. Айтайлик, ёш йигит дастурлашни 

ўқиб-ўрганиш учун Америкага кетди. У ерда таълимини якунлаб, 

мутахассис бўлди. Кейин ойига 5 минг доллар маош тўлайдиган 

иш топиб, меҳнат қила бошлади. Уни ёллаган фирма унинг 

меҳнатидан 6 минг долларлик наф топади (шунинг учун улар 

унга 5 минг маош тўлайди – 5 минг доллардан кам наф келтирган 

ходимга ҳеч бир капиталист 5 минг доллар маош тўламайди). 

Демак, у ана шу фирмага (яъники, АҚШ иқтисодига) ҳар ойда 6 

минг долларлик наф келтиради. Бундан ташқари, у турар-жой 

ижарасини тўлайди, озиқ-овқат ва бошқа керакли товарларни 

сотиб олади, турли хизматлардан фойдаланади, солиқларни 

тўлайди. Буларнинг ҳаммаси у яшаётган мамлакат иқтисодига 

наф келтиради. 

Келинг, таҳлилимиз соддароқ бўлиши учун юқорида 

аниқлаган – фақатгина ёш мутахассиснинг бевосита меҳнат 

қилишидан келган 6 минг долларлик нафни оламиз. Айтайлик, у 

ватанга янги бизнес бошлаш учун етарлича маблағ билан қайтиш 

учун Америкада 5 йил яшаб меҳнат қилди. Бу муддатда у АҚШ 

иқтисодига жами 360 минг долларлик наф келтиради. Агар у 

таълимини якунлаши билан Ўзбекистонга қайтиб, шу ерда 5 йил 

меҳнат қилганда эди – ана шу 360 минг долларлик нафни ўз 

жамиятига келтирган бўлар эди. Жамият маҳрум бўлган ана шу 

нафни ҳам тадбир харажатига қўшишимиз тўғри бўлади. 

Шу ерда баъзи ўқувчиларда «Лекин Ўзбекистонда унга ҳеч 

ким 5 минг доллар маош тўламайди» деган аргумент пайдо 

бўлишини сезиб турибман. Бу каби таъкиднинг нотўғри мантиғи 

меҳнатнинг қиймати билан унга тўланган ҳақни бир-биридан 

фарқламасликдан келиб чиқади. Ёш дастурчи қаерда меҳнат 

қилмасин, унинг бир ойлик меҳнати ҳар доим бир қийматга эга. 

Яъни, у бир ойлик меҳнати билан бир хил қўшимча қиймат 

яратади. Бу меҳнатнинг у ёки бу жамиятдаги бозор нархи ҳар хил 

бўлиши мумкин – лекин нарх бошқа, асл қиймат бошқа. Сиз 

бозорда сотиб оладиган ҳар қандай маҳсулотнинг нархи унинг 

қийматига тенг эмас. 

Юқори малакали мутахассисларга юртимизда кам маош 

тўланиши – бу алоҳида масала. Бу муаммони кейинги бобларда 

муҳокама қиламиз ҳали. Лекин бу ердаги муҳокама энг бошидан 

нимадан бошланганини эсланг: ёш мутахассиснинг якуний 

мақсади жамиятга фойда келтириш эмасмиди? Агар ёш 

мутахассиснинг ватанда меҳнат қилмаслик учун баҳонаси бу 

ердаги кам маош бўлса – демак, энг бошидан унинг нияти 

жамиятга наф келтириш эмас, яхши пул топиб, яхши яшаш.  

Бунинг ҳеч қандай ёмон жойи йўқ – ҳар ким тўлақонли 

ҳаёт кечиришга муносиб. Фақат асл мақсадларни ҳаққоний тан 

олиш керак – агар ният яхши пул топиб, ўз фаровонлигини 

таъминлаш бўлса, унда «мен олдин четга бориб, пул йиғиб олай – 

кейин қайтиб келиб, жамиятга ёрдам бераман» деган гаплар ёки 

ўзини, ёки бошқаларни алдашга киради. 

Энди иккинчи ҳолатни кўрайлик. Унда ёш мутахассис 

юртимизда қолиб, шу ерда бизнес бошлаб, бойлик орттириб, 

кейин жамиятга ёрдам бермоқчи эди. Бу тадбирнинг жамиятга 

соф нафи қанча? 

Тадбирнинг нафи – шу бизнесмен (унинг наздида) 

етарлича бойлик орттиргандан кейин, жамият манфаати учун 

сарфлайдиган пули. У айнан қанча бўлишини тахмин қилиш 

қийин эмас – ҳар ҳолда, у йиғган ҳамма ортиқча бойлигини 

хайрия қилиб юбориши эҳтимоли кам (у шахс ҳали у бойликка 

эришмай туриб ўзини жуда сахий деб билиши мумкин – лекин 

бойлиги кам бугуннинг саховати бойлиги кўп эртаганинг 

саховатидан кескин фарқ қилади). 

Хўш, у йиғмоқчи бўлган бойлик қаердан келади? 

Эсингизда бўлса, ҳар қандай бизнес топадиган ортиқча фойда ёки 

маҳсулотни харидорларга асоссиз баланд нархда сотиш, ёки 

ёлланган ишчиларга етарлича меҳнат ҳақи тўламаслик, ёки 

бизнес ҳамкорларни пулга алдаш, ёки солиқлардан қочиш, ёки 

бошқа шунга ўхшаш ранг-баранг манбалардан келади. Яъни, 

фойда катта бўлиши учун даромадларни имкон қадар ошириш, 

чиқимларни имкон қадар камайтириш керак. 

Ёш бизнесмен «зўр» бўлиб кетганда жамиятга ёрдам 

бериши учун керак бўладиган бойликни орттириш жараёнидаёқ 

жамиятга зарар келтиради – унда ортиқча бойлик тўпланиши 

учун, бу қиймат иложсиз кимнингдир ризқидан қирқиб олиниши 

керак. Айтайлик, бизнесмен 10 йил тадбиркорлик қилиб, 5 

миллиард сўм ортиқча бойлик жамлади. Ҳисоб-китоб ҳаққоний 

бўлиши учун, келинг, шу 5 миллиард сўмдан 1 миллиардини 

бизнесмен ўз шахсий меҳнати эвазига топди дейлик (чунки у ҳам 

меҳнат қилади – бутун бир бизнесни яратиш ва ривожлантириш 

жиддий меҳнат талаб этади). Қолган 4 миллиард юқорида 

айтилгандек истеъмолчилар, ишчилар, ҳамкорлар ёки 

давлатнинг ҳақини ўғирлаш билан тўпланди. Демак, бу тадбир 

натижасида жамиятга етказилган зарар 4 миллиардни ташкил 

қилди. 

Бу бизнесмен ёшликдаги саховатини қисман сақлаб қолди 

деб тасаввур қилайликда, жамиятга беғараз ёрдам бериш учун 2 

миллиард (жамиятдан олган бойлигининг тенг ярмини) 

сарфлади дейлик. Шунда ҳам тадбирнинг жамиятга келтирган 

соф нафи манфий бўлади – жамиятдан аввал 4 миллиард олиб 

қўйилди, кейин 2 миллиард қайтарилди. 

Бу гаплар бозор иқтисодиёти фалсафасини ўзига байроқ 

қилган баъзи ўқувчиларда ғашлик ҳиссини уйғотиши мумкин. 

Лекин улар ўз қарашларини асослаш учун ҳар қанча далил 

келтирмасин, одилона ўйлаб кўрилса, ҳар қандай бизнес фойда 

қилиши учун, ана шу фойда кимнингдир ҳақидан олиниши керак. 

Бошқа имкони йўқ – яна такрорлайман, бу оддий математика.  

Бой бўлиб, жамиятга наф келтиришига ишонадиганлар 

кўпинча Билль Гейтсга ўхшаган одамларни намуна қилиб 

кўрсатишади. Албатта, Билль Гейтс ўзи тўплаган мисли 

кўрилмаган бойликларининг арзимаган қисмини хайрия 

мақсадларига сарфлайди. Лекин у ҳам ўзининг улкан ортиқча 

бойликларини ўз компаниясининг монополия қудратидан 

фойдаланиб орттирган – Майкрософт компаниясининг АҚШ ва 

бутун дунё иқтисодига (асосан рақобатни кесиш орқали) 

келтирган зарари ҳисобидан йиғилган у бойлик. Буни 

тасдиқлайдиган етарлича илмий адабиёт мавжуд7. 

Бу гаплар билан нима демоқчиман? Ниятим кимнидир чет 

элга ўқишга ва пул топишга кетишдан тийиб қолиш ёки янги 

бизнес бошлашни кўзлаб турган одамни шаштидан қайтариш 

эмас. Мен шунчаки одам ўзи билан ўзи ростгўй бўлишини 

истайман. Сиздаги жамиятга наф келтириш истаги самимий 

бўлиши мумкин: лекин биргина самимият ёки кучли ишонч 

билан узоққа бориш қийин. Ниятни амалга оширадиган нарса – 

бу билим. «Жамиятга наф келтираман» каби бир қарашда оддий 

туюлган шиор ортида юқорида кўриб чиққанимиз каби кўплаб 

омиллар борлигини билиш керак. Эртанги саховат бугунги 

зарарни қоплашига шунчаки ишониш – ўз кўнглини 

тинчлантириш учун киши ўзини тўғри йўл тутаётганига 

кўндиришга уриниши холос. 

 

 

 

 

 
 

  

 
 

7 Масалан: https://doi.org/10.19030/jber.v5i1.2508 (инглиз тилида) 

https://doi.org/10.19030/jber.v5i1.2508

ЭНГ КАТТА РЕСУРС 
 

 

Ҳар бир мамлакатнинг маълум миқдорда ресурслари бор. 

Уларга табиий бойликлар (ер, унинг устидаги ва остидаги 

манбалар) ва ана шу бойликлардан фойдаланиб яратилган 

сунъий бойликлар (иншоотлар, алоқа воситалари, технология, ва 

ҳоказолар) киради. Иқтисодиёт фани бу бойликларнинг 

барчасини битта рукнга бирлаштириб, «капитал» деб атайди. 

Мамлакатнинг иқтисодий салоҳиятини (қудратини) 

белгилайдиган икки тур ресурс бор: бири биз юқорида 

таърифлаб ўтган капитал. Иккинчиси – бу мамлакатнинг 

меҳнатга яроқли аҳолиси. Бу ресурсни иқтисодиёт 

умумлаштириб «меҳнат» деб атайди. 

Ҳеч бир ишлаб чиқариш соҳаси (хоҳ у маҳсулот яратиш 

бўлсин, хоҳ хизмат кўрсатиш) шу икки фундаментал ресурссиз 

фаолият кўрсата олмайди. Дастурхонимизда нон бўлиши учун ер, 

сув, уруғ, қишлоқ хўжалиги техникаси, тегирмон ва тандир каби 

капитал деҳқон, тегирмончи ва новвой каби меҳнат билан 

бирлашиши керак. Капитал меҳнатсиз ёки меҳнат капиталсиз 

бир ўзи ҳеч нарса ярата олмайди. 

Хўш, капитал қаердан келади? 

Унинг табиий қисми тарихий-географик омиллар сабаб у 

ёки бу давлатда турли даражада мавжуд бўлади. Ер сайёрасининг 

қайсидир қисмларида миллионлаб йиллар олдин тропик 

ўрмонлар бўлган, кейин ана шу ўрмонлар ерга кўмилиб, аста-

секин чириб, кўмир, нефть ва табиий газга айланган. Бугунги 

давлатларнинг баъзилари ана шундай қадимги ўрмонлар 

ҳудудида жойлашган бўлса, улар шундай углеводород 

қазилмаларга бой. 

Ноёб минерал ва металлар коинотнинг бошланиш 

даврида юлдузлар ўзагида катта босим ва ҳарорат таъсирида 

енгилроқ элемент атомлари бирлашишидан ҳосил бўлган. 

Юлдузлар ўз умрини яшаб, охири портлаганда, бу моддалар 

коинотга сочилиб кетган. Бизнинг сайёра ана шу сочилган 

минглаб турдаги элементлардан иборат коинот чанглари ва 

газлари бир жойга йиғилишидан ҳосил бўлган. Бунда ноёб 

металл ва элементлар сайёранинг у ёки бу қисмидаги ер 

қатламида кўпроқ жойлашиб қолган. Натижада, қайсидир 

давлатлар ҳудудида олтин, платина ёки кумуш каби металл 

конлари кўпроқ. 

Ер сайёрасининг 4 миллиард йилдан ортиқ ҳаёти 

давомида материклар жойлашган плиталар силжиб борган (бу 

жараён ҳалигача давом этмоқда). Бу силжишлар натижасида 

баланд тоғлар пайдо бўлган ва атмосферадаги оқимларни 

ўзгартирган. Натижада, тоғлар булутларни тутиб қолган, 

улардан ёғилган қорлар йиғилиб, дарёлар оқа бошлаган. 

Тарихдаги энг қадимги цивилизациялар айнан энг серсув 

дарёлар (Ҳиндистондаги Ганг, Хитойдаги Янсзи ёки Ироқдаги 

Ефрат) бўйида пайдо бўлиши бежиз эмас: сув – қишлоқ 

хўжалигига асосланган ўтроқ инсон жамияти яралиши ва ўсиши 

учун зарур бўлган энг муҳим ресурслардан бири. 

Шундай қилиб, у ёки бу мамлакат қанча ва қандай 

сифатдаги табиий бойликларга эга бўлиб қолгани кўплаб 

омилларга боғлиқ. Мамлакат аҳолиси бунда ҳеч қандай ўзгариш 

қила олмайди – табиатнинг «лотереяси»да ютган халқлар кўпроқ 

табиий бойликка эга, бошқалар ўзларига насиб қилган ресурслар 

билан чекланишга мажбур (аммо тарихан бошқа халқларга 

тажовуз қилиб, уларнинг ресурсларини тортиб олиш амалиёти 

оддий ҳолат бўлган – бугун ҳам шундай). 

Бироқ ҳар бир халқ ўз меҳнати билан сунъий капитал 

яратиши – яъни, табиат берган бойликларни ишлатиб, саноат, 

транспорт ва коммуникация иншоотлари барпо қилиши мумкин. 

У ёки бу халқ бу ишни қанчалик яхши уддалаши унинг илмий-

технологик салоҳиятига – ундан ҳам муҳими, унинг маънавий 

даражасига боғлиқ (маънавий даража масаласига ҳали яна 

қайтамиз). 

Иккинчи тур ресурс – инсон (меҳнат) ресурслари ҳам 

мамлакат аҳолиси назоратида. Бунда аҳоли сони маълум 

даражада аҳамиятга эга: мамлакат аҳолиси қанча кўп бўлса, 

мавжуд меҳнат кучи ҳам шунча кўп дегани. Кўп сонли меҳнат 

ресурси билан ҳам катта иқтисодий бойлик яратиш мумкин. 

Аммо мамлакатдаги иқтисодий тараққиёт даражасини 

биргина аҳоли сонига таяниб етарли даражада кўтариб 

бўлмайди. Асл иқтисодий юксалиш учун меҳнат ресурсининг 

миқдоридан кўра унинг сифати кўпроқ аҳамиятга эга. 

Масалани яққолроқ англаш учун тарихга назар солсак, 

бугунги Ҳиндистон ва Хитой ҳудудларида мавжуд бўлган 

жамиятлар доимо жуда катта ялпи маҳсулот яратиш билан 

ажралиб турган. Бунинг асосий сабабларидан бири бу ҳудудларда 

аҳоли сони тез ўсиши учун табиий шароит қулай бўлгани – яъни, 

меҳнат ресурсларининг кўплигидир. Аммо бу улкан аҳоли жуда 

қашшоқ ҳаёт кечирган. 

Бугун ҳам бу мамлакатларда қашшоқлик энг катта 

иқтисодий муаммолардан бири бўлиб қолмоқда. Бугун ҳам 

ривожланган мамлакатлардаги капиталистлар арзон меҳнат 

кучини излаб, ўз завод-фабрикаларини шу минтақаларга 

кўчириб ўтмоқдалар. Бугун ҳам бу улкан – лекин саводи паст 

бўлган меҳнат ресурсларини қўпол тарзда эксплуатация қилиш 

эвазига қўшимча иқтисодий қиймат яратилмоқда. 

Буларнинг барчасидан хулоса тайин: табиий бойликларни 

ишлатиб сунъий капитал яратиш учун меҳнат кучи керак. 

Меҳнатсиз қазилма бойликлар ер остида қолаверади, меҳнатсиз 

далаларда буғдой унмайди, меҳнатсиз товарларни ташиш учун 

зарур бўлган йўллар пайдо бўлмайди. Яъни, ҳар қандай 

мамлакатнинг энг муҳим ва энг катта бойлиги – бу унинг 

аҳолиси. 

Хўш, иқтисодий нуқтаи назардан ана шу ресурсдан қандай 

фойдаланиш керак? Жавоб ҳайратланарли даражада оддий: 

мамлакат ўз иқтисодий бойлигининг салмоқли қисмини ана шу 

меҳнат ресурсларига сармоя қилиши керак. Меҳнат ресурсларига 

инвестиция қилиш икки йўналишни қамраб олиши зарур: 1) 

меҳнат ресурсларини асраб-авайлаш ва 2) меҳнат 

ресурсларининг сифатини ошириш. 

Биринчи жумладаги «асраб-авайлаш» деган сўз бу ерда 

энг кенг маънода қўлланилмоқда: бу билан мамлакат аҳолиси 

соғлигини ҳимоя қилишдан тортиб, юқори савияли 

мутахассисларни қадрлашгача назарда тутилмоқда. 

Яна оддий мантиққа мурожаат қиламиз. Мамлакат 

аҳолиси қанча соғлом бўлса, уларнинг иш самараси шунча юқори 

бўлади. Соғлигидан шикояти йўқ ишчи бир жойи оғриб турган 

ишчидан анча самаралироқ ишлайди (унинг ишга мойиллиги 

ҳам, ишининг унуми ҳам юқори бўлади). Болалари соғлом бўлган 

мутахассис идорадаги ишига тўлиқ фикрини жамлайди – 

фарзанди хаста ходимнинг ўй-хаёли боласининг соғлигида 

бўлади. Умуман, ишчи ёки ходим ўзининг жисмоний ва ақлий 

вазифаларини тўлақонли бажариши учун унинг танаси соғлом, 

руҳи тетик бўлиши керак. 

Бунга эришиш учун жамият (ва жамият иродасини ифода 

этувчи давлат) соғлом ҳаёт тарзи профилактикаси ва соғликни 

сақлаш соҳасига жиддий эътибор бериши керак. Тиббий 

мутахассислар савияси ва хизматлар сифати юқори бўлиши 

таъминланиши лозим. Аҳолининг соғлом турмуш тарзи ҳақидаги 

тушунчасини ҳам кенгайтириш жоиз (буларнинг ҳаммасини 

бугунги кунда мамлакатимиздаги соғлиқни сақлаш соҳасининг 

амалдаги ҳолатига қиёслаб бораверинг). 

Бундан ташқари, аҳолининг истеъдодли қатлами ўз 

салоҳиятини тўлиқ рўёбга чиқариши учун керакли шарт-шароит 

ва стимуллар яратилиши керак. Бу ҳам мамлакат меҳнат 

ресурсларини асраб-авайлашга киради. Зарур имкониятдан 

маҳрум бўлгани учун қанчадан-қанча олимлар илмий 

истеъдодини намоён қила олмай, бошқа соҳада «тирикчилик» 

қилишга мажбур бўлаётгани – мамлакатимиз учун энг катта 

йўқотиш. Бу олтин ва олмосларни ғўза чопиғи учун ишлатишдай 

гап. 

Ҳар қанча қийинчиликка қарамасдан, имкон топиб, юқори 

савияга эришган мутахассисларга меҳнатига яраша ҳақ тўлаш – 

умуман, илмли одамларнинг қадрига етиш ва уларни қўллаб-

қувватлаш ҳам меҳнат ресурсларини асраб-авайлашга мисол. 

Кўпчилик учун ўз меҳнати натижасини, ўз иш-фаолиятидан 

жамиятга тегаётган нафни кўриш – ҳар қанча пулдан афзал (бу 

нафақат олий маълумотли мутахассисларга алоқадор – оддий 

меҳнаткаш одамлар орасида ҳам бундайлар жуда кўп). 

Муҳокамани кейинги бобда давом эттирамиз. 

ЭНГ ЯХШИ САРМОЯ 
 

 

Энди иккинчи йўналишни кўрайлик. Мамлакат меҳнат 

ресурслари сифатини оширишнинг асосий воситаси – бу таълим. 

Илм-фан – иқтисодий мўъжизалар содир бўлишига олиб 

келадиган беқиёс куч. Иқтисоднинг ҳар бир соҳасида меҳнат 

қилаётган ишчи-ходимлар қанчалик яхши таълим олган бўлса – 

уларнинг иш самарадорлиги шунчалик юқори бўлади. Буни 

кўплаб илмий тадқиқотлар натижаси ҳам қайта-қайта 

тасдиқлайди8. 

Иқтисодий тараққиёт учун меҳнат кучининг сони эмас – 

сифати муҳим. Битта олий маълумотли мутахассис ўнта оддий 

ишчи қилиши мумкин бўлган ишни бажариши мумкин. 

Ундан ҳам муҳимроғи – сифатли таълимга эга мутахассис 

бажарган ишнинг сифати ҳам юқорироқ бўлади. Бошланғич 

синфга яхши таълим олган педагог дарс берса, 20-30 нафар бола 

оладиган таълим сифати ўз-ўзидан юқорироқ бўлади. Ўз 

соҳасини илмий томондан яхши ўрганган қурувчи қурган бино ўз 

вазифасини узоқ ва яхши бажаради, кам таъмир талаб этади, кўп 

жиҳатдан иқтисодий наф келтиради. 

Бу ерда ҳаммани ёппасига олий маълумотли қилиш 

ҳақида гап кетмаяпти. Бугун мамлакатимизда «сифати бўлмаса 

ҳам, сони бор» деган ёндашув авж олган: кўпроқ ёшларни бир 

амаллаб дипломли қилиб қўйсак – олам гулистон бўлиб 

кетадигандай. 

Мен ҳақиқий сифатли таълимни назарда тутяпман. 

Юртимизда номигагина ўқиб, диплом олаётганларни саралаб 

ташлаб, қолган асл мутахассислар сонига қарасак – аслида вазият 

 
 

8 Масалан: https://doi.org/10.1006/redy.2002.0165 (инглиз тилида) 

https://doi.org/10.1006/redy.2002.0165

қандай эканини кўриш қийин эмас. Хўш, бу вазиятдан чиқиш 

йўллари борми? 

Бир қарашда, бизнинг жамиятимизда бундай катта 

ўзгаришлар қилиш қийиндек ёки ҳатто имконсиздек туйилиши 

мумкин. Шу пайтгача юртимизда мавжуд муаммоларни кўп 

томондан муҳокама қилдик – хўш, шунча муаммо мавжуд бўлган 

муҳитда юқоридаги каби ислоҳотларни қандай амалга ошириш 

мумкин? 

Қуйидаги муҳокамада мен жамиятимиздаги фундаментал 

муаммоларни муҳокама қиламан. Бунда мен фойдаланган 

жумлалар баъзи ўқувчиларнинг миллий муҳимлик туйғусига 

тегиб кетиши мумкин. Лекин мен бу гаплар билан ўз халқим 

қадрини пасайтириш, уни қоралаш ёки айбдор қилишни 

кўзламаганман. Айнан миллатим тақдирига бефарқ бўлмаганим 

учун, бу масалаларни кўтармоқдаман. 

Жамиятимиздаги муаммоларни умумлаштирган ҳолда 

қуйидагича ёпиқ ҳалқа тарзида таърифлаш мумкин. Биринчидан, 

аҳолининг тушунчаси торлиги ижтимоий муаммоларни 

келтириб чиқармоқда (биз шу пайтгача муҳокама қилган энг 

катта ижтимоий нуқсонлар тагида айнан тушунча торлиги 

ётибди). Ўз навбатида, бу ижтимоий муаммолар аҳоли онгида 

тегишли ўзгаришлар қилишга (асосан, таълим соҳасини тартибга 

солишга) имкон бермаяпти. 

Муаммолар ҳалқасини алоҳида мисолда кўрайлик. 

Коррупцияни йўқ қилиш учун аҳоли тушунчасини ошириш керак. 

Аҳоли тушунчасини ошириш учун таълим сифатини яхшилаш 

керак. Таълим сифатини яхшилаш учун бунга имкон бермаётган 

коррупцияни йўқ қилиш керак. 

Бу ҳалқани бузиш (ва амалда тугатиш) учун унинг 

алоҳида босқичини нишонга олиб, чора кўриш даркор. Бунда энг 

самарали йўл – таълим савиясини оширишдир. 

Эсингизда бўлса, аввалги бобларда иқтисодий тараққиёт 

асосида халқ маънавий савияси туришини таъкидлаб ўтиб кетган 

эдик. Энди ана шу фикрни кенгроқ таҳлил қилсак. 

Таълим деганда мен тор маънодаги халқ таълими 

соҳасини назарда тутмаяпман. Агар ечимни бундай тор доирада 

изласак, уни топиб жорий қилиш масъулиятини биргина давлат 

(аниқроғИ, унинг алоҳида қисми – айнан халқ таълими ёки олий 

ва ўрта-махсус таълим вазирлиги) зиммасига юклаб қўйган 

бўламиз. Гап шундаки, жамиятда бундай катта миқёсдаги 

ўзгаришларни алоҳида вазирлик амалга ошира олмайди. Бунга 

ягона давлат органининг моддий имконияти ҳам, маънавий 

салоҳияти ҳам етмайди. 

Бундай катта масъулиятни бутун халқ – жуда бутун халқ 

бўлмаса ҳам, унинг ижтимоий фаол ва зиёли қатлами ўз 

зиммасига олиши керак. Агар 30 миллионлик аҳоли орасида 100 

минг (0.3 фоиз) нафар ватандошимиз шу каби масалаларни 

кўтариб чиқиш, муҳокама қилиш, омма эътиборини шуларга 

қаратишни ўзига вазифа қилиб олса – ана шундагина сезиларли 

ўзгаришларни бошлашимиз мумкин бўлади. 

Вазифа катта ва оғир – лекин унга кўпчилик бирдан 

киришса, бу катта юк минглаб кичик қисмларга бўлинади ва 

алоҳида одамлар кўтара оладиган бўлади. Буни иқтисодда 

меҳнат тақсимоти дейилади: ҳар ким ўз қобилияти ва имконияти 

доирасида катта яхлит вазифанинг қўлидан келган кичик 

қисмини бажаради, шу кичик бўлаклар бирлашиб, катта вазифа 

ҳам ўз жойидан силжий бошлайди. Бунинг учун ҳар биримиздан 

қуйидагилар талаб этилади: 

• Муҳокамаларимизда кўтарилган масалаларни яхшилаб 

ўрганиш. Бунда айнан шу китобларда айтилган гаплар 

билан чекланмай, бошқа тегишли илмий ишлар ва 

адабиётларни ўқиш. Аслида, мен бу ерда ёзган нарсалар 

ҳаммаси менинг ғояларим эмас – мен ҳам бошқа 

манбалардан ўқиб ўрганганман. 

• Бу изланишлар натижасида орттирилган билимлар ва 

чиқарилган хулосаларни имкон қадар кенг оммага 

етказишнинг энг самарали усули ҳақида ўйлаб кўриш. 

Бунда ҳар биримиз қайси усул ёки воситада кучли 

малакага эга бўлсак – шундан фойдаланишимиз керак. 



 

 
82 

Видео роликлар билан ЁуТубеда одамларга илм 

улашишда тажрибангиз бўлса – шу усулдан фойдаланиш 

ҳақида ўйлаб кўринг. Телеграм каналингизда пост 

ёзишни яхши уддаласангиз – шу восита орқали омма 

эътиборини шу масалаларга қаратиш мумкинлиги ҳақида 

фикр юритинг. Ва ҳоказо. 

• Бевосита омма билан ишлашни амалга ошириш. Шу ерда 

ўқувчилар билан суҳбатларда пайқаган бир ҳолатни 

айтиб ўтишим жоиз. Баъзи китобхонлар туркум 

муҳокамаларида дуч келган фикрларни бошқалар билан 

муҳокама қилишни истамасликларини айтишади. Бунга 

сабаб қилиб улар тахминан «Улар бари бир бу нарсаларни 

тушунмайди» ёки «Уларнинг бунақа нарсалар билан иши 

йўқ» каби аргументларни келтиришади. Менимча, 

бошқалар ҳақида бундай хулосалар унчалик ҳам тўғри 

эмас: аввал бошқалар билан у ёки бу масалани муҳокама 

қилиб кўриш – суҳбатдошлар бунга тайёрлиги ёки бунга 

бефарқлиги ҳақида ана шу муҳокамадан кейингина хулоса 

чиқариш керак. Одамлар билан сизни куюнтирган 

масалаларни муҳокама қилишдан ҳадиксираманг – сизни 

қийнаётган масалалар яна қанчадан-қанча одамни 

ташвишга солишини билиб, ҳайрон қоласиз ҳали. 

Шу ерда яна бир нарсани айтиб ўтиб кетай. Бу таклифлар 

билан менинг китобларим ёки мен ифода этган бошқа 

фикрларни тарғиб қилинг демоқчи эмасман. Омма эътиборини 

жамиятимизни қийнаётган муаммоларга қаратишда менинг 

исмимни умуман айтмасангиз ҳам қарши эмасман. Асосийси, шу 

муаммолар ҳам кенг омма муҳокама доирасига чиқиши, 

юртдошларимиз узоқ муддатдаги жамият тараққиёти ва 

халқнинг иқтисодий фаровонлиги каби катта мақсадлар ҳақида 

ҳам ўйлашни бошлашига эришиш. 

Яна қўшимча. Мен бу гаплар билан бу муаммоларга 

мендан бошқа ҳеч ким эътибор бермаяпти ҳам демоқчи эмасман. 

Мамлакатимизда ва дунёнинг турли бурчакларида яшаб меҳнат 

қилаётган ва юртимиз тақдири ҳақида чиндан қайғурадиган 

ватандошларимиз жуда кўп. Бу нарсалар ҳақида мендан ҳам 

кўпроқ бош қотирадиган ва ичи ёнадиган юртдошларимиз ҳам 

жуда кўп. 

Кўп – лекин ҳалича етарли эмас.  Маънавий савияни 

ошириш учун бизга кўпроқ куч керак. 

ХУЛОСА 
 

 

Юқоридагиларни умумлаштириб, жамият равнақини 

таъминлаш учун қуйидаги иқтисодий тамойилни қоида қилиб 

олиш мумкин: 

Инсон ресурсларига сармоя қилиш – мамлакатда узоқ 

муддатли ва ўз-ўзини таъминлай оладиган иқтисодий 

ўсишга эришишнинг ягона усули. 

Бу тамойил қуйидаги икки хулосага олиб келади: 

1. Инсон ресурсларини асраб-авайлаш учун соғликни 

сақлаш соҳаси ривожланиши, соғликни сақлаш соҳаси 

(тиббиёт ва фармацевтикани қамраб олган кўламда) 

хусусий бизнесга айлантирилмаслиги, бу соҳа даромад 

қилиш истагидан холи бўлиши керак. 

2. Инсон ресурсларининг сифатини доимий ошириб бориш 

учун барча босқичдаги таълим сифатини кўтариш, олий 

маълумотли бўлишни ҳар ким учун бепул қилиш, ўз 

меҳнати ва истеъдоди билан илм-фанда юқори 

натижаларга эришиши мумкин бўлган шахсларни давлат 

сиёсати даражасида қўллаб-қувватлаш керак. Таълим 

соҳаси хусусий бизнесга айланишига имкон бермаслик 

керак. 

Энди шу икки хулосани батафсил кўриб чиқиб, уларни 

асослаб берайлик. 

Биз эҳтиёжлар ҳақида гапирганда инсоннинг асосий 

(фундаментал) эҳтиёжларини санаб ўтган эдик. Бу эҳтиёжларни 

умумлаштириб, инсон фаровон яшаб, шахс сифатида ўсиши учун 

зарур ресурсларга бўлган эҳтиёж деб таърифлаш мумкин. 

Тўлақонли шахс (ва шу асосида тўлақонли жамият аъзоси) 

бўлиш учун бизга аввало соғлик керак. Жисмоний ва руҳий 

соғлигимизга шикаст етказиши мумкин бўлган табиий (вирус ва 

бактериялар, табиий муҳит омиллари ва ҳоказо) ва ижтимоий 

(турмуш шароити, жамиятдаги маънавий муҳит ёки хавфсизлик 

даражаси ва ҳоказо) омиллардан ҳимояланган ҳолда яшаш – ҳар 

биримизнинг ҳуқуқимиз. 

Уйимизда соғлом турмуш шароитини яратишга 

иқтисодий ёки ижтимоий имкониятимиз йўқ бўлса, кўчада 

транспорт ҳаракати хавфсизлигимизга соя солиб турса, иш жойи 

ёки оиладаги муҳит руҳий ҳолатимизга шикаст етказадиган 

даражада ёмон бўлса – биз жамият аъзоси сифатида ўз шахсий 

салоҳиятимизни ҳам тўлиқ оча олмаймиз, жамиятга ҳам ҳеч бир 

наф келтира олмаймиз. 

Ҳаётимиздаги стресс (руҳий зўриқиш) даражаси 

тўғридан-тўғри соғлигимизга таъсир қилади. Бугунги шароитда, 

кўплаб оилаларда стресс даражаси юқори. Бунинг сабаблари кўп: 

даромад камлиги, одамларнинг муҳимлик туйғуси, ижтимоий 

босим ва ҳоказо. Иш жойимизда ҳам кўпинча стрессга дуч 

келамиз: раҳбарият билан зиддият, ўз ишидан қониқмаслик, 

ҳамкасблар билан рақобат ва ҳоказо. Вазият шу даражага 

борганки, бирор жойингиз оғриб, шифохонага борсангиз – 

соҳанинг кўплаб ички муаммолари сабаб, бу жараён ҳам катта 

стрессга сабаб бўлади. 

Стресс бевосита бирор жойимизни оғритмагани учун, бу 

ҳолат жамиятдаги ялпи соғломлик даражасига алоқадор эмасдек 

туюлади. Аммо стресс – аста-секин касал қиладиган ва охир 

оқибат ўлдирадиган заҳар. У марказий асаб тизимига зарар 

етказади, овқат ҳазм қилиш тизимини издан чиқаради, юрак-

қонтомир тизимига юк ташлайди. Шундай экан, аҳоли соғлигини 

сақлаш юзасидан кўриладиган ҳар қандай чора жамиятдаги 

стресс даражасини тушириш йўлларини ҳам қамраб олган 

бўлиши керак. 

Ушбу китоблар туркуми, эътибор берган бўлсангиз, сизни 

айнан стресс кишанидан озод қилишга алоҳида эътибор беради. 

Шахсий ва ташқи муҳимликдан қутилиш, ўзимиз ва бошқалар 

билан муносабатларимизни тартибга солиш, бизни кўнгил 

хотиржамлигидан айираётган нуқсон ва қўрқувлардан халос 

бўлиш каби мақсадлар ҳаётимизни айнан руҳий зўриқишдан 

тозалаш учун керак. 

Соғликни сақлаш соҳасига хусусий бизнесни жалб қилиш 

хатарлари юқоридаги хулосада бежиз таъкидланмаган. Инсон 

соғлиги ва ҳаётига алоқадор соҳани даромад топиш манбаига 

айлантириш кўплаб аянчли оқибатларга олиб келади. Сиз 

кундалик турмушда ишлатадиган ҳар қандай товарни бозорга 

бориб, нархи ва сифатига қараб кўплаб муқобиллар орасидан 

танлаб олишингиз мумкин. Қайсидир сартарош хизматларидан 

кўнглингиз тўлмаса, бошқасига боришингиз мумкин. 

Лекин соғлик – бу товар эмас. Жонингиз оғриса, турли 

шифокорларга бориб, улар таклиф қилган «хизмат» ёки 

«товарлар» орасидан энг маъқулини танлай олмайсиз. Оддий 

товарни харид қилиш вақтини (бугун оласизми – бир ойдан 

кейинми) ўзингиз белгилайсиз. Даволанишни «сотиб» олишда 

сизда бундай танлов йўқ: имконингиз етадими йўқми – бу 

харидни ҳозироқ қилишингиз керак. Ёки ҳеч бир шифокор сизга 

«давони кечиктириб бўлмайди, касаллик кучайиб кетади» 

демаганми? 

Шундай соҳалар борки, уларнинг фаолияти даромад 

қилишга эмас – жамият фаровонлигига хизмат қилади. Тасаввур 

қилинг, ички ишлар соҳаси хусусий бизнес бўлса: уйингизга ўғри 

тушса, милиция ходими ўз хизматлари учун сизга квитанция ёзиб 

берса (йўлда сизни тўхтатган патруль ходими сиздан пора 

кутиши – бошқа масала). Ички ишлар ёки ёнғин хавфсизлиги 

каби соҳалар ижтимоий тартибни сақлаш ва одамларда яшаб 

меҳнат қилиш учун хавфсиз шароит яратиш учун керак. Ундан 

ҳам муҳими – бу соҳалар жамиятдаги адолат даражасини 

тегишли даражада тутиб туриш учун керак. 

Соғликни сақлаш соҳаси ҳам худди шундай мақсадга 

хизмат қилади. Тадқиқотчи Алан Виллиамс ҳам соҳага «соғликни 

сақлаш хизматини ким истеъмол қиляпти ва ким бунинг ҳақини 

тўлаяпти» деган нуқтаи назардан эмас – «бу соҳа жамиятда 

соғлом муҳит яратиш ва адолат мезонлари сақланиб қолинишига 

қанчалик ҳисса қўшяпти» деган позициядан туриб қараш керак 

деган фикрни билдиради9. 

Энди эътиборимизни таълим соҳасига қаратсак. 

Соғликни сақлаш соҳаси мамлакат аҳолисини (демакки, 

инсон ресурсларини) асраб-авайлашга жавобгар бўлса, таълим 

соҳаси ана шу ресурснинг сифатини кўтаришга жавобгар. Яна 

эҳтиёжларга мурожаат қиладиган бўлсак, яшаб меҳнат қилиш 

учун соғлом шароитга эга бўлган одамда кейинги поғона эҳтиёж 

– ўзини шахс сифатида намоён қилиш истаги пайдо бўлади. 

Таълим – айнан ана шу эҳтиёжни қондиришга хизмат қилади. 

Иқтисодиёт фанида «амортизация» деган тушунча бор. У 

қайсидир ресурс иқтисодий мақсадда ишлатилганда, у эскириб, 

ўз қийматини йўқотиб боришини англатади. Бунга энг яхши 

мисол – бу автомобиль. Машинангизни қанча кўп минсангиз, у 

шунча тез эскиради, шунча таъмирталаб бўлиб боради, унинг 

қиймати шунча пасаяди. Ҳатто уни умуман минмасдан, гаражда 

сақласангиз ҳам, узоқ муддатда табиий кучлар таъсирида у бари 

бир эскираверади. 

Ҳар қандай товар амортизацияга учрайди. Фақат билим ўз 

қийматини вақт ўтиб йўқотмайди. Шунинг учун ҳам билимга 

товар сифатида қараб бўлмайди. Уни ўз кўнглингизга қараб 

бозордан танлаб ола олмайсиз. У ишлатиш жараёнида 

амортизацияга учрамайди: орттирилган билимни сарфлаб 

тугатиш имконсиз – уни ишлатганингиз сари у яхшиланиб, 

янгиланиб, мукаммаллашиб боради. 

Бугун юртимизда таълим соҳаси сезиларли даражада 

хусусий бизнесга айланган. Бунинг оқибатида таълим бериш, 

билим сифати ва умуман – жамиятда билимга бўлган муносабат 

нотўғри томонга ўзгарган. Одамларда билимни товар сифатида 

кўриш одати пайдо бўлган: айнан шу сабабдан одамлар пулини 

 
 

9 https://doi.org/10.1016/0167-6296(88)90015-Х (инглиз тилида) 

https://doi.org/10.1016/0167-6296(88)90015-X

бериб, диплом олишни одат қилган. Буни бевосита ўз 

тажрибамдан биламан. 

Бу ҳолат нархлари жуда баланд бўлган халқаро 

университетларда яққол кўзга ташланади. Вестминстер каби 

университетларда контракт асосида ўқишни ҳар кимнинг ҳам 

чўнтаги кўтармайди. У ердаги кўпчилик талаба таълим олишга 

айнан пулли хизматдан фойдаланишдай қарайди (худди 

сартарош хизматидан фойдалангандай). Улар катта миқдорда 

пул тўлаганликлари учун, эвазига «яхши хизмат» талаб 

қиладилар. Яхши хизмат деганда аксар талабалар, афсуски, 

уларга юқори сифатли билим берилишини эмас – таълим олиш 

жараёнини улар учун имкон қадар осон, қизиқарли ва мароқли 

бўлишини назарда тутадилар. Университет даромад қилиш учун 

мавжуд бўлгани сабабли, уларга ана шу даромадни келтираётган 

талабаларнинг кўп инжиқликларини кўтаришга тайёр. 

Бундай муҳитда жиддий манфаатлар тўқнашуви келиб 

чиқади: таълим бериш жараёнини бизнесга айлантирсангиз, 

билим бераётган талабаларингиз сизнинг мижозингизга 

айланиб қолади. Талабадан чуқур билим олишни қаттиқ талаб 

қилиш, у орқада қолганда паст баҳо билан жазолаш, жиддий 

орқада қолса – талабалар сафидан чиқариш ва кучингизни 

чиндан билим олишни истаган бошқа талабаларга сарфлашингиз 

мумкин. Лекин мижозга нисбатан бундай қилиб бўлмайди: ундан 

«сизга халқаро даражадаги диплом берамиз» деган реклама 

билан таълим учун пул олиб қўйгандан кейин, у ҳар қанча орқада 

қолса ҳам уни кечиришга мажбурсиз. Капитализмнинг олтин 

қоидаси – мижоз ҳар доим ҳақ. 

Хуллас, таълим соҳасини хусусийлаштириш ва бизнесга 

айлантириш юқоридаги каби кўплаб жиддий муаммоларни 

келтириб чиқаради. Энг ёмони, бундай қилиш соҳани унинг энг 

асосий вазифасидан – инсон ресурслари сифатини яхшилаб, 

бутун жамиятнинг савиясини ошириш мақсадидан чалғитади. 

Буни тушуниб етмаган жамиятлар узоқ йиллар давомида бу 

қарорларининг оқибатларидан азият чекиб яшайдилар. 

Хўп, таълим соҳаси хусусий бўлиши керакмаслигини 

тушундик. Лекин уни қандай мутлақо бепул қилиш мумкин? 

Мактабгача ва ўрта таълим соҳалари шундоқ ҳам давлат 

таъминотида. Муаммо уларнинг сифати пастлиги ва уларга 

ажратилаётган маблағ ёки нотўғри ишлатилаётгани, ёки талон-

тарож қилинаётганида. Ана шу муаммолар ҳал қилинса, жорий 

сарфлар билан бу поғонани кўтариш мумкин. 

Олий таълим масаласи бир оз мураккаброқ. Давлат олий 

маълумот харажатини борган сари талабаларнинг елкасига 

юклаб қўймоқда. Бу тизим давлатнинг ўзига хос даромад топиш 

ва олий таълим соҳаси харажатларини қисман бўлса ҳам шу 

усулда қоплаш усулига айланиб қолган. Таълим сифати билан 

уни амалда талабаларга сотаётган давлат ҳам, уни номига 

дипломли бўлиш учун сотиб олаётган талаба (яъни, харидор) 

қизиқмаяпти. 

Муаммонинг ечими жуда оддий: уни ўзимиз ўйлаб 

топишимиз шарт эмас, кўплаб мамлакатлар буни амалда қўллаб, 

натижасини билиб бўлишган.  

Олий таълимни ҳамма учун текин қилиш керак. 

Олийгоҳга кириш учун абитуриентдан фақат ўрта таълимни 

якунлаганлик ҳақида ҳужжат талаб қилиш керак. Ана шу ҳужжат 

асосида имтиҳонсиз ҳамма талабгорларни ўқишга қабул қилиш 

керак. Биринчи курснинг биринчи семестри охирида берилган 

билимлар бўйича ҳамма талабани жиддий имтиҳон қилиш керак 

(ҳақиқий имтиҳонни назарда тутяпман – ҳозирги одат бўлган 

«сессия»ни эмас). Имтиҳондан ўтмаган ҳамма талабани 

талабалар сафидан чиқариш керак. Бу жараённи ҳар бир 

семестрдан кейин такрорлаш керак. Натижада, охирги курснинг 

охирги семестрига энг иқтидорли, энг меҳнаткаш ва энг 

тиришқоқ талабларгина етиб боради. Ана шулар кейин ўз 

соҳасининг ҳақиқий устаси бўлиб олийгоҳни битиради. 

Ҳамма талабгорларни қабул қилишга олийгоҳларда жой 

етмайди дейиш мумкин. Лекин янгича ёндашув жой масаласини 

ўзи автоматик қисман ҳал қилади. Тасаввур қилайлик, ҳозирги 

тизимда бир олийгоҳда 4 000 нафар талаба ўқийди: 4 курсда  1 

000 нафардан. Демак, ҳар йили олийгоҳ ўртача 1 000 нафар янги 

талаба қабул қилади. 

Мен таърифлаган ёндашувда олийгоҳ 1-курсга 2 000 

нафар талаба қабул қилади. Биринчи босқич охирига бориб 

(иккита семестр имтиҳонларидан кейин) улардан фақат 1 000 

талаба қолади ва иккинчи босқичга ўтади. Иккинчи босқич 

охирида фақат 600 талаба қолади, учинчи босқич охирида эса 

улар 400 нафарни ташкил қилади. Натижада, ҳамма курсларни 

бирлаштирганда олийгоҳда бир пайтнинг ўзида фақат 4 000 

нафар талаб ўқийди (1-курсда 2 000 нафар, 2- курсда 1 000 нафар, 

3-курсда 600 нафар ва 4-курсда 400 нафар). Яъни, янгича 

ёндашувни жорий қилиш учун олийгоҳга қўшимча жой керак 

эмас. 

Энди давлат харажатларини ҳисоблаб кўрайлик. Ушбу 

олийгоҳда ҳар бир талабани бир йил ўқитишга давлат ўртача 5 

миллион сўм сарфлайди дейлик. Демак, шу олийгоҳга иккала 

ҳолатда ҳам йилига 20 миллиард сўм сарфланади. Фақат иккинчи 

ҳолатда ҳамма абитуриентга ўзини синаб кўриш учун тенг 

имконият берилади ва таълим сўнгига фақат ва фақат энг 

сифатли кадрлар етиб боради. Натижада, биринчи ҳолатдаги 1 

000 нафар ўртамиёна (ваҳоланки, ҳозирги таълим сифати билан 

битирувчилар савияси ўртамиёна ҳам эмас ҳатто) битирувчи 

ўрнига жамият ҳар йили 400 нафар малакаси анча юқорироқ 

бўлган мутахассисга эга бўлади. 

Албатта, янгича ёндашув тўлиқ самара бериш учун, тизим 

устидан давлат ва жамоатчилик назорати кучли бўлиши керак. 

Семестрлар сўнгида ўтадиган имтиҳонларда коррупцияни йўқ 

қилиш, таълим бераётган педагоглар малакаси юқори бўлишини 

таъминлаш керак. 

Аслида, ушбу китобда кўтариб чиқилган муаммоларни ҳал 

қилиш учун одамлардан (айнан кенг оммадан – 

кўпчилигимиздан) озгина шу масалалар ҳақида қайғуриш, 

жамият тақдирига бефарқ бўлмаслик, бир нимани ўзгартиришни 

исташ ва ростдан шунга аҳд қилиш деган нарсалар бўлиши керак. 

Акс ҳолда, булар ҳаммаси қуруқ гап. 

ЯКУНИЙ ФИКРЛАР 
 

 

Ушбу туркум китоблар энг бошидан ўқувчиларда оддий 

бир тушунчани шакллантиришга интилган: билим – энг 

қудратли куч. Инсон жамият қуриб яшашни бошлашига ва ана 

шу тараққиётида бугунги даражага эришишига фақат ва фақат 

билим имкон берган. 

Қадим аждодларимиз айнан атроф-табиат ва ундаги 

жонзотлар ҳақида билимга эга бўлиш орқали биринчи саноат 

инқилобини амалга оширишган: қишлоқ хўжалигини 

бошлашган. Бунгача одамзод фақат табиат ато этган 

неъматларни овлаш ва териш билан кун кўрган. Бундай ҳаёт 

уларни тинимсиз ўзгариб турадиган табиий муҳитда бир 

ҳудуддан бошқасига кўчиб юришга мажбур қилган. Яшаётган 

ўрмонида овлашга ўлжа топа олмай қолган қабила янги жойга 

кўчишга мажбур бўлган. Уларни балиқ билан боқаётган дарё ўз 

ўзанини ўзгартирганда, унинг қирғоқларидан яшаган қабилалар 

ҳам кўчишга мажбур бўлган. Яъни, қишлоқ хўжалиги ихтиро 

қилинмагунча, одамзод кўчманчи ҳаёт кечиришга мажбур 

бўлган. 

Аждодларимиз алоҳида ўсимликлар ҳаётини кузатиб, 

улар кичик уруғлардан униб чиқишини кашф қилишган. Улар ана 

шу янги орттирилган билимни ишлатиб, уруғ экиб кўришган (бу 

тарихдаги энг биринчи илмий тажрибалардан бири). Бориб-

бориб, қадимги одамлар уларга озуқа бўла оладиган 

ўсимликларни қандай экиш, қандай парваришлар ва уларни 

қандай истеъмол қилиш ҳақидаги билимлардан ташқари, 

ўсимликларнинг яшовчанлиги ва ҳосилдорлигини ошириш учун 

уларни бир-бири билан чатиштириш усулларини ҳам 

ўрганишган. Ана шундай бошланган селекция илми бугунгача 

дунё аҳолисини боқиб келмоқда. 

Шу билан бирга, аждодларимиз баъзи ўтхўр ҳайвонларни 

тириклай тутиб олиш ва назоратда сақлаш мумкинлигини 

тушуниб етишган. Ҳайвонларни тутиш, боқиш ва кўпайтириш 

уларни овлашдан камроқ меҳнат талаб қилиши, бу жараён овдан 

кўра камроқ хавф келтириб чиқариши, бу жараённинг натижаси 

ов натижасидан кўра тайинроқ эканлиги сабаб, аста-секин ов 

ўрнини чорвачилик эгаллаган. 

Қишлоқ хўжалигининг икки энг йирик ва энг муҳим 

соҳаси – деҳқончилик ва чорвадорлик ана шундай вужудга 

келган. Бу ўзгаришлар қадимги одамлар ҳаётида жиддий 

ўзгаришларга сабаб бўлган – энди одамлар бир жойда ўтроқ 

яшаш имконига эга бўлганлар. Қишлоқ хўжалиги яратган 

қўшимча озиқ-овқат кичик қабилани эмас, катта жамоани 

боқишга етадиган бўлган. Бу аҳоли ўсишига ва илк ўтроқ 

масканлар ўрнида вақт ўтиб катта қишлоқ ва шаҳарлар пайдо 

бўлишига олиб келган. Биз ҳалигача ана шу пайтда пайдо бўлган 

жамият тузилмасида яшаб келяпмиз. 

Инсониятнинг бутун тарихи – янги билим излашга 

интилиш натижаси. Илм-фаннинг турли соҳасидаги билимларсиз 

Мисрдаги эҳромлар ҳам, бугунги фазовий кемалар ҳам бўлмас 

эди. Инсон зоти ўз онги имкониятларини ишлатиб, табиат 

ресурслари ва кучларини ўз ҳаётини хавфсизроқ ва янада 

фаровон қилиш учун ишлатишни ўрганган. Ҳар қандай 

цивилизацияни яратган ва ўстирган куч – бу билим. 

Билим – икки тиғли ханжарга ўхшайди. Бир томондан, у 

бизга бу олам, бизнинг ундаги ўрнимиз ва аҳамиятимизни 

яхшироқ англашга имкон беради ва шу билан ҳаётимизни 

енгиллаштиради. Билимли одамга ўз ҳаётини ўзи истагандек 

яшаш, ўзи интилган мақсадларга эришиш, ўз бахтини англаб 

яшаш осонроқ. Бошқа томондан, билим бизга ўзимиз яшаётган 

муҳит (жамият) камчиликларини яққолроқ кўришга имкон 

беради. Атрофида нималар рўй бераётганини яққол англаб 

туриш, жамиятдаги нуқсонлар илдизини кўра билиш – аммо 

буларни ўзгартиришга ўзини ожиз ҳис қилиш ҳар қандай инсон 

учун жуда ёқимсиз ҳолат. 

Бироқ бундан хулоса «кўп билсанг – тез қарийсан» 

бўлмаслиги керак. Тўғри, ўзимиз яшаётган жамиятни яхшилашга 

ҳозир кучимиз етмайдигандек туйилиши мумкин. Лекин муаммо 

шунчаки билимимиз ҳалича етарли эмаслигида – ҳозир кучимиз 

етмаса, кўпроқ билимга (яъники кучга) эга бўлсак, ўзгаришларни 

амалга оширишга қудратимиз етади. 

Мен ҳам ана шу икки тиғли ханжар келтирган азоблардан 

қийналиб яшайман. Жамиятимизда мавжуд муаммоларни кўра-

била туриб, ҳеч нарса қила олмаслигим менга жуда оғир ботади 

(ушбу китобда роса муаммолар ҳақида ёзганимдан ҳам буни 

сезиш мумкин). Туриб-туриб, бу муҳитни ўзгартиришга бари бир 

кучим етмаслиги, бир ўзим ҳеч нарса қила олмаслигимни ўйлаб, 

ҳамма нарсани унутгим, тинчгина ўзимнинг кичик идеалистик 

ҳаётимни яшагим келиб қолади. 

Аммо сохта имконсизлик пардаси тушиб, онгим 

тиниқлашгандан кейин бу вақтинчалик ожизлик эканини 

тушунаман. Мендан (ёки ҳеч бир алоҳида жамият аъзосидан) 

бутун жамиятни тубдан ўзгартириб юборишни ҳеч ким 

кутмаслигини, бу мантиқан хато ёндашув эканини англайман. 

Ҳар ким ўз имкони доирасида меҳнат қилиб, катта 

ўзгаришларнинг кичиккина бир қисмини бажариши кераклиги – 

ҳар қандай жамият ана шундай кичик қадамлар билан 

илдамлашини ўйлаб, ички мувозанатим тикланади. Ва янги 

шижоат билан яна (ўз наздимда) энг яхши уддалаган ишим – илм 

тарқатиш ҳаракатини бошлайман. 

Ушбу олтинчи китоб ундан олдинги китобдан анча катта 

танаффус ўтиб чиққанини кўпчилик пайқаган бўлса керак. Бу 

танаффус сабаби ҳам айнан юқоридаги каби тушкунлик ҳолати 

эди: жамиятимизда бўлаётган ишларни кўриб, ҳаммасига қўл 

силтаб кетиш истаги сабаб ҳам анча пайтдан бери туркум 

китобларига қайтиб вақт сарфламай қўйган эдим. 

Вақт ўтиб, мендан талаб қилинган нарса шунчаки ўқиган-

билганларимни омма билан улашиш, ўзбек тилида шундай 

мавзулардаги адабиёт кўпайишига ҳисса қўшиш эканини яна ҳис 

қила бошладим. 

Ушбу туркум китобларни ёза бошлаганимда мен соддалик 

қилиб, бутун жамиятни ўзгартирмоқчи бўлганман (у пайт анча 

ёш ва тажрибасиз эдим – буни тушуниш мумкин). Китоблардан 

даромад ҳам, шуҳрат ҳам кутмаганман (табиатим аслида 

интроверт – кўпчиликнинг эътибори менга ёқимсиз). Нашр 

қилиш ҳақидаги илтимосларга эргашиб, китоблардан номинал 

бўлса ҳам даромад қилишга уриниб кўрдим – лекин бундан 

тайинли бир натижа чиқмаслигини энг бошидан тахмин қилган 

эдим. Шундай бўлиб чиқди ҳам – ва ўз принципларимга содиқ 

қолиб, яна китобларни бепул қилиб қўйдим. 

Буларнинг бари тажриба ошишига хизмат қилди. 

Китобларда энг бошида билдирилган фикрлардан бирини 

эсланг: ҳар ким хато қилиш ва ўз хатоларидан хулоса қилиб, 

тажриба орттириш ҳуқуқига эга. Бехато иш қиладиган 

одамнинг ўзи йўқ. Мен ўз хатоларимни ҳам имкон қадар фойдали 

билимга айлантиришга, хатоларим туфайли англаб етган 

нарсаларни ҳам ўз китобларимга киритиб кетишга уриндим. 

Буни қанчалик уддаладим – вақт кўрсатади. 

Сиз ҳам шу каби ички кечинмаларга дуч келгандирсиз 

балки. Агар шундай бўлса, ўз тажрибамдан келиб чиқиб, сизга 

шундай маслаҳат беришим мумкин: ўкинманг – жамият бир 

кунда ўзгармайди. Сиздан ҳеч ким халқ онгида инқилоб 

қилишингизни кутаётгани йўқ. Айнан ҳозир қўлингиздан нима 

келса – шуни қилинг. Ана шунинг ўзи катта иш. 

Ундан ҳам каттароқ ишларни уддалаш учун яна кўпроқ 

билим керак. Билим олишни эса бемалол уддалайсиз. Билим 

олиш, доимий ўз устида ишлаш, дунёқарашни кенгайтириш, янги 

ғояларга қизиқиш кўникмаси сизнинг энг асосий қуролингиз. 

Уни энди сиздан ҳеч ким олиб қўя олмайди. 

ЭПИЛОГ 
 

 

Мана, туркумдаги 6-китобни ҳам якунладик. Биз бу сафар 

иқтисодий тушунчамизни кенгайтириш билан шуғулландик. 

Жамиятнинг алоҳида вакили бутун миллий ёки глобал 

иқтисодда қандай роль ўйнаши ҳақида турли мавзулар нуқтаи 

назаридан туриб суҳбатлашдик. 

Сизга ушбу китоб орқали етказмоқчи бўлган асосий 

фикрим шу эдики, жамият – алоҳида шахслардан ташкил топган. 

Бутун жамиятнинг қанчалик фаровон ва ўз турмушидан мамнун 

бўлиб яшаши ана шу алоҳида шахсларнинг хатти-ҳаракатига кўп 

жиҳатдан боғлиқ. Очиғини айтадиган бўлса, туркумнинг барча 

китоблари кўзлаган мақсад ҳам шу эди – алоҳида шахсларнинг 

инсон ва жамият ҳақидаги тушунчасини ўстириш ва бойитиш 

орқали бутун жамият равнақига ҳисса қўшиш. 

Бу мақсадга қанчалик эриша олганимни, албатта, вақт 

кўрсатади. Унгача сизга билим олишдан зерикмасликни ва кучли 

шахс сифатида ўз ҳаётингизни ўзингиз истагандек қуришда 

сабоқли хатолар ва ғайратлантирувчи муваффақиятлар тилаб 

қоламан. 

Китоб орқали мен билан суҳбат қурганингиз учун сизга 

катта раҳмат. 

МУАЛЛИФ ҲАҚИДА 
 

 

Исми-шарифим – Жавлон Жураев 

Мутахассислигим – иқтисодчи 

Қизиқишларим – фалсафа, психология, жамиятшунослик, 

ахборот технологиялари, адабиёт, тиллар, мусиқа, тасвирий 

санъат 

 

 
 

 

 

Агар китоб сизнинг шахсий ўсишингизга оз бўлсада ҳисса 

қўшган бўлса – уни маъқул топган дўстларингизга тавсия этинг. 

Бу каби билимлар ҳар кимга дахлдор ва улардан фойда топишга 

ҳар ким ҳақли. Ишонинг – атрофимизда кучли шахслар қанча кўп 

бўлса, ҳаётимиз шунча ёрқин бўлади. 

 

 

 

 


